
ASO LULU, 20 IUNI 2018 
 

  Na nofoia e le Fofoga Fetalai le Nofoa i le itula e 9:00 i le taeao. 
 
Tatalo. 
 
  FOFOGA FETALAI:  Ou te faasilasila atu ua toe amatalia Taualumaga ma 
Galuega a le Fono Aoao Faitulafono. 
  E avea foi lenei avanoa e momoli atu ai le faamalo ma le agaga faafetai, 
malo le lagi e mama, malo foi le soifua manuia i lau Afioga i le Palemia 
faapea foi le paia o le Kapeneta, aemaise foi o le sui usufono mamalu o le 
Palemene. Ia, ma le faatasi mai o Faauluuluga o Matagaluega ma 
Faalapotopotoga a le Malo aua le tapuaiga o le alofaiva o le Palemene, 
manuia foi le tapuaiga a Samoa. 
 
 

TULAFONO TAU FAAOFI O LE FAATAUTAUINA O TUPE 
FAAOPOOPO (NU.2) 2017/2018 MA LE TULAFONO TAU FAAOFI O 
LE FAATATAUINA O TUPE 2018/2019 - felafolafoaiga faaauau i luga o 

le faitauga faalua - Aso 2 
 

  FOFOGA FETALAI:  E tolopo le Fonotaga ma galuega a le Fono Aoao i 
le aso Fono ananafi, o lo o saunoa le sui usufono mo Gagaemauga Nu.3 lau 
Afioga i le Sui Fofoga Fetalai.  
  Ou te tapa ma le faaaloalo lau Afioga e tulai mai e faaauau lau saunoaga. 
  Ia, se i tulai mai lau Afioga i le Minisita mo Tupe Maua. 
 
  Afioga Hon Tialavea Fea Leniu Tionisio Hunt (Minisita mo Tupe 
Maua):  Lau Afioga i le Fofoga Fetalai, faafetai mo le avanoa. Faafetai foi ua 
tatou auai faatasi ma lau Afioga e tusa o le taulaga osia i lenei taeao. O lea e 
faatalofa atu ai i lau Afioga aemaise foi o le Afioga i le Palemia ma le paia o 
le Kapeneta, Minisita Lagolago aemaise foi lena itu o le Maota, tainane foi 
Faauluuluga o Matagaluega ma Faalapotopotoga a le Malo ua tatou faatasi i 
lenei aso aemaise foi le faafogafoga mai a Samoa.  
  Lau Afioga i le Fofoga Fetalai, i le po anapo sa leai se faalavelave i le 
saunoaga a le sui usufono, ona o le tulaga sa tuu pea e faaali mai lagona ma 
manatu aemaise foi o le sui usufono sa tulai, o se tasi o sui usufono e manaia 
ma loloto ona manatu e faaalia i lea taimi ma lea taimi. Ae i le po anapo, sa 
faapea e fai se tala pe a uma le saunoaga a le sui usufono, ae faigata ua oo i le 
taimi e maea ai galuega a le Fono na le oo ai se faamatalaga. O lenei la taeao 
lau Afioga, ou te tulai atu e faamatala le uiga o lafoga nei a faifeau, ona ua 
paia e le sui usufono anapo e tusa ma le fonotaga a toeaiina ma faafetai ai 
Taitaifono a le Ekalesia EFKS ma le Komiti a Toeaiina sa matou fono ma le 
Afioga i le Palemia ma le Kapeneta i totonu o le potu o le Kapeneta. 

Tupe 2018/2019 - faitauga faalua 
 
  Sa ou maitau po o le a le uiga o le faafetai, po o le faafetai na ave i 
Taitaifono a Ekalesia ua latou taliaina le Tulafono, aemaise le Taitaifono o le 
Ekalesia Metotisi ma le Komiti Tumau sa matou talanoa i le taimi a o 
faagasolo le Tulafono lenei. O le Tulafono Tau Faaofi lenei lau Afioga i le 
Fofoga Fetalai, sa amatamea ai le matou Matagaluega, sa matou asia Taitai o 
Ekalesia uma lava i le amata mai o le Tulafono lenei a o faagasolo le.... 
 
  FOFOGA FETALAI:  Malie lau Afioga i le Minisita o Tupe Maua, se i 
tulai mai lava le Afioga i le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi (Palemia):  Lau Afioga i le 
Fofoga Fetalai, ou te tulai atu e fautuaina le Afioga i le Minisita, e onosai se i 
oo ia i le taimi e tali ai le Minisita ia ona avatu lea o le... ae taatia mai ia te au 
le mataupu lea. O le mea lea, onosai ia lau Afioga. Ae sa faapena foi se 
lagona anapo ona e i ai le taimi tatou te naunau ai i a tatou lauga ona sese ai 
lea o le mataupu, aemaise e le i saofai le sui usufono i totonu o le feiloaga a 
matou ma le Ekalesia. O lea la faatoa talanoa le Kapeneta nei, ae le i faia se 
iuga. Ae foliga mai i le saunoaga a le sui usufono anapo, ua uma ona fai le 
iuga. Ae pei o le tulaga lena ou te faaeteete i ai, e le i tali ia le Malo i le tulaga 
taualoa ae faatoa soalaupule e le Kapeneta nei, e ui sa ou logoa lava le 
Ekalesia, ua tautuaupega le latou mataupu. E puupuu lava le faaupuga lena o 
le tautuaupega, ae tele lava le faamatalaga e sosolo mai ai i tua. O lea la e le i 
soalaupule le mataupu e le Kapeneta aloaia i le afiafi a nanei, a o lea ua 
saunoa le sui usufono e pei e foliga mai, ua ioeina e le Malo le mea lea o le 
talia o le iugafono. E le mama i le Malo. Sa ou manatu sa faafogafoga le sui 
usufono, o le mafuaaga lena toeitiiti atoa le itula o ou lauga ai ma 
faamalamalama atoa le lavelave ma le loloto o le mataupu. Sa ou faapea la, 
ua malamalama le sui usufono, o le sui usufono foi ua foliga matua, a o lena e 
ta’ui i totonu o le lauga uma lena i totonu o le Palemene lenei le integrity, le 
amiotonu o Tulafono e pasia i totonu o le Maota lenei. O le Maota lenei o lea 
ua atoa i ai ia Tupu ma Ee o Samoa. Lau Afioga i le Fofoga Fetalai, e le 
faapena la ona tulai mai se Malo e tu i luma tu i tua, tu i luma tu i tua, e le 
faapena se Malo e tulai mai e taitaia se Malo. 
  O le mafuaaga foi lena o lea e ala ai ona lagolagoina pea e le atunuu le 
Vaega lenei, e le o se Malo e tulai atu e faamalie tagata. E le faapena le 
Faigamalo lenei, e le tulai atu e faamalie tagata, a tulai mai lava ia e aumai le 
latou pitolaau ona lilifa lea i ai le Malo, o le isi aso ua lilifa i lea itu lilifa i le 
isi itu. O le ala lena e aloaia ai le Malo lenei e le itulagi lenei o le Pasefika. E 
le mafai ona faia se iuga e aunoa ma le vaavaai loloto o le Malo i ona aafiaga. 
O lea la e le i oo i le taimi e soalaupule ai le mataupu lenei e le Kapeneta i le 
tulaga taualoa ma ave aloaia ai ia le tali taualoa. 

  E faapena le uiga o mea i le va o le Malo ma Taitai o Ekalesia. E 35 le aofai 
o Ekalesia lea e i Samoa nei, 35 Ekalesia Kerisiano eseese, ae o le 34 o le 
aofai o le 35 lea o lo o i ai le 75% o le atunuu lenei, e leai ma se leo, e leai ma 
se leo. O lea ua pasi atu loa le Tulafono e le tatou Maota lenei ua atoa i ai le 
Malo o Samoa, le atunuu o Samoa sa lagolagoina le Tutoatasi o le Malo 
lenei, taufai talia uma e le 34 Ekalesia Kerisiano i Samoa nei. Ma e leai foi se 
Ekalesia o le 34 lea, ua latou tagofia le mataupu ona o le mataupu o le 
mataupu faale Malo.  
  Lau Afioga i le Fofoga Fetalai, o le tulaga lenei, e maioio lelei a tatou 
matafaioi na aumai e le Atua. O le a le matafaioi lena? E ese lava le itupa o i 
latou e failauga o le Talalelei e faataumafalia le atunuu i meaai faaleagaga, ae 
ese foi le matafaioi a tatou, matafaioi a i latou o failauga o le Talalelei i le 
faataumafalia o le atunuu lenei i taumafa faaleagaga. A o le matafaioi a Malo, 
e faataumafalia le atunuu i meaai faaletino, ina ia maoona ma ia fiafia ma ia 
filemu le lafumamoe a le Atua, ma saili auala e faatino ai auala ia. 
  Lau Afioga i le Fofoga Fetalai, ua matua maoti matafaioi, matafaioi ia a 
tatou, e pei ona fai mai ai Paulo, ia usiusitai tagata uma, usiusitai tagata uma, 
e le i faapea mai na o ni nai tagata, ia usiusitai tagata uma i faipule, o tatou, i 
faipule. Aisea? Leaga o Auauna a le Atua na tofia, o auauna a le Atua e fai 
mea lelei mo le lafumamoe a le Atua. Lau Afioga i le Fofoga Fetalai, o lena. 
O lea la e le i tali le Malo, a o lea ua saunoa le sui usufono e taitaiseseina ai le 
faafofoga tapuai mai a le tatou atunuu. O le mea lena, ia outou alolofa a outou 
Afioga, ia faataua outou tofi, outou o taitai o Samoa, o le io io i le Tulafono 
ae tu ae ese le mea e saunoa mai ai? Ia faataua outou tofi o outou o taitai tofia 
pei ona fai mai ai Paulo. O Paulo, o le uluai Theologian a le Ekalesia 
Kerisiano. O ia o le uluai Aoao o le Ekalesia Kerisiano, na aoaoina lelei e le 
alii o le tulafono o le loia o le tulafono o Kamalielu, o le tasi o le toatolu, o 
Kamalielu, Shemiah ma Iliad. O latou ia e toatolu o Polofesa o le tulafono, o i 
latou ia lea sa talatala ma Iesu ina ua oo atu i le 12 tausaga o le tatou Alii e 
auai i tu ma aga faa-Isaraelu o le tausamiga, lea la ua toe foi matua faapea 
lava o lea e mulimuli atu Iesu, ae leai o lea e talatala ma le toatolu lea lea e 
aumai i le tusi a Luka. 
  Lau Afioga i le Fofoga Fetalai, e le o se tagata faaletonu ia Paulo, o Paulo 
lea e le o oo i ai se upu a le Ekalesia. Lau Afioga i le Fofoga Fetalai, o le ala 
lena o lea ou te tulai atu ai ma le agaga faaaloalo, agai pea a tatou saunoaga i 
le Tala o le Tupe, ae soia ia le agai i mataupu ua uma ona o’oo’o i ai outou 
finagalo, o la e faafogafoga mai o tatou itumalo. O le a se faafogafoga mai a 
itumalo? Ua uma ona pasia e le Maota atoa ae toe faalogo mai ua ese le auala 
e alu ai, o i ina e fai ai lou iuga e le itumalo. O i ina e tau mai ai o oe o le toa, 
ae le o se faipule femoumouai.  

  Lau Afioga i le Fofoga Fetalai, o le ala lena ua ou tulai atu ai ou te faamalie 
i lau Afioga i le Minisita, se i oo mai i le tatou taimi, ona tatou tali atu foi lea 
i manatu faaalia o le tatou Maota nei, ae ua ou faalava atu i i faalavefau, tau 
lava ina faamaalo a iuofe, ia aua ne i faaseseina le faafogafoga mai a le 
atunuu. 
 
  FOFOGA FETALAI:  Ia, atonu ua... Ia se i tulai mai le Minisita mo Tupe 
Maua. 
 
  Afioga Hon Tialavea Fea Leniu Tionisio Hunt:  Faafetai atu i lau Afioga i 
le Fofoga Fetalai, faafetai foi i le Afioga i le Palemia mo le faauilavea, ua 
uma foi se manatu o lea ua faaali atu e le Palemia le manatu na tulai atu ai, 
faafetai i lau Afioga. 
 
  FOFOGA FETALAI:  Malo faafetai. Ae avea foi lenei avanoa ou te asu 
atu ai vaimalu i puega i le tofa i lau Afioga i le Palemia ma le Kapeneta, 
aemaise foi o lau Afioga i le Minisita e fitoitonu i ai lenei Tulafono, ona ua le 
maua lelei foi e le Fofoga Fetalai le taitaiga o le tatou Fonotaga i le aso fono 
ananafi le tulaga tonu o le saunoaga a le sui usufono mo Gagaemauga Nu.3, 
ona o mataupu faapenei e le toe oo i ai se saunoaga a se sui usufono i se 
mataupu ua maea ona pasia e le Maota, aua o lea ua pasia e le Maota le 
Tulafono, e leai la se isi e toe foi i ai i tua aua ua pasia. Ae ese le faitau a le 
Fofoga Fetalai, e tonu ma sao le saunoaga a le Afioga i le Taitai o le Malo, e 
a tatou e pasia ae a tatou foi e toe femoumouai foi.  
  Ia e manatu foi le Pulega ma le tausiga o le mamalu o le Palemene, ia e 
faapena se lagona, i le tatou tu i luma, tu i tua, tu i luma tu i tua e le maua ai 
se tonu lelei ma e le mautu ai le tatou faaiuga Faa-Palemene, aua e silasila le 
Palemene i le lautele ma le lelei o tagata lautele.  
  Ia ae ese lau faitau sa ou manatu e pei o le faitau a le Sui Fofoga Fetalai, ia 
ona ua talia, ua faapena ona suiga filemu ia le finagalo o Taitai o le EFKS le 
au Toeaiina, na mafua ai ona latou talosaga pe maua se feiloaiga ma feiloai ai 
ma le Kapeneta, ia ona ua latou talia le finagalo o le Palemene. E ui i lea, ua 
le faitau tutusa Tutuila ma Ape, e pei o le upu e fai i le la usoga. Ia o le mea 
la lea, a o faafogafoga mai foi lau Afioga i le Sui Fofoga Fetalai, ia masalo 
pei e ese foi lou manatu na mafua ai ona ou le taofia lau saunoaga anapo, ia 
ae e eseese foi le faitauga. Atonu o le sao sau faitauga a le Malo, ia malie e 
aua le toe oo i ai le saunoaga i lea vaega.  
  Ia ae tulai mai e faaauau le saunoaga. 
 
  Tofa NAFOITOA TALAIMANU KETI (Gagaemauga Nu.3):  Lau 
Afioga i le Fofoga Fetalai, e taua ia o taeao ma mea na tutupu ai, o upu ia a le 
atunuu. 

  Ae ua ou manatu o le a ou see ese ai, aua o le sui usufono o lo o tulai nei, 
Gagaemauga Nu.3. e lagolago i mea uma ma faaiuga a le Malo, e le alu ese ai 
lava. O upu ia e faamanino i luma i le faafofoga a le itumalo ma Samoa aoao 
aemaise le mamalu o le Palemene.  
  Ae o lenei taeao, ou te manatua ai le pese a le Metotisi 190, E ua logologo 
lava le Tala e lelei, o le leo o le alofa lea ua taalili mai nei, Ua maea aua ua 
fetalai Iesu i mea uma.  
  Lau Afioga i le Fofoga Fetalai o lea ua maea ona amata ona sii le faafetai i 
le Atua aua le maleifua mai o le Maota i fanuga lelei. O upu lava e fai i le 
taitoafa, fai mai o Fotu na tu i Ululau, a o Tuliau na tu i Mulilau. O foliga na 
o lenei taeao, aua o ananafi na taape ai ma le fiafia le Palemene, na taitai ai e 
le Atua le soifua ma le ola. Ae a lenei aso? Taofi iulau le Atua i lo outou 
soifua ma lo matou ola. O le ala lea e le alu loa so matou faamatalaga e ao 
ona afe ma faafeiloai i le paia o le Maota i ona tulaga faalupe, i le afio o lau 
Afioga i le Taitai o le Malo, Sui Palemia, le vasega le Aiga Kapeneta, 
Minisita Lagolago malo le soifua, malo foi le tauatai.  
  O lenei itu o le malu i sui usufono mamalu o le Palemene, a outou Afioga i 
Taitaifono o Komiti Faa-Palemene, sui o Komiti taitasi malo le soifua, ailao 
ua maua. E faafeiloai foi i le afifio mai ma tala mai o aao i Faauluuluga o 
Matagaluega a le Malo o alii ma tamaitai, ae faapea foi Faalapotopotoga 
Tumaoti. O le taeao ese lenei taeao i le tausiga alofa a le Atua, ua mafua ai 
ona atoa le fagailaua, tatou futifuti manuula, e afua i le alofa ma le tausimea a 
le Atua, ia foi ia te Ia le viiga i mea uma. Le tapuaiga Samoa aemaise lou 
itumalo Gagaemauga Nu.3, e le siita lo outou tofi, e lalago faatasi i le tofa a 
le Malo, o le agaga lena.  
  Lau Afioga i le Fofoga Fetalai, lea ua e saunoa e le toe tuua i tuagalu se 
finagalo o le itumalo, na ona asuasu atu o vai malu i puega, afai ua sala uta, 
malie, tonu tai. Ae faitau eseese Tutuila ma Ape e pau lava le mea sa oo i ai 
le faamatalaga i le po anapo pe afai e sao au faasao le Hansard, e na o le 
faafetai ua feiloai. O le iuga, e le oo i ai sa matou tala, pau lava lea. Afai ua 
faaletonu ni upu na faaaoga i le po anapo, leaga o au o le matai tausi nuu. O 
upu e faaaoga i le taimi o fono, lalago lelei, taoto lelei mea uma, a o faaiuga, 
e le oo i ai se faamatalaga a le sui usufono ma lenei itumalo, o le mea lea o 
outou mama na.  
 
  FOFOGA FETALAI:  Malie le sui usufono se i saunoa mai le Palemia.  
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, e i ai lava upu e masani ai ia tatou o failauga, e i ai lava e faalele, ae i 
ai foi e maitau. O tatou foi uma lava o lo o i totonu o le Maota lenei, o tatou o 
matai tausi nuu, o tatou foi o matai tausi aiga, o tatou foi o matai tausi 
ekalesia e tatou faia tonu faa-ekalesia.  

  O le ala lena e i ai lava le faaeteetega, leaga o tatou ia e sausau i le Maota 
lenei, a o lo o faafogafoga mai Taitai uma o Ekalesia, Ekalesia o lo o totogi a 
latou lafoga, o le mea lena e i ai le faaeteetega. Ae o lea ua saunoa le sui 
usufono, ua uma. Ua ou talia foi lana saunoaga, ae aoga mea e tutupu, o tatou 
uma lava e leai se o atoatoa. E i ai foi le taimi matou te sasi ai matou, ae 
faapea lava ona fai le tatou galuega i totonu o le Maota lenei, e faatino lava i 
le avatu aumai, ia ae e i ai foi le agaga e tatou te manatua ai, o a upu tatou te 
faia i totonu o le Maota lenei, o lo o faafogafoga mai lo tatou atunuu. Ia 
manuia le saunoaga a le sui usufono.  
 
  FOFOGA FETALAI:  Malo, faafetai. Ia ou te fautuaina foi le sui usufono, 
o lea ua malele ma saunoa le Taitai o le Malo, ia alo ia le saunoaga i le tatou 
Tala o le Tupe. 
 
  Tofa NAFOITOA TALAIMANU KETI:  Faafetai i lau Afioga i le Fofoga 
Fetalai, manatu o le a ou see sao loa i auga o aute, e a le faamoemoe o lenei 
vaiaso ma lenei taeao. O le Tala o le Tupe Autu, tausaga e 2018/2019.  
  Lau Afioga i le Minisita o Tupe, ua tauaao e le Maota lau saunoaga, e matau 
ma le totoa e lenei itumalo, e ao lava ona momoli atu le faafetai tele. O lo o 
taoto ai i totonu se faaupuga e faapea, o le Tala o le Tupe Faatatau Autu 
2018/2019, sa faia i luga o se filifiliga toa. O le a le uiga o lea mea? Filifili 
tatau po o fea e ave i ai le faamuamua, po o polokalame o i ai i le taimi nei e 
fia faatinoina, ia po o atinae e alualu mamao a le Malo, o faaiuga faigata. A 
ua ou manatu ai e le tau selu atu lau Afioga, i le vaa sa fealuai i le va o Savaii 
ma Upolu, o le Laitiiti ae Maini, e itiiti lou tino, a ua matagofie mea e te faia.  
  A ua le tasi foi le lua a ou faatusatusa i le Tala o le Tupe talu ai, 2017/2018 
ma le Tala o le Tupe 2018/2019, e leai lava se eseesega tele o i ai, e tau mai i 
lenei itumalo, e le o tuufaua le galuega ma le valaauina. O la e taofi iumaea 
ma aputiputi seleni a le Malo, fua le manao i le seleni ua maua, e manaia lena 
fuaitau. O le faasoasoa lelei o seleni a le Malo, o le ala lea o le momoli atu o 
le faamalo ma le faafetai. 
  O le upu moni lava o le tausaga faaletupe lenei, e i ai mea tetele e tutupu o 
lo o alo atu i ai lo tatou Malo, aemaise Taaloga a le Pasefika. O lea e fia 
momoli ai se faafetai tele i le Faigamalo a lenei itumalo, faafetai mo le 
aumaiga o taaloga, e tele aoga mo tatou. Samoa o la e numera tasi, i le tulaga 
o le Stable Government, o se atunuu e lelei lona Faigamalo, i ana faiga faavae 
ma ana tonufai, tasi lea mea sa fesoasoani tele i le tatou bid lea sa fai, a o le 
laualuga uma, a o se avanoa e koleni ai, e faailoa ai taleni a alo ma fanau a le 
atunuu e tautaua ai i mea nei o taaloga. O le mea lea e momoli ai lau faafetai 
tele, o lau vaavaai o Tupe Maua ma Tupe Faaalu, Tala o le Tupe e pei ona 
tauaaoina i le Maota, lea e i ai le deficit e $12miliona. E faatusatusa i taaloga 
lea e alu ai le $11miliona, tau mai i lenei itumalo ma lenei usugafono, o le 
agaga lea.  

  O lea e tapena i ai mo le faamoemoe i lenei tausaga ma lena tausaga, o lona 
uiga a na faapea e leai taaloga, e taoto lelei mea uma, aputiputi lelei mea uma. 
O le mea lea e momoli atu ai le faamalo ma le faafetai i lau Afioga, aemaise 
le Pule Sili ma le Pulega. Malo galulue, malo i le faasoasoaina tatau o le 
faaaogaina o tupe a le atunuu. E viia le Atua i mea uma.  
  Ou te fia faafetai tele i lau Afioga i le Minisita mo Tupe Maua, malo saili, 
malo galulue, aua e vaavaalua lo oulua faiva. Lea ua taoto mai i le lua Tala o 
le Tupe, se tulaga lelei o le tupe maua a le atunuu. O le mea lea e fia momoli 
ai le faamalo ma le faafetai, malo le silasila mamao, faafetai mo mea uma, i le 
maitau i tulaga uma ua faataoto mai ai ma le faamuamua o le Tala o le Tupe o 
lenei tausaga, e matua lagolagoina lava, e lagolagoina e lenei itumalo.  
  Aisea? O lo o lelei lona faataotoga o tulaga uma e pei ona ave i ai le 
faamuamua i le tulaga o aoaoga a le fanau ma le soifua maloloina ona faasolo 
mai lea i atinae tetele a le Malo, lea lava e taoto i ona taotoga lelei. E i ai le 
manatu o lenei itumalo, matou te talia ma le faaaloalo le tulaga ua aumai ai le 
Tala o le Tupe Autu o lenei tausaga 2018/2019. 
  Lau Afioga i le Fofoga Fetalai ona tau agai lea o se faamatalaga a lenei 
usugafono, i talosaga a lenei itumalo. 
  Lau Afioga i le Minisita mo Aoga, Taaloga ma Aganuu, malo le fai o le 
faiva. O le amataga o le tausaga nei na umusaina ai le faleaoga fou i 
Laumoliafi i Avao, fogafalelua na afifio atu ai le Malo e molimauina, e pau 
lava le mea o lo o taoto ai, e le i maea lona malae. O le mea lea matou te 
valuvalusia aa o le fau, tatou na ona toe faamanatu, lau saunoaga e toe fia 
tulituliapu pea leaga o la e faafofoga lo matou itumalo. Ua tauaaoina foi 
tusitusiga o mea ia, e na ona toe faamanatu i lau Afioga, faamolemole le 
malae taalo o Laumoliafi e fia faamaea pe a tusa ma le faasoa o lenei tausaga.  
  O le tulaga i le taaloga o lo matou itumalo, o le tasi nei o itumalo o lo o 
taumafai i le taaloga lea o le siisii uamea mamafa, ia faapea foi ia ma le 
taaloga lea o le fusuaga. O le mea lea matou te tatalo atu ai i lau Afioga i le 
Minisita, afai o lava le faasoa i lenei tausaga, o le upu moni lava e tasi lenei o 
itumalo e tulai mai ai, nisi tagata o le a tautaua ai le atunuu i le va i fafo i 
taaloga ia, o le siisii uamea mamafa ma le fusuaga. Ua maea ona matou 
feiloai, peresetene o asosi o taaloga ia, ia ma ua tuu mai foi lo latou tauau. Ae 
o le matou tatalo i lau Afioga i le Minisita, faamolemole e moomia se 
fesoasoani, e faatupu ma faaolaola ai pea, maua nisi o avanoa o alo ma fanau 
o Gagaemauga Nu.3 i tulaga tau taaloga e tautaua ai si o tatou atunuu.  
  Lau Afioga i le Minisita mo Galuega, Felauaiga ma Atinae Eseese a le 
Malo, ia masalo ua se tai taliga i lau faafofoga se matou faaoloolomaau, ae i 
ai lou talitonuga ua oo mai. O le ala lea o le amata o se matou lauga o le tasi 
lenei taeao iloga i lo matou tulai mai. Lau Afioga faamolemole se i toe 
silasila ane i le aualatele o lo matou nuu i Safai, e le o se auala galue, sa ou 
lauga ai foi i le tausaga talu ai, e pefu le taeao e pefu le afiafi, a o le auala o le 
nuu, e le toe i ai se nuu i tai, ua i gauta o le vai i Satoalepai ua pae ai lo matou 
nuu i Safai. 

  Na pau lava lea o le faaletonu o le aualatele, e lua falesa la e i ai, o 
malumalu tapuai i le Atua, o le Assembly ma le Katoliko. A o lea foi ou te 
talitonu aua ou te taumulimuli lava ma solisoli mulivae ia outou Afioga, tasi 
lea priority e pei ona aumai ai le Tala o le Tupe i le faatinoga o alatetele, o 
faleaoga ma falesa. O lea matou te tatalo ai ma faaoloolomaau i lau Afioga i 
le Minisita mo Galuega Eseese a le Malo, a tusa ma lau faasoa i lenei tausaga 
o le Tala o le Tupe, o lea ou te vaavaai atu i le allocation e $8miliona ma ona 
tupu, faamolemole ia maua se avanoa mo le matou nuu i Safai e le o se auala 
galue, e agai ai foi i primary school a o la e faatu ai ma le aoga faataitai, 
aemaise o lea ua faaofi mai foi ma le tulafono, le age o le aoga faataitai o le a 
tuufaatasi le tele, ia o le agaga lena ma le faaaloalo i lau Afioga, se i silasila 
ane i ai. Ou te manatu o lena ua pito i luga le matou talosaga. E taea pea i sa 
matou talanoa le talosaga mo auala galue, pe afai lava e oooo i auala galue le 
faasoa lau Afioga, e tasi le auala galue ae fa nuu e i ai. O lou itumalo e fitu 
nuu, e tele tele, ae fa nuu ae tasi le auala e agai uma ai i maumaga, tulou le 
gutu ma le Maota, o Avao, o Lelepa, o Vaipouli ma Saleia. Ou te tatalo atu 
ma le agaga faaaloalo, a i ai se asiasiga, o la e foi ua ave le talosaga i o matou 
nuu ia, ia amata ona agai i uta se i agai atu le Malo e faatino auala ia ma 
atinae a le tatou tamaoaiga e agai i le vaomatua. A alu alu suaga o le vaatele 
lau Afioga i le Minisita mo Galuega ma Atinae Eseese, e pei ona molimau le 
Minisita mo Faatoaga ma Faigafaiva, o Satoalepai o le tasi lenei nuu e tele le 
vai, e tasi lava le auala la e i ai o le auala maa e aoga mo le taimi nei e ono 
sosola ai pe a tulai mai afa malolosi ma ni Tsunami. A o le talosaga a le 
matou nuu, e maua se auala lelei, na o le auala savali i luga o le vai, o le nuu i 
tai, va i le vai, amata loa ona togavao. Na ona tuu atu i ou tafatafa, a tusa ma 
le faasoa, e i ai lo matou talitonuga e tele le tupe e alu ai i lau vaai ma lau 
observation, ae na ona taua i la matou lauga i lenei taeao, o la e faafogafoga 
le matou nuu o Satoalepai, le afio o Maiava, susu o Mataia, le Aiga Sa Peseta 
e tausi vaatele e le Aitutagata o Mauigoa, faaleo le talosaga.  
  Ona oo atu lea o sa matou faamatalaga lau Afioga i le feoaiga lea i le va o 
Salafai ma Tumua nei… 
 
  FOFOGA FETALAI:  Toe lua minute o le sui usufono. 
 
  Tofa NAFOITOA TALAIMANU KETI:  O le fesili lau Afioga, pe aisea 
ua aveesea ai le service foi lea e masani ta te mimita ai i le va lea, lea e 
masani ona fetosoai ai le trolley ma tautua ai le mamalu o le atunuu? E ese le 
manaia o faamatalaga na aumai i le taimi sa feaveai ai, o le taimi nei, ua le o 
toe i ai. O le talosaga, ia se i toe faatino e ese le manaia, o lea foi ua amata 
ona malaga mai a tatou tagata tafafao maimoa mai fafo ma tulaga uma 
faapena, afai e mafai ona fai i luga o vaalele, ia fai foi i luga o tatou vaa 
aemaise lava le va lea ia ave i ai lau faamuamua faamolemole Unasa, o le va 
o Salafai ma Tumua. 

  O le tulaga e fia taua i le tulaga o vaa, o le tulaga lea o le toe fesuiaiga o 
totogi o pasese. Pe le maua se avanoa e toe fesuiai ai policies ia i le tulaga foi 
lea e tuu i ai se avanoa i le tolu aso i le toe suiga o pasese ma taimi e malaga 
ai? Ia afai lava ta te alu atu e fai le booking i le taeao ae toe sui i le afiafi, e 
sau lava le tau o le mea a e tasi. O tiute faafaipule e alu i Savaii ma toe foi 
mai e tuli mai Komiti Faa-Palemene. O le mea lea na ona tuu atu i tafatafa, 
allow se tolu aso, e ova atu loa ua talafeagai lena fee. O lea foi tatou te 
mananao i tupe maua. A o le matou tatalo o lea e impact day, o matou nei e 
malaga soo i Salafai.  
  O le fesili lau Afioga e faamuliau ai le matou tala lau Afioga, o le a se mea 
ua oo i ai le atinae i Samalaeulu i le auala laupapa, e aafia ai le feoaiga a le 
matou itumalo pe a tulai mai le vai tele lea o Maliolio? I le ma le isi, o le a ea 
se tulaga ua oo i ai le tatou malae vaalele i Maota e vave ai le feoaiga, 
domestic flight, aemaise sui usufono e fia oo vave i Savaii pe a maea 
fonotaga ma toe tuli mai? O mea ia e tatalo atu ai po o le a se tulaga ua oo i ai 
nei faamoemoega uma.  
  Ona ou oo mai lea i le matou Minisita mo le Matagaluega o Leoleo ma 
Falepuipui, lau Afioga i le Minisita, faafetai tele o lea ua maua tala ua tapena 
le promotion. A o moomooga ia o le loto, siitia le tulaga, siitia le auaunaga, 
siitia le lagona o le fia ola galue. Ona i ai lea o le manatu e faapea, ni a fa au i 
le faasoa, vaai o latou totogi, aua o lena e i ina le utu a le faimea ma le faasoa 
ma le lima lelei i o latou totogi. A silasila, e silafia lelei e le Minisita sa ma 
galulue faatasi i le Matagaluega, a fai le comparison i le taimi lenei, a silasila 
i ai le Minisita o Tupe, le Fuimu ma le Falepuipui, tulou. o la e maualalo lava 
le starting rate o leoleo ae tau siisii faatutusa ia ma amata ai agai i luga. O le 
talosaga lena ma le faaaloalo e le mafai lava ona galo Afia i le vao, e tu pea 
ma tetee i le faamalama aua le latou tautua e 24 itula 7 aso o le vaiaso, o se 
meaalofa a o se taui i le ofoina o le latou soifua aua le tautuaina o le tatou 
Malo. O le mea lea lau Afioga i le Minisita, o lena e i ina le utu a le faimea.  
 
  FOFOGA FETALAI:  Malo faafetai, ua faaiu mai le saunoaga a le sui 
usufono mamalu.  
 
  Tofa NAFOITOA KETI TALAIMANU KETI:  Ia, ou te tautala ma le 
faaaloalo i lau Afioga i le Fofoga Fetalai, e ui ina e le i maea nisi o lagona ma 
talosaga a lenei itumalo, ua maea le itumalo toe lava o talosaga lautele tatou 
te fesoasoani o le tatou Faigamalo e atinaeina le atunuu, tatou te fetufaai i 
lagona ma mafaufauga. E ui i lea, o le a foi Sina i Futu. 
  Lau Afioga i le Fofoga Fetalai, faafetai tele mo le avanoa. O le a foi sau 
faafogafoga i se matou talanoa i lenei taeao, ia malu ave i fale lou finagalo. Ia 
fale i le fale o le Atua le tofa i a outou Afioga, le Palemia ma le aiga 
Kapeneta, matou te le siita atu, a o ai a matou o i ai, o tatou o le Faigamalo ia 
manuia outou faiva. Ia manuia le Fonotaga a Samoa manuia le tapuaiga a le 
atunuu. Soifua ma ia manuia. 

  FOFOGA FETALAI:  Malo faafetai. Malo saunoa i le Afioga i le sui 
usufono mamalu le Afioga i le Sui Fofoga Fetalai. Ia, ma ua ou maitau atu ua 
tulai mai le sui usufono mo Gagaifomauga Nu.3.  
  Ia, ou te tapa ma le faaaloalo lau Afioga i le sui usufono mamalu e te tulai 
mai. 
 
  Susuga Hon LAAULI LEUATEA POLATAIVAO FOSSIE SCHMIDT 
(Gagaifomauga Nu.3):  Faafetai tele i lau Afioga i le Fofoga Fetalai o le 
Maota Fono o Samoa mo le avanoa. Faamalo atu foi Matautu fetalai aua lo 
tatou sao ia Manuvao i lenei taeao.  
  E talitonu o lea ua sausaufialele le manu nai Utufiu, o uputuu aua le tolotolo 
o Aiga Sa Tupua ma Aiga Sa Malietoa, ou te manatu foi o lea ua maea ona 
tofi le oaoa o le vaa e le uso mai le Tuamasaga, ae gafoa ata ua 
matamatanonofo le maota o le Tuiaana, o upu e fai i le Aiga Tauoaana. 
Tulouna, tulouna ia. O le fesili; o ai le pule, o ai le malosi ua tatou penei ai i 
le aso? Lau Afioga i le Fofoga Fetalai, e pule aoao le Tama e Ou mea uma, o 
le Atua le Tama, le Atua le Alo ma le Atua le Agaga Sa o lo o Faavae ai si o 
tatou atunuu ma le Palemene lenei. O lea ua tatou niumusa ai nei i lenei taeao 
fou, ua sooula ai le fala, ua atoa foi puna o saunoaga aua le alofa ma le 
agalelei o le tatou Tapaau Sili i le lagi. Ua foai mai le taeao manuia i lau 
Afioga i le Fofoga Fetalai, lau Afioga Toleafoa e le taea ou sa ma faiga leaga 
o oe o le Faasisina, o le Aiga Satuala ma ou mamalu aua le paia o le itumalo. 
Malo le soifua manuia. 
  E faatalofa atu i lau Afioga i le Tama o le Atunuu, lau Afioga i le Palemia, 
lau Afioga i le Tamaitai Sui Palemia ma le mamalu o le Kapeneta. I le ee ma 
le papaaao o le Fonousu a Samoa, o e na fai mai le fuifui, o e na totofi, sama 
se mago, fili se tautai, tautai se poto, aua le sa folau o Samoa nei ma le 
lumanai.  
  E faatalofa atu i le Tafatolu o Faigamalo i le afio o le Afioga i le Faamasino 
Sili ma le Ofisa o Faamasinoga. E le faaitiitia ai le faamuli ma le ai aua le 
tapuaiga a le Afioga O Le Ao Mamalu o le Malo, le Sui o le Fono a Sui Tofia 
ma le Fono Faatonu a Samoa. Le paia maualuga i Faauluuluga o Matagaluega 
a le Malo ma Faalapotopotoga Tumaoti ma le au galulue, mai se ua ao 
sinasina ua loa le tautua se i oo i le malosi o le nuu. Samoa i lau tapuaiga i 
lenei aso, e manatu o lea e sasa lava le aveo i le peipeiga o vai o tausala, a o 
lo o e ula pea le mulila ma sasa le fala i faiva poula aua le galuega a lou 
Palemene. Le paia i Aiga, Faleupolu Tofia o le atunuu, saoao ma tamaitai, se 
i oo i ē e faia le galuega o le tautua i le ao ma le po.  
  I le tapuaiga aua tatou Faigamalo, o uso tuofe, o tino soototo ma sooaano, 
aua le Faigamalo a Tutuila ma Manua, le Afioga i le Kovana ma le Lutena 
Kovana, le Maota o Sui, Fofoga Fetalai ma le Faigamalo, o taua o le uso. E 
tasi le toala faaautama.  

  Lou itumalo pele, Sa Tupua ma Sa Malietoa ma Aiga, malo le tatalo, 
faafetai galulue, faafetai i lo outou silasila i le Atua ma le tauavega o le tatou 
matafaioi, o lau ma la’u ina ia manuia Samoa. O le a fai le tatou upu, ave le 
tatou tuualalo ma le fesoasoani i le tatou Malo aua le matimatiina o le Tala o 
le Tupe. O le matua o le taumafai atu i lenei taeao lau Afioga i le Fofoga 
Fetalai, “E le o le fitafita, e le o le malosi, a o le Agaga o le Atua.” A o le 
mau tuutuufafau a Samoa, na tofia e le Atua Samoa ina ia pulea e matai, ona 
o Lona suafa ua vaelua i ai. E le o le tino, a o le Agaga o le Atua. Afai ae 
tumau le tagavai lena, e tumau le manuia o Samoa mo nei ma a taeao.  
  Lau Afioga i le Fofoga Fetalai, ua ou tautalagia le mataupu lea i nisi o tala 
sa fai i le Maota. O le Tala o le Tupe lea tatou te talanoaina nei, e le o se Tala 
o le Tupe ua na o tatou, pe na o le Palemene lenei. O ai lea e gaoioi i le Tala o 
le Tupe? E pei lava ona ou fai atu lau Afioga i le Fofoga Fetalai, o le galuega 
fita o lea e faamaopoopo e le tatou Palemene. Lau Afioga i le Fofoga Fetalai 
ma le mamalu o sui usufono, le Palemia ma le Kapeneta, Minisita ma le latou 
matafaioi, peitai e tolu lava le auvaa. O la e taputapuai mai lo tatou atunuu, le 
paia i Aiga, le paia i Faleupolu tofia, le pule mamalu a alii ma faipule, faletua 
ma tausi, saoao ma tamaitai ma le latou matafaioi fai. E 3,000 i le 2,000 
tausaga talu ona faavae le faavae lena o Samoa. E le mafai e se isi ona toe sui, 
ua uma ona tofa tofi le atunuu, ua iloa aiga, ua iloa tama, ua iloa faleupolu, e 
le mafai ona toe suia, e leai se poto, leai se vave. E le alu alu lava le tagata ua 
aoga aoga ua tele lona tomai, tele ana tupe sau fai mai, lau afioga ua lava lou 
taimi ae se i ou alu atu. E tupu? E le mafai, leaga ua uma ona tuumatamaga le 
atunuu. Afai lava e te ola mai o oe o le aiga, o oe o le aiga. Afai o oe, tulou 
Tuisamau, afai o lou tofiga o le tootoo fetalai o Samoa, o oe, o oe lava. E le 
mafai ona alu alu le isi fai mai, ua lava lau Tuisamau ae se i Tuisamau au. 
  O le faavae lena lau Afioga i le Fofoga Fetalai na ona ou faatepa ma ou 
faamanatu. O le ta aganuu lena  lau Afioga i le Fofoga Fetalai, lea e 
manaonao faalupe o naumati i ai ia le taofi. O le mea lena e ese ai le tatou 
Palemene ma le tatou atunuu i Malo uma o le lalolagi ma le Vasa Pasefika. 
Aisea? O le pule mamalu a alii ma faipule, o le pule ua uma ona tofi mai e le 
Atua ma vaelua i ai Lona suafa, e maua i ai le faatoatoafolau a Samoa ina ia 
filemu ma manuia le atunuu. 1830 fai mai e sau o la e vevesi toeaiina, saili le 
pule po o ai le Tama Aiga e pule ia Samoa. 1830 ae molumolu mai le Sa o le 
Savali o le Filemu, e molimoli mai le feau o le Talalelei. Na tuta i fea? Na 
tuta i Mataniufeagaimaleata. O le taeao o le malamalama o Samoa. Na 
faatalaleleiina ai le atunuu ma aumai ai i totonu le Atua le Tama, le Atua le 
Alo, ma le Atua le Agaga Sa e faatalaleleiina le finagalo o Samoa ma lana 
aganuu. Talofa e, o se mea e lelei o le valoaga na valoia e tausala o Papa, 
Malietoa ua uma Ao ma Iu o Malo, sau e faatali se Ao o lou Malo, faatali i 
lagi.  

  Ua taunuu valoaga lau Afioga, ua faatalaleleiina le ta faasamoa, 200 tausaga 
talu ai na taunuu mai ai, na taunuu mai ai le uluai ekalesia Mataniu Feagai ma 
le Ata, Faleu ma Utuagiagi, Malaeola ma Nafoaga, o taeao na ula o Samoa 
lau Afioga. O le vaa seelua lea, o le vaa seelua lea e ona le Tala o le Tupe. 
Pule mamalu a alii ma faipule, nofo a Faafeagaiga ma le Palemene a Samoa. 
O le vaa nofoatolu lena lau Afioga i le Fofoga Fetalai, na ona ou fia faatepa le 
Maota. O le nofoa e tolu ona vae e le mafai ona le o faatasi aua a le atoa e le 
mafai ona nofo, le mafai ona tu, le mafai ona savali, e manaomia le fusi o le 
fauomalo. E tatau ona tatou aputiputi i le mea lea. 
  Ona oo mai lea i le tatou Palemene ona omai loa lea o le ekalesia ma le 
atunuu filifili tatou, filifili le Palemene lenei, o lea faatoa 56 tausaga o le 
Palemene a le atunuu, tatou te omai e faitonu, tilotilo po o le a le Samoa o le 
a fau nei, o le a le Samoa i le isi selau tausaga. O le a le mea o le a tupu? E 
faapefea ona fai? O fea le mea e aumai ai tupe? E faapefea ona fau le mea 
lea? O le alofa o le Atua lau Afioga i le Fofoga Fetalai, o lea sa tatou vaai, o 
lea sa tatou tilotilo. I le uluai paketi i le 1962, e na o le $1miliona le tupe 
maua. O le a le Tala o le Tupe lea na saunia e le Afioga i le Minisita o Tupe? 
$800 ma ona tupu miliona. O fea e aumai ai ia mea? E leai ni a tatou mea. 
   Lau Afioga e le o le fitafita, e le o le malosi, a o le Agaga o le Atua. O le 
agaga lena lau Afioga i le Fofoga Fetalai, ua ou tu atu, ona ou te le i sau i inei 
o sou loto, I didn’t come here because of my wish, na ou sau i inei o le 
faatuatuaga a lou itumalo, ioe, o lea o le a savali lou 15 tausaga, a o lou 
faasinomaga, na amata mai i le tama o lou tama i lou tama, ioe, sau ia te au. E 
ova atu ma le 60 tausaga o tautua. A fai la se upu ma fai se tala, e faaeteete, 
popole, aua ne i mamaioa ma mamaitaloa le Sa o le atunuu, e avatu le upu 
avatu le tala, avatu le faalaeiau, avatu le faamalosi. A paopapa, malie, afai e 
talia, faafetai. Silasila i le tatou Paeaiga, o le tatou Paeaiga, is History, history 
lau Afioga. Aisea? Ua tasi le atunuu, ua le toe i ai ni Vaega Faaupufai, e tasi 
le Vaega Faaupufai ua faatuatua i ai Samoa i lana Vaega Faaupufai e Puipuia 
le Aia Tatau a Tagata, ua vaavaai mai le atunuu i le tele o faigata ma 
puapuaga sa tatou i ai i le leai ma le faaletonu, ua tatou taunuu nei i le 
taunuuga ua tatou taunuu i ai. E tasi le Vaega Faaupufai, we are going back to 
the history. Aisea? O Samoa e tasi, e leai ni Vaega Faaupufai i totonu o tatou 
itumalo, leaga foi o le mea lava e falala i ai le tofa ma le faautautaga, uma, o 
le faalavelave, ua ese le polokiki lea ua tatou agai i ai, we have to control that 
i le agaga faaaloalo. 
  Lau Afioga i le Fofoga Fetalai e tatau ona tatou oloolopitovaa ma tatou 
faifaimalie, sii lea o le vaatele, a le ana a le puna, tatou galulue faatasi, 
galulue faatasi le Malo, galulue Ekalesia, galulue faatasi le pule mamalu a alii 
ma faipule, ona faataumuaava lea o le Sa ua see i maaomalie ma alu lea i 
autafeloa ua le toe auvili. 

  Lau Afioga i le Fofoga Fetalai, faafetai i le Malo, e le uma upu, uma tala e 
le mafai ona galo, leaga foi o le galuega sa tatou faia, a lea tatou te faia, lea 
tatou te galulue faatasi, aumai avatu, avatu le tuualalo, avatu le leo ma le 
talitonuga, o le tatou vaa e fautele. Aua a tatou faaletonu, afai o outou lea e 
tapasa ma kapeteni ae mama ae le tau atua, o le a le mea e tupu? E tatou te 
gotouga, tatou feoti ai. A o le uiga o le avatu o le tala lau Afioga i le Fofoga 
Fetalai, o le sui o le fau o Malo, ina ia galulue faatasi mea uma i le 
taumafaiga o lo tatou tamaoaiga. 
  Lau Afioga i le Minisita o Tupe, ia e momoli atu le faafetai ma le faamalo i 
lau faasoa faale-auau, o taimi uma ma aso uma ua ou faalogo o tagisa atu 
avatu manatu ma lagona, ina ia fesoasoani i le tatou Tala o le Tupe. Peitai, o 
lau fautuaga aua ne i e augata e saili tupe fou, there is plenty of fish in the sea 
and plenty of bird in the sky, e te saili ai i nisi mea fou e sue mai ni tupe fou, 
we need the new money, new investment, new people. Aua ne i tatou faia nisi 
mea mamafa e mafatia ai le atunuu, o lea e tau faasaosao le tatou mataupu, e 
le tutusa uma le tamaoaiga o tagata. Ae tatau ona e silasila mamao e le 
taufaafuluina, leaga o lou itumalo e na o mea lelei e sa leaga. E na ona 
tuualalo atu, o le tatou matafaioi o le saili o mea fou. Silasila agai i le mea lea 
ona manatu lea e taatia le Tulafono ae na ona ou faamanatu, o le mea fou lea 
o le quick the current, silasila ane lava i le mataupu lea, ina ne i meaane ua le 
manino le silasila a le Matagaluega, a o lo o i ai ni mea lelei mo lo tatou 
atunuu. E felefele ae tuu atu i ou tafatafa…. 
 
  FOFOGA FETALAI:  Ia se i tulai mai le Afioga i le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, leai ua leva lava ona foi mai ai le Matagaluega ma aumai foi le latou 
tuualalo ia te au, e le i taitai lava oo tatou i le mea lena, e le i taitai, e oo foi i 
le tele o atunuu e sili atu ona saosaoa lo latou tamaoaiga, o la foi e aloalosa 
ai, ae i ai tagata o tatou ua o i ai. O lea foi la e ave i ai le tuualalo, ia matua 
faaeteete i le mea lea, o le tuualalo lena a lo tatou Malo. Aua foi e te popole o 
lea foi ou te matau. Pei lava ona ou fai atu, e i ai lava ē e faalelefulu ae i ai foi 
ē e matau upu. O le mea lea, o lea ua ou matau atu lou atugaluga, aua e te 
popole, a oo lava ina mama le Sa o le atunuu lenei, e muamua lava iloa e le 
kapeteni ma ana au inisinia, e mulimuli mai tua ae ua leva ona iloa e le 
kapeteni ma le inisinia. O le mea lea, faafetai lava mo le tuualalo, ae e le o 
moe le Kapeneta, ae faafetai mo le faamanatu. 
 
  FOFOGA FETALAI:  Malo. Tulai mai le sui usufono e faaauau mai le 
saunoaga. 

  Susuga Hon LAAULI LEUATEA POLATAIVAO FOSSIE SCHMIDT:  
Lau Afioga i le Minisita o Tupe, o le tata logo o le tata logo a Masefau, leaga 
o lea e ta te i le vailiu, ae faafetai na ona faaoo atu lava, silasila i se tatou 
stock exchange, stockchain, o mea uma na e tatau ona e silasila i le isi 50 
tausaga i le lumanai. O lau tuualalo lena i lau Afioga. 
  O le isi mea lea ne i te i ua misi ia te au, o lea ou te vaai atu e le o sau, a 
tatou talanoa loa i le GDP a le atunuu, e le o sau le tatou cable i totonu o tatou 
faamaumauga, tailo, ae avatu pea i se taimi e te saunoa ai e faamalamalama. 
  Lau Afioga i le Minisita o Fefaatauaiga ma Kamupani Tumaoti, ia malo le 
onosai i le tatou vaalele. E leai lava se isi malosiaga e manuia ai le kamupani 
lenei o le lagolago a le atunuu, ua uma foi ona ou fautua atu, onosai, onosai e 
te saunoa i le atunuu, po o ai uma tagata, maua lou avanoa ia e tuitui, tuitui. 
Ekalesia ua e silafia lelei, e tasi le tausaga e sefulu koneferenisi e fai i Samoa, 
every year, e omai, Ausetalia, Niu Sila, Melbourne, Sydney, Brisbane, 
tautuana, a omai le tatou atunuu e lagolago le vaa, ou te tautino atu, e le uma 
le lua tausaga ua taunuu isi au vaa e tolu pe fa. O lau tuualalo lena, ae ia e 
onosai. E pau lava lou faanoanoaga, leaga e i ai isi Minisita Lagolago ia e 
gagana leaga i le vaa, e i ai tagata ia e o ma inu ava ma tautala leaga i le vaa, 
is not gonna a work, upu tautino lena, lena e mama ai le mea lea e te 
taumafaia. O lau fautuaga ia i latou ia, tuu…. 
 
  FOFOGA FETALAI:  Se i tulai mai le Minisita Lagolago. 
 
  Afioga Alaiasa Muagututia Moefaauo Malagaitutogiai Sepulona 
Moananu (Anoamaa Sasae):  Lau Afioga i le Fofoga Fetalai, sa ou le fia 
faalavelave lava i le saunoaga matagofie a le sui usufono mamalu, a o lea pei 
e matau atu, ua aafia ia Foaga ae le i faimisa i lafoga ma tuuaia ai Minisita 
Lagolago, ae lelei ona saunoa sao mai ma tau ma le suafa o le Minisita 
Lagolago. O le vaiaso na tea nei sa ou alu ai i le tatou vaalele i Niu Sila, o le 
manaia ia o le tatou vaa. Ou te le iloa la po o ai le Minisita Lagolago lea ne i 
te i ua tauseseina ai matou uma, ae sili le faasao lelei o le saunoaga a le sui 
usufono, ma le agaga faaaloalo. 
 
  FOFOGA FETALAI:  Ia se i tulai mai le isi Sui Minisita Lagolago lea mo 
Faasaleleaga Nu.4. 
 
  Afioga Peseta Vaifou Tevagaena (Faasaleleaga Nu.4):  Faafetai i lau 
Afioga i le Fofoga Fetalai, leaga e lafo a tatou faamatalaga o la e faafogafoga 
le atunuu, ona o lea ua saunoa le sui usufono i Minisita Lagolago. A o lea ou 
te manatua, o le malaga lea ou te masalo po o le lua nei masina na ma malaga 
ai ma le Afioga lena ia Laauli, ia amuia ia o la e nofo i luma i le business 
class, a o au o lea ou te nofo i tua.  

  O lea la ou te le malamalama i le mea lea e saunoa i ai le Afioga i le sui 
usufono mo Gagaifomauga Nu.3, po o le mea o au lea e fai mai i ai le 
faamatalaga, aua leaga ou te le iloa i nai ou uso Minisita Lagolago po o 
taumafa ava ma…..ae lelei pea le saunoa mai o le Afioga i le sui usufono o 
Gagaifomauga Nu.3, Afioga Hon Laauli po o ai tonu le Minisita Lagolago 
ona matagofie lea i le faalogologo, leaga o lea e toatele ia nai ou uso Minisita 
Lagolago, ma lou faaaloalo lava lau Afioga. 
 
  Tofa Olo Fiti Afoa Vaai (Salega Sasae):  Lau Afioga i le Fofoga Fetalai, 
na o se fesili atu lava faamolemole. 
 
  FOFOGA FETALAI:  Ona e le o oe o se Minisita Lagolago. 
 
  Tofa Olo Fiti Afoa Vaai:  Ia, ae se i ou fesili atu lava e fia malamalama i le 
mea tonu lava lea na saunoa i ai sui usufono mamalu. 
 
  FOFOGA FETALAI:  Ia se i tulai mai le sui usufono. 
 
  Tofa Olo Fiti Afoa Vaai:  Po o le mea o lona uiga la, e le o galulue faatasi 
Minisita ma Minisita Lagolago? O le matua faalata loa la le mea lea e fai e 
Minisita Lagolago ia latou Minisita, e leitioa a le avea i ai ni galuega e le 
Minisita. 
 
  FOFOGA FETALAI:  E masalo pei o le eseesega o Sasae ma Sisifo le 
eseesega o le mataupu lea e talanoaina nei ma le tulai mai o le sui usufono, ae 
ui i lea, ia se i tulai mai pea le Minisita Lagolago. Ia tulai mai le sui usufono 
mo Sagaga le Usoga. 
 
  Susuga Seiuli Ueligitone Seiuli (Sagaga le Usoga):  Lau Afioga i le 
Fofoga Fetalai, leaga o matou nei e malaga soo i Savaii i masina uma lava o 
le tausaga, e malaga i Savaii i fono a Komiti Faufautua. O le Afioga foi i lau 
Minisita ma lou tagata e i lalo ai le vaega lea o vaa. O lea ua saunoa le sui 
usufono, ua tuuaia ai ia Minisita Lagolago, faapea o le inuava i luga o le tatou 
vaa. E tusa lava o lea foi ua tuaina foi le Afioga a le Minisita mo lea mataupu. 
Ae e talosagaina lau Afioga i le sui usufono. E lelei lava pe a tau sao mai po o 
ai Minisita Lagolago ia, po o ai e fia faia lea mea, ona malamalama lava lea. 
 
  FOFOGA FETALAI:  Malie le sui usufono mamalu, se i tulai mai le 
Afioga i le Palemia. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetealai, o au sa ou faapea e le tu i luga lau Minisita Lagolago, aua e faigofie 
lava ona faapea, o lea ua omai lava le aualii ia fai i i le la misa. Aua o la lava 
e faaauau le la misa. Ae le iloa pe sao le sui usufono mo Gagaifomauga Nu 3. 
O le mea lea le sui usufono mo Gagaifomauga Nu 3, se alu ane e tau mai ia te 
au po o ai? 
 
  FOFOGA FETALAI:  E pei foi ua masalomia foi e le Fofoga Fetalai, e pei 
foi ua faaletalitonuina foi e le Nofoa, aua o lea e saunoa le Minisita Lagolago 
a le Palemia, sa malaga talu ai nei, ae e le o lelei le vaa lea. Pe moni nei 
faaupuga. Saunoa mai le sui usufono. 
 
  Susuga Hon LAAULI LEUATEA POLATAIVAO FOSSIE SCHMIDT:  
Faafetai i lau Afioga i le Fofoga Fetalai, ou te faamalulu atu, ma ou asuasu 
atu vaimalu i puega i le saofaiga a Minisita Lagolago, maitau upu, maitau upu 
ia na ou avatua. E i ai nisi, ae na e lagona lava e le tagata ia, ia. I don’t have 
to say it. E iloa lava e le tagata ia le tagata lea e faia le mea valea lea, 
emotion. Faapefea ona fai nei mea faapea? O oe la le Aiga i le Tai…. 
 
  Susuga Mulipola Leiataua Laki (Aiga i le Tai):  Lau Afioga i le Fofoga 
Fetalai…. 
 
  Susuga Hon LAAULI LEUATEA POLATAIVAO FOSSIE SCHMIDT:  
O oe la Aiga i le Tai…. 
 
  FOFOGA FETALAI:  Leaga o lea ua e taua le suafa o Aiga i le Tai. 
 
  Susuga Mulipola Leiataua Laki:  E manatu e le fia faalavelaveina le 
saunoaga a le sui usufono, ona e tasi le la sui usufono matua i totonu o le 
Maota lenei. E tasi foi lenei sui usufono e loloto le tofa ma le faautaga. Ae 
peitai o lea lava e faaaoga le gagana lautele lea o nisi, o nisi lava e lavea uma 
lava. Ae e le mafai ona sese aoaoga a lo tatou Faaola, sa fefinauai ai Lona 
Ausoo. Po o le fea le mea e leaga ai le tagata, po o le mea ea e tuu i le gutu po 
o le mea e sau i le gutu e leaga ai le tagata? Na ona ou faapena atu. E 
fautuaina le sui usufono mamalu, e aveese ia lafoga faalauaitele, ae tau sao 
mai le igoa o le tagata. Tau sao le suafa o le sui usufono mo Faasaleleaga Nu 
4 pe afai o lea, ma le faaaloalo. 
 
  FOFOGA FETALAI:  Tatau see ese ia ma lea lafoga. Tulai mai le sui 
usufono. 

  Susuga Hon LAAULI LEUATEA POLATAIVAO FOSSIE SCHMIDT:  
Lou uso i le sui usufono mo Faasaleleaga Nu 4, aua e te atugalu, e le mafai 
ona ou faia se mea leaga ia te oe, pe tauleagaina oe. I never do that. A o la ta 
mataupu, se i o ta feiloai pea i tai. Ave pea i tai i le mea na e manao ta te o i 
ai. 
  Faamalulu atu i le nofo a Minisita Lagolago…. 
 
  FOFOGA FETALAI:  E fautua atu i le sui usufono mo Gagaifomauga 
Nu.3 o lo o saunoa, se i fai fuafua ona o lea e tau lavea mai ai ma le sui 
usufono mo Faasaleleaga Nu.2 i lou aao faamolemole. 
  Se i tulai mai le sui usufono mo Faasaleleaga Nu.2. 
 
  Afioga Pau Sefo Taumata Pau (Faasaleleaga Nu.2):  Lau Afioga i le 
Fofoga Fetalai, sa ou le manao e tulai atu. O le malaga lea na taua e le 
Minisita Lagolago, sa ou malaga ai i le malaga lea, lea sa matou malaga 
toatolu ai ma le sui usufono o lo o saunoa. Ou te faasaoina le Afioga i le 
Minisita Lagolago i le nofoa sa nofo ai le o lo o saunoa. O luma, o le Minisita 
Lagolago sa nofo i tua atu. Ou te ogatotonu o laua, o le ala foi lea o lou 
taumafai i lau faaloia. O lea foi ua faafofoga Samoa, a e silasila foi i le matou 
ata, na o sui usufono lava nei na sii i luga aao, ou te le iloa la pe ua ou 
faamavae ma lea taumafaiga, a o le mea e sili ai, masalo o au lea o le a ou 
faaauauina le faamasinoga o i laua nei. E le toe maumaua a la tupe i loia mai 
Niu Sila ma loia i inei, e faapena lava ona fai fua a la faamasinoga. O lou 
tulai atu lea ona o au sa ou malaga ai i le malaga lea na matou o toatolu ai. 
Ma lou faaaloalo lava. 
 
  FOFOGA FETALAI:  Ua tele lea faamamaavega ia laua ia e toalua. 
 
  Susuga Hon LAAULI LEUATEA POLATAIVAO FOSSIE SCHMIDT:  
Saleaula o oulua ma Safotulafai o pule faavae. O lo oulua tiute lea, a vaai mai 
lava o toe falo e le isi Savaii le taliga o le isi Savaii, fai lo oulua tiute.  
  Lau afioga e eseese lagolago o le vaa. O le sui usufono mo Faasaleleaga Nu 
2 ma le sui usufono mo Faasaleleaga Nu 4, na o totogi o la economy fare, a o 
au e tiga le taugata o le business, that is my support, in my own money in my 
own pocket. I paid my first class to travel e support le Minisita mo Pisinisi 
ma lana vaalele. O le eseesega lena o commitment. E sao le sui usufono mo 
Faasaleleaga Nu 2, e sao foi le sui usufono mo Faasaleleaga Nu 4 sa matou o 
faatasi.  
  Lau Afioga i le Fofoga Fetalai, ona ou oo mai lea i le tulaga lea…. 
 
  Afioga Peseta Vaifou Tevagaena:  Lau Afioga i le Fofoga Fetalai, e i ai 
lava si mea lea e fia faasao. 

  FOFOGA FETALAI:  Leaga o lea na taua lou suafa. Tulai mai le sui 
usufono mamalu mo Faasaleleaga Nu.4.  
 
  Afioga Peseta Vaifou Tevagaena:  Leaga o lou uso, le sui usufono mo 
Gagaifomauga Nu 3, e tele ana tupe nai lo au. O la e sao lelei lava le sui 
usufono mo Faasaleleaga Nu.2, o le matou malaga toatolu. Sa ou faapea lava 
au e fai le pisinisi a le sui usofono mo Faasaleleaga Nu.2 e na te gafatia le 
business class. Ae ou vaai mai i la matou laina, e pei ma te nonofo uma lava i 
tua ma si ou uso le sui usofono mo Faasaleleaga Nu.2. Ae amuia le sui 
usufono mo Gagaifomauga Nu.3, o la e nofo i le mea e talanoa i le lua i le 
tolu afe. E pei o se mea lea lau afioga i le Fofoga Fetalai, e faafetai ai foi i le 
sui usufono mo Gagaifomauga Nu.3, i lona gafatia o ia pasese taugata. 
 
  FOFOGA FETALAI:  E fua lava i le tamaoaiga. Tulai mai le sui usufono 
mo Faasaleleaga Nu.2. 
 
  Afioga Pau Sefo Taumata Pau:  Lau Afioga i le Fofoga Fetalai, ona o lea 
foi ua tau lou igoa e le Minisita Lagolago. E pei lava ona ou talanoa atu, sa 
matou malaga. O lea la ua ou tulai atu e avea au ma loia o le sui usufono mo 
Gagaifomauga Nu.3, ae lelei foi la le tulai o le Palemia, e avea ma loia o lana 
Minisita Lagolago, o se faamasinoga lenei. Ma lou faaaloalo lava. Ona o le 
Palemia e maua lona Doctor, o le faamatalaga lea, manuia le Fono. 
 
  Afioga Hon Lautafi Fio Selafi Purcell (Minisita mo Pisinisi ma 
Alamanuia):  Lau Afioga i le Fofoga Fetalai. 
 
  FOFOGA FETALAI:  E le i lavea ai le Palemia i le toa sefuluvalu lea na 
sue. Tulai mai le Afioga i le Minisita mo Pisinisi ma Alamanuia. 
 
  Afioga Hon Lautafi Fio Selafi Purcell:  Faafetai atu i le mamalu o sui 
usufono ua faaali foi o latou finagalo i lenei taeao e uiga i le tatou vaalele. E 
momoli atu le faafetai tele i le sui usufono mo Gagaifomauga Nu.3 i le faga 
sao mai o faamatalaga. A o le mea lea ou te fia tulai atu ai ona o le mea lea ua 
taua le aofai o le pasese, i ni faamatalaga a o lea e faafofoga le atunuu. A 
silasila i ai i le tatou pasese lea tatou te o ai i le economy, o se mea lava o le 
$400 pe a, e le oo i le tai $3,000 i lea mea lea na ou faalogo atu o tau mai e 
nisi o sui usufono. Ua matua tele lava le suiga i le faamamaavega o le tatou 
vaalele ua tulai mai. O le business class lea e o ai tatou i le taimi lenei, e tusa 
o le economy lena sa tatou masani mai ai sa feoai ai i le Virgin ma le Air Niu 
Sila, o le eseesega lena i le taugofie tele o pasese o lea ua taumafai i ai le 
tatou vaalele i le taimi nei. Ona o lea ua ou faalogo atu o tau mai le $3,000 o 
le economy, ia e le faapena ni tatou pasese o i ai i le taimi nei. 
 
 



130 

 

20 IUNI 2018 
 

Tulafono Tau Faaofi o le Faatatauina o Tupe Faaopoopo (Nu.2) 
2017/2018 ma le Tulafono Tau Faaofi o le Faatatauina o 

Tupe 2018/2019 - faitauga faalua 
 
  Ae momoli atu le faafetai foi o lea ua taua nai Minisita Lagolago, leaga o 
lea e lauga sao mai le Afioga i le sui usufono, ae pei ua galo ona faasipa ifo i 
le isi itu lea pe mata e leai foi nisi o le vaega lena o lea e upuia le tatou 
vaalele. O lau fautuaga foi i uso a Minisita, e le iloa po o le mea lena o lea e 
upuia ai e Minisita Lagolago le tatou vaalele, a outou o ma tou Minisita 
Lagolago, ave i le business class, a ma o ma lau Minisita Lagolago, ou te 
totogia le pasese e alu ai i le business class, ona le faia lea o ni upu o lau 
Minisita Lagolago i le ma vaalele.  
  O le faapai atu lea lau Afioga. 
 
  FOFOGA FETALAI:  Ia malie le sui usufono, se i tulai mai le Afioga i le 
Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, ou te faamalo i le sui usufono i lona aumaia o le mataupu lenei o le 
vaalele. E taua tele le faatupu manatu o le sui usufono o lo o tulai e saunoa i 
le tatou Maota lenei. Leaga o le mataupu lenei o le toe lalagaina o le tatou 
lava vaalele, sa matou amata talanoa o saofai ai le Afioga foi i le sui usufono 
o Gagaifomauga Nu.3, Afioga Hon Laauli i totonu o le Kapeneta, o la la e 
silafia e le sui usufono le taua tele o le faavae o le Faaiuga a le Kapeneta. Ae 
mo le silafia e le tatou Maota nei ma le faafogafoga mai a le atunuu, o le mea 
lenei o le fai o le vaalele i se atunuu e le o se mea e taugofie. O le ala foi lena 
o lea sa faaletonu ai a tatou vaa i tausaga ua tuanai. Ae e atagia ai i i le 
faataua tele o mea nei o pulega tau vaalele ina ia matua tuu atoa i ai o i latou 
o lo o faafoea kamupani vaalele, leaga o le ituaiga pisinisi lenei, e le tele se 
seleni e maua mai ai, e le tele tele se tupe faasili. Ae a oo lava ina tifa i lalo, e 
tifa lava i le gau o le atunuu.  
  O le mafuaaga foi lena e le i soona faia ai e Faigamalo i aso ua tuanai ia se 
tatou vaalele e felelei ai o tatou tagata, ona o le naunau o tagata o Malo i 
tausaga ua tuanai ma e foi na tulai mai e pulea Faigamalo, le matua faataua o 
le silasila mamao i se auala e pulea lava e Samoa e felelei ai o tatou tagata i 
fafo ma toe taliu mai. Ae le o se ituaiga pisinisi e tele ni seleni e maua mai ai. 
O le ala lea na ala ai ona fai e Faigamalo ua tuanai ia faiga taua ia, e lelei ona 
fai se faamamaavega ona tatou o ai lea e faataitai le ituaiga faiga lea, tatou 
faipaaga ma kamupani tetele o le lalolagi. O lea la na tatou o ai fai. E sefulu 
tausaga o tatou fai paaga ma le Ansett o Ausetalia, na toe faafoi lelei mai lava 
le tatou vaa ina ua uma le sefulau tausaga, ua gau ai tatou. Ae e le o aveesea 
le agaga lea, tatou toe o e faataitai. O lea la na tatou toe o ai faataitai ma le 
Virgin, na amata o lelei ma faataunuu ma faatino le agaga o le Malo, ina ia 
tau faataugofie pasese o tagata o le atunuu e malaga ai.  

  Na ausia la le agaga lena i le uluai lua tausaga o le faaipoipoga lea ma le 
Virgin, ae te i loa ua sui atoa, ua agai le Virgin i le tulaga o vaatetele e 
masani ai, na o le polofiti lava le mea e agai ai. Ia la na aliali mai ai, ua le 
faataunuuina foi le faamoemoe o le atunuu. O lea la na oo ai o isi taimi e 
$4,000 ia le alu atu i inei e alu i Niu Sila. Ia ua outou faafofoga la i ai i le mea 
lea ua i ai nei. E le mafai, le mafai, le mafai ona sau i lalo pasese pe a leai se 
vaalele o le tatou lava atunuu. O le faigata lena o lea sa faafeagai ma le 
Kapeneta. Ona o mafaufauga uma na agai mai i le Kapeneta, o mafaufauga e 
faaauau pea ia le tatou faiga paaga. A o le tausisia o le Kapeneta, o le vaai 
lautele i le atunuu ma le aafiaga, o i ina lea na ave i ai le faataua e le tatou 
Kapeneta o le Faigamalo. E sili ona toe faalele le tatou vaalele. Ua silia ma le 
luasefulu tausaga o tatou faia le faataitaiga lea pei ona fautua mai ai Polofesa 
o mea tau pisinisi o vaalele, a o le mea lea na feagai ma tatou, o le matua tele 
o le faafitauli. 
  O le mea na ala ai ona fai le iuga lea a lo tatou Malo, o lea foi ua uma ona 
faasalalau nei e le Malo, e le toe o le toe o tatou, e fai le mea valea lea na 
tatou omai ai. Ua tatou foi mai ai, ua tatou foi mai ai, na o le tigaina ai o le 
tatou atunuu i mea nei o le pulea, pulea mai e vaatetele ia feoaiga a lo tatou 
atunuu. O le ala lena o lea ua toe amatamata ai, toe fai lava le tatou vaalele, 
ma o lea foi e i ai le faamoemoe i le toe faalua o tatou vaa ina ia lava, ma 
faaagai atu ai pea, e le toe foi Samoa i le mea na sau ai. O le ala lena o lea e 
faamataasi atu ai i le tatou atunuu, faaaoga le tatou vaalele. E sili atu ona fou 
le ituaiga vaa lea e felelei ai tatou nai lo vaa ia e felelei mai i Niu Sila i le 
ituaiga lava lea, o le Boeing 737-800 lea ua tatou i ai, o le vaa pito fou lena o 
le ituaiga lea o le Boeing 737, taimi lea puupuu lava lea na ave ai le tatou 
vaalele e siaki atoa pei ona faataoto mai i taiala faafouga o vaalele, na lele 
mai ai le vaalele, na tatou hire ina mai ai le vaalele o le Ea Nauru e sau e lelei 
i le va lea, a o le 737 300, mamao lava i tua ma le 800 lea e i ai tatou o lea e 
tatou te alu i le vaalele fou. O le ala lena e le o malamalama i ai le toatele, ae 
so o se galuega e fai, e i ai lava le fili latou te taumafai e faaleaga se mea 
lelei. 
  O lea la ua amata ona malamalama le atunuu, e taomi ai i lalo ituaiga lipoti 
ia e aumai e faaleaga ai se mea lelei, ma e tatau lava ona manumalo se mau e 
lelei, aua o mafaufauga lelei uma, e tasi lava le mea e sau ai, e sau mai le 
Atua.  
  Lau Afioga i le Fofoga Fetalai, ia o le aoga lena o le faapai o le saunoaga a 
le sui usufono o lo o fai nei i le tatou vaalele, o lea ua malamalama ia lo tatou 
atunuu, aemaise o latou i fafo sa sili ona pogisa. O lea la ua manuia 
taumafaiga ua tele lava ina tutumu lo tatou vaa i le taimi lenei, o lona uiga a 
alu ai pea i le mea lea, ua vave ona vaaia e Samoa le vaa lona lua ma 
faasolosolo ai i le vaa lona tolu, fa, lima seia oo atu lava ina tatou aumaia 
vaatetele, e mafai ona faalele ai ia faafelelei ai ia lo tatou atunuu. E fai nei 
mea uma ona ia tautuaina ia lo tatou atunuu femalagai. Ia manuia lau lauga. 

  FOFOGA FETALAI:  Malo, tulai mai le sui usufono mo Gagaifomauga 
Nu.3. 
 
  Susuga Hon LAAULI LEUATEA POLATAIVAO FOSSIE SCHMIDT:  
Malo, gasea le faautaga a lau Afioga i le Tama o le atunuu. Lautafi e tasi lava 
le auga na avatu ai le feau, lagolago, faamalulu foi i lou tauina o le tau, it’s 
just an estimate, ae o lena e te silafia, afai o tele tele, ae faapena le fetuunaiga, 
ae tasi lava le mea na ou fai atu ai, ia taofi le mea lea, leaga aua ne i toe 
faaletonu tatou ia tatou. 
  O le a ou le taua le suafa o le sui usufono, ae o la e na te silafia ia o lo o faia 
tala ia, don’t do it again. Alofa ia Samoa ma alofa i le galuega lea e fai ma 
vaai le tulaga lena e tu ai i le Malo, lagolago, faufautua.  
  Lau Afioga i le Minisita mo le Soifua Maloloina, ia malo, malo doctor, malo 
lou feagai i le faiga o le galuega, e le faigofie. Tatou sau foi i lena Tulafono, 
fau fau tatou vaai atu e le fetaui sui, lea e i ai lau faautautaga lea tatou te i ai. 
Ae lafo atu, o lena e i ina le tofa i lau Afioga, si mea laitiiti lava lea ona mo le 
saogalemu mo le atunuu.  
  E i ai le fagu vodka lea e gaosi e le isi kamupani lea e i inei. O le matua....sa 
ou agai lava e fai lau private investigation, ae sau le molimau a tagata, e le o 
se vodka moi le vodka lea. It’s an industrial spirit, e faaaoga e fufulu ai 
meafaigaluega. Lau Afioga se i silasila ane o le Boom Vodka, silasila ane 
lava i le mea lea lau Afioga. Leaga o i le isi mea lea e oo ai le oona o tagata i 
le mea e le tatau ona oo i ai. Ma ua risk foi ma lo latou ola. Sa ou vaai i aso la 
e i ai tagata o si o matou nuu sa taumafa le mea lea, e le i uma lava whole 
organs burned aisea? O le sipili tutu moli, sa tau o le pomu ati i aso ia. Lea ua 
toe faaulufale mai le mea lea doctor please. Se i e silasila ane, po o ai le 
kamupani lea e aumai lenei mea taugofie ae le e aumai fai le mea lea e 
taugofie i o tatou tagata, ae tele le risk. Na ona ou tuualalo atu. 
  Lau Afioga i le Minisita mo Tagata Tafafao Maimoa Mai Fafo Sala, ia you 
are the most hospitality man. Faafetai mo le avatu o le tatou tausala, ua leva 
ona e nofo sa tatau na leva ona avatu le mea lea i Savaii. Ae faafetai, faafetai 
o lea ua taunuu le faamoemoega. O le taimi muamua ua avatu ai i Salafai ia le 
faamoemoe lea mo le tatou tauvaga tausala.  
  Lau Afioga i le Minisita mo Galuega, Felauaiga ma Atinae Eseese ia, 
Papalii, malo le onosai, tele ma anoanoai ia timaiga ma tagisa a sui usufono, 
ae se i silasila ane lava faamolemole, i le tulaga lea i si ou taligalu, o lea o le a 
savali nei le 14 i le 15 tausaga o ou tagitagi atu pea. O le taligalu lea lau 
Afioga o lo o i ai lo matou vaiinu. O le matou paipa i Savaii, e le ola i le 24 
itula, mai le Gagaifomauga Nu.1,2,3 e na ona faalua faatolu ona ola i le aso 
pe loa i le po atoa. Matou te le o maua le tulaga o le services lea i inei i Apia, 
24 itula le vaitaumafa. A oo la ina pe le sami, ona matou o lea i lo matou 
vaieli lea i Sasina i le sami, a oso le sami e lolofia e filogia, ua uma ona ou 
talosaga, talosaga ae e toe tuu atu pea ona o lea faatoa e tulai mai, ia e 
alofagia le talosaga a lenei itumalo. 

  Ma le talosaga a le Gagaifomauga 1,2,3, ia e alofagia e le 24 le matou paipa. 
A oo i taimi o aoga, e faatali paelo, ona faatoa toe fai laia o le aoga, ae tagi 
atu ae fai mai e lelava le paketi e faaola ai le afi e pamu ai le tou vai. Lau 
Afioga na ona ou faapena atu, ma le isi.... 
 
  FOFOGA FETALAI:  Toe lua minute o le sui usufono. 
 
  Susuga Hon LAAULI LEUATEA POLATAIVAO FOSSIE SCHMIDT:  
Ma le isi tulaga, o le tatou eletise, malie Papalii, o le fluctuation la e i Savaii e 
le faigofie. O le isi taimi ua sau ua alu i luga le paoa, o le isi taimi ua sau ua 
tau i lalo le paoa ona oo mai lea o le tusi ia te au ananafi, o le Gagaifomauga 
Nu.1, e 34 TV leaga ona o le mea lea. E faapena foi matou i le motu, e na ona 
lafo atu, se i silasila le Matagaluega po o talafeagai. 
  Lau Afioga i le Minisita mo Faatoaga ma Faigafaiva, Lopaoo, ou te alu ese 
ma i ina ae o lena e i ina ou loimata. Ou te alofa i le aufaifaatoaga ma mea 
uma. Ou te le masalosalo i lau galuega, o lalo ifo e tauave le galuega, o tagata 
e palapala mai i le taeao e oo i le po. O le aufaifaiva, e o atu lava ma leiloloa 
ai, ae na i ina le faautautaga mau i lau Afioga i le Minisita. 
  Lau Afioga i le Minisita mo Fesootaiga, Faamatalaga ma Fesootaiga Vavave 
Faaneionapo, ia malo le onosai. O le taunuuga o le tatou cable lea pe a taunuu 
lelei, it’s a big transformation mo le atunuu. E na ona fesili atu lava po o le a 
le tulaga lea e i ai ia le tatou broadband lea na aumai i le tatou Malo? O le a le 
tulaga na e i ai le tatou mea lena, tatou school net, ia po o le a se latest, ua oo 
i ai le tatou cable? Ae lea foi ua ou faalogologo atu, o lea foi ua tatou agai i le 
isi Matua Cable le ua faasau. Lea foi ua tatou invest i luga o le uafu, ae lafo 
atu i lau faautautaga tatau.  
  Lau Afioga i le Sui Palemia, Fiame, ia e na ona ou tuitui malofie i lau 
Afioga e ala i le Top and Credit, tuu atu i ou tafatafa ma le tatou 
Matagaluega, ia alofagia ma silasila, o se tasi o aseta e tele lona aoga mo le 
atunuu. Ua uma ona fai le convention forestry, convention a le atunuu i le 
2013. $36miliona cubic Top and Credit of Samoa, o lona value, e le i lalo ifo 
o le $500miliona i le tausaga tupe maua a le atunuu, ae lafo atu e tasi lena 
faamama avega mo tatou.  
 
  FOFOGA FETALAI:  Ua maea le taimi o le sui usufono. 
 
  Susuga Hon LAAULI LEUATEA POLATAIVAO FOSSIE SCHMIDT:  
Ia faaiu ai lea o se tala i le Afioga i le Minisita mo Tupe Maua. Ia lau Afioga 
i le Minisita mo Tupe Maua, ou te lagolago atu pea i lau galuega. Malo foi le 
onosai i mea o lo o tulai mai, pau lava lea, ia e alofagia ia faifaimalie ou 
faiva, faamama le sausau i le atunuu, faamama le sausau i le ekalesia. 

  O le tatou tiute o le puipui o aiatatau a tagata, a ia alofagia, ia seu le manu 
ma tagai i le galu. O le a se finagalo o le a se mea e tuu atu i le paia o le 
Kapeneta ma le Malo, fai malu ia outou faiva. O le tatou ato e fevailiai e pei 
ona ou fai atu, o le Tafatolu o Faigamalo, o le Ekalesia, o le Atunuu ma le 
Malo. Ia faaiu sau tala i lau Afioga i le Palemia, Tuilaepa, e le tau faafuluina 
lou taimi. E leai se Samoa e le auai i lou lagona, ua iloa e Samoa au galuega, 
iloa e Samoa ma le vasaloloa ma le lalolagi atoa, aua le taumafaiga, faifai 
malie lou sa. Alofagia.... 
 
  FOFOGA FETALAI:  Malie le sui usufono, se i tulai mai le Afioga i le 
Palemia.  
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, e na o se mea e fia faasao. O galuega faale-kapeneta, e collective 
responsibility. E le faia e au se mea mo ni viiga, e fai e le vaega atoa ma le 
Kapeneta. O a mea e lelei e fai e le Kapeneta ma le vaega atoa, o le latou 
tautua lena e pei ona folafola ai ia le tatou anavatau, o le tulaga lena. E le fai 
toatasia e se isi se galuega, o le galuega lena a le vaega atoa lenei ma le 
Kapeneta. 
  Ae e na ona ou faamanatu atu, o le tulaga o lea e i ai Samoa, e tele le mau 
manao o lo o talosaga mai ai le atunuu lenei. O lena e te silafia i le taimi sa e i 
ai ai i totonu o le Kapeneta, e le o se Kapeneta e nofonofo, ae o le Kapeneta e 
galulue. E faapena foi le lagolago a le vaega atoa. Ae na ona ou faamanatu 
atu ona e tele lava mau taofi pei e lafolafo mai ia te au, ae o le galuega a le 
Kapeneta lenei ma le vaega lenei atoa lelei e mafua ona o le lelei ma le 
Palemene. O le Palemene atoa a Samoa e ana le leo e faataua ma pasia 
Tulafono o le Maota lenei e faafoe ai le atunuu.  
  Lau Afioga i le Fofoga Fetalai, o le tulaga lena, o le tatou Palemene e le 
omai e galulue mo se viiga o se tagata e toatasi. O tatou uma o auauna a le 
atunuu, na ona ou faapena atu. 
 
  FOFOGA FETALAI:  Malo, faafetai. 
 
  Susuga Hon LAAULI LEUATEA POLATAIVAO FOSSIE SCHMIDT:  
Ia o le a faaiu atu ia le tautalaga ma le faaaloalo lau Afioga i le Fofoga 
Fetalai, e leai se isi e faataumatatao, pau lava lea o le tuualalo, ua afu le 
tautua, ua iloga galuega, faifai malu ou faiva. Ioe, e leai se isi e fesiligia le 
tulaga i galuega faatino, pe faatino e lau Afioga ma le Palemene, pau lava lea 
o le tuualalo, faifaimalie le sausau i le atunuu. Tatalo a le Aigaelua ma le 
Faletolu, Tuilaepa e le tau fai atu, o lena e i ina le tofa, o lena e i ina le 
faautautaga, faifaimalie, faifaimalie lau Afioga,  
 
  FOFOGA FETALAI:  Ia, se i tulai mai. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, na ona ou toe faamanatu atu i le sui usufono, leaga o lea e matau ia au 
upu faalele. O lea e faifaimalie ia galuega a le vaega lenei ma le Kapeneta. O 
mea uma foi e fai, o la e fai ma faatalanoa, ia ma fai ma e tau sau i a tatou 
fono, ia ma tulaga e pei ua amata ai ona galo ia te oe ia tatou faavae o le tatou 
Vaega Faaupufai. O lea e faifaimalie e na ona ou faamanatu atu ma tali atu i 
lau Afioga. 
 
  FOFOGA FETALAI:  Malo, ia e na ona ou faamanatu atu, e ala i se 
fautuaga a le Nofoa, aua o saunoaga lava e faapena e pei lava foi ona malele, 
ia le paia o le Palemene, aua e mau foi e faalele mau e maitau, ae o nisi foi o 
saunoaga e malu apefoe, ia ae mamai ai ia fofoga. E faapena ia leaga o lea e 
tuuaia i le saunoaga ia le Afioga i le Taitai o le Malo, o le anavatau, o le 
anavatau a le HRPP, o tatou uma.  
  O le tulaga la e i ai, o le tulei o galuega e faatino e i folafolaga ua uma ona 
tuuina atu i le silafia a le atunuu. O le faatino la, faatino e le nofonofo e pei 
ona malele le Afioga i le Palemia, ae talu ai, ia e pei e maitau atu faapea e 
tuuaia, e pei e foliga e faafulu le Afioga i le Palemia, ae sau ai ma le isi atu i 
tua.  
  O le mea la lea, e faamalulu atu, o le anavatau, ua uma ona.... sa tatou i ai 
uma lava. O le mea la lea e faamalulu atu i le saunoaga a le sui usufono, see 
ese ia ua uma ma ua maea lou taimi.  
 
  Susuga Hon LAAULI LEUATEA POLATAIVAO FOSSIE SCHMIDT:  
Faafetai, ia faamalulu atu Toleafoa, faamalulu atu foi i lau Afioga i le 
Palemia. O le tatou Vaega Faaupufai, that’s where my heart lies. O lena e i 
ina le loto atoa, fatu atoa lea e i i. Ae a i ai lava ni mea aua o le tuualalo lea e 
avatu, a paopapa faafoi mea a Laauli. Ae afai e lelei, tuu i ina e aoga. 
  Lau Afioga i le Fofoga Fetalai, faaupu se tala, Samoa, ua uma ona ou tatala 
le afi, e leai se isi o lea e saofai lau Afioga i le Fofoga Fetalai, o lou tiute o 
lea e te auau i le atunuu, leai lava se isi, e faigata lau galuega. 
  Faafetai mo mea uma, malo le galulue i le tatou atunuu. Faafetai le tautua 
atunuu, faafetai le onosai, faafetai foi i ekalesia, tatalo, onosai. E le fou 
puapuaga i le ekalesia, e le fou, ae onosai ona o le Talalelei. Alofa mai le 
Atua pulepuletetele i le paia ma le mamalu o le tatou Palemene, ia tatou 
ulimasao le sa folau o Samoa, ina ia manuia Samoa mo le lumanai ona o le 
tatou valaauina. Soifua ma ia manuia le Fono.  
 
  FOFOGA FETALAI:  Malo faafetai saunoa. Ia ua i ai le manatu o lea foi 
ua tatou taunuu i le tatou malologa masani.  
  Ia ou te faasilasila atu ma le agaga faaaloalo o le a faataatiaese Galuega a le 
Fono Aoao mo lana malologa masani. 

  Na faataatiaese Taualumaga a le Fono Aoao mo lana malologa masani i le 
itula e 10:40 ma toe faaauau i le itula e 11:25 i le taeao. 
 
 
  Na toe faaauau Felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.2) 2017/2018 ma le Tulafono 
Tau Faaofi o le Faatatauina o Tupe 2018/2019. 
 
 
  FOFOGA FETALAI:  Ou te faasilasila atu ua toe amatalia Taualumaga ma 
Galuega a le Fono.  
  Ma e faia le malologa ua maea ona saunoa le sui usufono mo Gagaifomauga 
Nu.3. Ma o lea foi ua avanoa le Palemene mo se isi sui usufono mamalu e 
saunoa e tusa ai o le Tala o le Tupe. 
  Tulai mai le sui usufono mo Vaimauga Sasae. 
 
  Afioga SULAMANAIA FETAIAI TAUILIILI TUIVASA (Vaimauga 
Sasae):  Faafetai mo le avanoa i lau Afioga i le Fofoga Fetalai, o lea foi ua 
matu i fau le taligasua foi aua se faasiliga malosi a lenei Maota. Ae ou te 
masalo o se laolao foi lenei e fai ai se sao o lenei itumalo ona o le maualuga o 
le Fonousu a le atunuu. O lea foi ua uma ona saunoa le tootoo o Finao ma le 
tootoo o Matautu, ou te masalo o se avanoa lea sa teuteu ai le ala aua le pau o 
le susuga ia Tuisamau. Ona ou faapea lea, lena itu alii Lufilufi, leaga e susuga 
oe susuga oe, Leulumoega, tapuai maia. O tootoo foi o Saleaula ma 
Safotulafai, ia tapuai mai ma le manuia. O lea ua outou silasila mai o lea ua 
tomuli Tuisamau i tua nei po o Saleupolu e faaleo so tatou sao. So o se lauga 
lava a le tapuaia e le manuia. O lenei la itula, ia aumai le faatuatuaga ma le 
faamanuiaga.  
  Fai mai o le taeao fesilafai o le teine o Sina ma lona tuagane o Tuisavalalo, a 
agai i le fale o le teine, ona faaauau ai lava lea o lea falefesiitai po o le la 
faletalatala, o le isi foi fale ua o i le fale o le tama, o le isi aso ua faaauau 
lenei faletalatala i le fale o le teine ona faaauau ai lava lea. Fai mai la o le isi 
aso ua manaia ai lava le faletalatala, fai atu ai loa le teine i lona tuagane, paga 
lenei aso ua ese. Fai atu i ai le tama, ua ese o le a? Se i vaai foi oe i le lagi, ua 
maninoa le lagi, ua solotua ao i gagae, ua tafitoelaua foi ao i Gagaifo, ua 
matagi sauoo ta laufanua nei. Ae fai atu le tama, e, paga e, e te fai mai ai a o 
lea foi e tau faailoa atu ai ia te oe. 
  Lau Afioga i le Fofoga Fetalai, o le ala lena o le matagi sauoo o le Maota 
nei. Ona o le a? O lea ua paia ma ua mamalu ua aofia ai ma papaaao taitai o 
le atunuu na filifilia mai e lo tatou atunuu e ala i le musumusuga a le Agaga 
Paia. O le ala lea o lea ua tatou faletalatala ai ma tatou aiga fesilafai ai, ua 
toia ai foi tatou i le Agaga Paia o le Atua. O lea ua mamalu lava ma 
matagofie, ua ou feel ina foi ma ua pai mai le agaga paia i lou loto i lenei 
itula.  

  Lau Afioga i le Fofoga Fetalai, ne i alu loa se faamatalaga a lenei sui 
usufono, ou te faatalofa atu i le mamalu o lena itu i le afio mai o lau Afioga i 
le Palemia, aemaise foi le Afioga i le Sui Palemia, po o le Afioga foi i le Sao 
Faapito aemaise le Aiga Minisita, ae faapea foi outou o lo o lagolagosua i 
Afioga i Minisita po o Minisita Lagolago, e faapea foi lenei itu ma le mamalu 
o le Palemene ua aofia nei. E faatalofa atu foi i lau Afioga i le Fofoga Fetalai, 
malo le tautua, faafetai i le Atua o lo o maua pea lou soifua laulelei. Ou te 
faaamuia foi au ia i le Atua ua ou maua se Fofoga Fetalai i lou taimi o lea e 
mamalu ai le Palemene nei ma le Maota nei e ala i lau taitaiga. Faamanuia le 
Atua i lau Afioga. 
  E faatalofa foi i le tapuaiga a Faauluuluga o Matagaluega a le Malo, o 
Pisinisi ma Faalapotopotoga Tumaoti o outou lea o lo o lima ma vae i ai le 
Malo. Faamalo le tautua, faamalo le faamaoni, faamalo le alolofa i le atunuu, 
aemaise foi o Ofisa Faasalalau, o TV ma nusipepa, faamalo atu ia te outou. E 
le mafai foi ona alu loa le lauga a Tuisamau e le i faafeiloai i le tapuaiga a 
Lana Afioga Mamalu, O Le Ao o le Malo, le Afioga i le Tuiaana 
Tuimalealiifano faapea foi le Afioga i le Masiofo le Afioga i le Maposua. E 
faapea foi le tapuaiga a le Sui o le Fono a Sui Tofia Le Mamea ma lau 
Masiofo, ae a le tapuaiga a le Faamasino Sili aemaise ofisa o Afioga i Alii ma 
Tamaitai Faamasino ma le ofisa o faamasinoga. Malo tautua malo foi le 
alolofa i si o tatou atunuu.  
  Ae faasilisili lava le tapuaiga a si ou itumalo pele o Vaimauga Sasae e amata 
mai Fusi ma Fanuatanu i le afioaga o Leniu ma ona alo, e faapea foi le matua 
ia Taliulu ae tainane le fetalaiga ia Fuatimau aemaise o ituala e fia ma oe 
Tuisamau. E faatalofa atu foi i le maualuga foi o si ou afioaga i Letogo i le 
afio foi o Tuliaupupu ma le Teialii ma le Usoalii, aemaise le Matua aemaise 
alo o Malietoa, alo o Tuliaupupu faapea foi le mamalu ia te oe Tuisamau. E 
faapea foi i si ou afioaga o Vailele ma si ou afioaga o Fagalii, ia tapuai maia 
ma le manuia, aemaise o a outou susuga i Faafeagaiga. 
  E amata sau faamatalaga i le Afioga i le Fofoga Fetalai e tolu lava ni vaega 
ou te fia talanoa i ai i lau lauga i lenei itula, muamua, e fia faailoa se manatu i 
le Tala o le Tupe, lona lua e fia faailoa se manatu isi ou itumalo, ma lona tolu 
e fia avatu se tuualalo ma se faafetai e ala i le Palemia ma lana Kapeneta ma 
lena itu o le Maota.  
  O le sui usufono lenei talu lava ona oo mai i totonu o lenei Maota sa ou 
finauina lava ou fanua, ona o lou faasinomaga lea aemaise foi o ou eleele. E 
oo mai i le taimi lenei sa ou finau lava e le o po se lilo i le Afioga i le 
Minisita i fanua nei. Ae peitai ane o lea e finau sui usufono ia ua avatu tusi 
ina ia totogi vave mai le aofaiga e $35,000 ia po o le toe lisiina. Ia o lo o 
faataatia pea na mea i totonu o afioaga o lo o talosaga pea i ai. 

  A o le toe tatalo a lenei sui usufono i le Afioga i le Minisita o lo o nafa ma 
ia le Samoa Land, o lea ua i ai ia te ia le talosaga a lenei nuu ma nei afioaga o 
Letogo, Vailele ma Fagalii ona e le o po se lilo lau Afioga i le Minisita, o 
eleele nei i le itumalo lenei o Vaimauga Sasae, o eleele apovai, o lona uiga e 
le aoga i se tulaga faapena. O le ala lea sa naunau atu ai lava e tatalo atu lava 
ina ia aumai i se $8,000 pe aumai foi i se tau sa i ai i lena taimi i le 1977 i le 
$500, ae peitai ane o lo o fai lava le faaiuga a le Malo ma tuuina mai se tau e 
$35,000 ae uma ifo o fanua faaleaganuu. O le mea la lea ua toe tatalo atu ai 
lenei foi itumalo se i alofa ifo lau Afioga i le Minisita, se i silasila ane i eleele 
ia, ona e le o po se lilo e le gata o eleele apovai, ae le o atoa foi ia kuata eka, 
se i tulou, i le tele o fanua ona o taimi sa fua ai ua fai lava le pisinisi a le 
fuafanua ia a tele a ana fanua e fua ua tele foi lana tupe. O le isi vaega lau 
Afioga i le Minisita lea o le Samoa Land, o fanua o le nuu lea o Fagalii se i 
tulou lava e tu i lalo o le vanu. E le mafai, a o lea lava e alu atu le tusi a le 
CEO, ia pay pea le $35,000 po o se tulaga faapena. Na o se talosaga e tuuina 
atu i o matou fanua e le gata o Letogo, o Vailele faapea foi ma Fagalii, ona o 
fanua nei o lea foi e inaina a le tatou atunuu i le Tulafono o Fanua 
Faaleaganuu ona o le tulaga lea pei e aumai foi lea pe $35,000 e pay ai i le 
Samoa Land, ae uma ifo e le o ni fanua freehold land o fanua faaleaganuu. Ia 
e totogi la ni fanua faaleaganuu? O lea la ou te tatalo atu ai, a faapea o ni 
fanua faaleaganuu, ia aumai fua loa o matou fanua, aumai fua aua e le totogia 
ni fanua faaleaganuu. Ae a faapea foi la e naunau e pay i le $8,000 ia, ua ioe 
foi lou itumalo e tuuina mai tai $8,000 i totonu o fanua nei o le itumalo o 
Vaimauga Sasae.  
  Ia o le fanua foi lenei i si ou nuu i Fagalii lau Afioga i le Minisita ua silafia 
lea sa ou tatalo atu ai foi o lo o i ai le malae vaalele, ua afaina ai nai aiga ia e 
land atu ai i luga le vaalele. Faafetai ua maua foi tala i si o matou nuu ma 
matou aiga nei, ua avatu i ai le tulaga e o ai e o ese ma fanua ae o agai 
Vailele. Ia e tatalo atu ona o tagata lava nei o tagatanuu o si o matou nuu o 
Fagalii, e le mafai ona o i Vailele ae tautua mai le nuu, ae uma ona fai le 
survey a le sui usufono, o lo o i ai flats foi nei lea e i uta i Fagaliiuta i le itu 
lea agavale pe a e afio agai i Fagaliiuta, o lo o i ai fanua na o le Malo pe lima 
flats na, e tatalo atu pe le talafeagai le faamatuu mai, aua e toalima aiga ia, e o 
ese ai fale na o le Malo ae tuu atu e nonofo ai nai aiga o le matou nuu ma 
aumai foi ma na fale e faimeaalofa ai aua o lea o le a toe tala i lalo fale ia.  
  O le tulaga i le auala galue, e le o po lava se lilo, e tatalo atu lava lenei 
itumalo ma.... 
 
  FOFOGA FETALAI:  Malie le sui usufono mo Vaimauga Sasae se i tulai 
mai le Palemia. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, o le mataupu lenei e le fou, o le mataupu lenei o fanua o le Malo po o 
fanua o Samoa atoa, lea e i tuamaota o afioaga nei. O le mea lava lea sa tele 
ai ia le mau faafitauli sa faafeagai ma le Malo i aso ua tuanai. Sa agai tele atu 
ia Faigamalo foi e avatu i ai eleele e galulue ai ma nonofo ai ma avatu se tau 
faalisi ae faataugofie. E faapena foi la ma isi eleele sa faatau sa tuu lava i se 
tulaga faatau motu i i i Vaitele i le agaga lava lea e talanoa mai e faataugofie. 
O le faataugofie atu lea o fanua, i le tau lea e $32,000 i le kuata eka, o le tau 
lena taugofie tele sa i ai, e matua pau lava i lalo mai le tau sa tatau na i ai po o 
le va o le $50,000 i le $60,000 i le taimi lea sa fai ai iuga nei a le tatou Malo, 
e faasee ese le Esetete Tausi ae faamatuu ia eleele nei. O le mea la ua tupu, ua 
tetei le Malo, e aofia ai lava ma au o le Minisita sa vaaia mea nei, ua omai ai 
lava ma nisi o le tou afioaga, se faamolemole o lea e i ai lou fanua lea e fia 
faatau. E toe tete’i atu le Malo, ua tele ina toe faatau ia fanua nei a o lisi a le 
Malo, ona fai ai lea o le iuga, afai lava ua le manaomia e aiga ua nonofo ma 
toe faatau eleele nei i nisi o la e ua i ai, motu loa ma aiga na, ave loa ia i latou 
nei ua nonofo ma faatau i ai. E oo lava ia te au. Ua ou te’i faaleaga i le isi 
toeaina ua sau fai mai, se e i ai lava lou fanua taugofie lava la e i ai e fia 
faatau mai ia te oe. Ou fai atu, a o fea e te sau ai? Ou te sau mai i Vailele. O 
fua lava ia na fai i ai faaiuga ia a le Malo, o Vailele ma le tou nuu o Letogo. 
Ona ou telefoni mai loa lea, se i siaki ane lava le eleele lea po o le a le... ae 
siaki atu, o isi... 
 
 
  Na motusia faafuasei Felafolafoaiga a le Fono Aoao mo le minute e 1 ona o 
le faaletonu tau eletise.  
 
 
  Na toe faaauau Felafolafoaiga a le Fono Aoao i le itula e 11:41 i le taeao. 
 
 
  FOFOGA FETALAI:  Ona o le faaletonu o le tatou eletise, ma e manatu o 
lea ua toe faaola mai, ae alo ia i le saunoaga a lau Afioga. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  E toe siaki atu la e le SLC 
le tele o eleele, ua alu, ua alu ese mai nisi o le tou afioaga, ona faamalosia ai 
lea e le Malo i lena taimi, afai lava la ua mumusu outou i fanua ia ua alu ese i 
isi tagata, alu motu ai loa.  
  A liliu mai la i i i Vaitele, i le tai $32,000 lea ma le toe siaki atu, o le tele o 
aiga ia na ave i ai i le tau lea taugofie, o la e ua le mafai ua nonofo ma toe 
faatau i le au milionea i le tai $100,000, $150,000, $160,000 eleele nei, a o 
lea sa faatau atu taumafai le Malo e faatau atu i le tau e gafatia e aiga. 

  O le ala lena a e alu ai nei i isi mau eleele la e, ia o lea ua e vaai atu ua fai 
mai ai pisinisi a le au lapopoa, ua matua tele eleele o le Malo ua ave e latou ia 
le au maumea. Na ala ona faatulaga ia eleele nei, ona o le tulaga foi lele e tuu 
atu i ē e le gafatia pei o tagata mai Savaii ma tua, sa leai ni eleele e nonofo ai 
e faaaooga a latou fanau. A o le mea lea o le manao tupe, aemaise o le value, 
o le tau lea ua i ai, ua ova ma le $100,000 ia faatau loa, a o eleele na faamatuu 
atu e le Malo mo latou ia mai tua e leai ni mea e nonofo ai i Apia nei, ona o le 
tupe ia ma le tauanau a le au maumea lea e nonofo i Apia, ua tele mau eleele 
o la e i ai, a o lea lava e manao lava i isi eleele fou. O le ala lena na ala ai ona 
fai loa le iuga lea a le tatou Malo, a toe faamatuu atu eleele nei i le tulaga foi 
lea faaleaganuu. O lona uiga, o le e alu i ai fanua ia, o ia ma lana fanau e auai 
i ai e oo i le faavavau e le toe mafai ona toe faatauesea. O le puipuiga lena a 
le tatou Malo ia aua ne i toe tupu mai ai le mea lea o le fesoasoani atu o le 
Malo a o lea e pei e foliga mai e valea le Malo ae atamamai ia latou nei, o le 
avatu i le tau taugofie ae toe o ese i le tau taugata, ona maua lea e latou le 
faamanuiaga lea, a o fanua o fanua o le Malo o fanua o le atunuu. O matou ia 
lea e vaaia le Malo, o matou o ni leo mea a Samoa, ma e aia uma lava ia le 
atunuu lenei po o Falealupo po o Aleipata po o tua i Fagaloa, e aia uma lava i 
eleele nei.  
  Lau Afioga i le Fofoga Fetalai, o faiga faavae na a le Malo lea ou te 
taumafai e faamanino atu. O lea ua faaliliu faaleaganuu i le tau taugofie lea, 
ina ia tumau ai pea le fanua ia te oe ma lau fanau e oo i le faavavau, e le 
mafai ona toe aluese, a o se faiga e e tatau ona taumafai ina ia laugatasia ai le 
atunuu atoa. O le ala lena lau Afioga i le Fofoga Fetalai, leaga o le mea lenei 
sa fai i le matou taimi, e le o malamalama i ai le toatele i le taimi lenei. A o 
puipuiga ia, o puipuiga mo le lelei o le tatou atunuu, e taofiofi ai eleele mo 
latou ma a latou fanau. E ui lava ina faapea o lea e faaleaganuu, ae o le fanua 
umia saoloto e le toeaina ma le toalua ma lana fanau ma fanau a fanau a fanau 
a fanau a latou fanau. O lona uiga, e leai lava se mea e ese ai ma fanua ua 
tuumaoti atu ai ai e le tatou Malo. Na pau lava si lave lea e taofi ai i le mea o 
le manatu i le tupe i le taimi lenei, o le tuu i ai o le faalupega, fanua 
faaleaganuu ia loka mau ai le fanua lea. A o le mea moni lava, o le fanua lava 
ua motu atu ia oe ma lau fanau seia oo i le faavavau. O le a la le vaaiga a isi i 
le tuu atu i le $8,000? O le matua le fetaui lava, aemaise o le fanua o lea e tu i 
le tuaoi ua $160,000, e tele lea faamamaavega. Ae ua ou avatua ia te oe, se i e 
manatunatu loloto i ai, a o ane tagata o le tou nuu, ona tau sao lea i ai, aua e te 
fefe e ave le mea amiotonu. O le a la le faafofoga mai a le atunuu i mea ia, a o 
tatou e faia le amiotonu? O fanua nei o fanua o Samoa atoa. 
  Lau Afioga i le Fofoga Fetalai, o le faamalamalamaga lena. 
 
  FOFOGA FETALAI:  Malo faafetai. Tulai mai le sui usufono e faaauau le 
saunoaga ua manino lea vaega pei ona saunoa le Palemia. 

  Afioga SULAMANAIA FETAIAI TAUILIILI TUIVASA:  Malo malele 
i lau Afioga i le Palemia. A o le itumalo lenei pei ona ou fai atu, a faaali loa 
finagalo o le itumalo lenei o Vaimauga, e tapuaia e ou autau, o le mea lena na 
pe ai le paoa, e faalogo mai ou Tapuafanua lea ua tautala le latou sui agai i 
ona fanua. Faafetai, o ese atu loa o lea o le a toe faaauau le tatou lauga.  
  Lau Afioga i le Fofoga Fetalai, se i fai atu.... 
 
  FOFOGA FETALAI:  Se i toe tulai atu le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai o se mea e fia faasao. E leai la o aitu na Faleata lea ua manao e faasao 
mea ia, o Faleata. 
 
  FOFOGA FETALAI:  Ia o lea ua faasao lea itu. 
 
  Afioga SULAMANAIA FETAIAI TAUILIILI TUIVASA:  Ia, leaga o 
lea e au lava le toeaina i lana ulupoo. A o eleele uma nei, e pule ai Tuisamau, 
o ou eleele sa le mea lenei.  
  Lau Afioga i le Fofoga Fetalai, e avatu se manatu ona o eleele nei e pei ona 
ou fai atu, o lea foi e molimau mai le Tamaitai Pule Sili o le Pulega o le 
Suavai, o eleele nei o lea e finau atu ai lava lenei afioaga, ona a outou silasila 
pe tou te agai atu i tuamaota o afioaga nei o Fagalii, Letogo ma Vailele, e 
tamaoaiga i mea o vaitafe. Lea foi na o atu le asiasiga a Komiti a le tatou 
Malo foi ma ofo i nei eleele sa matou finauina, ae se i tulou e vanu i lalo le 
mea. Ae pei o le agaga lena sa fai atu ai o eleele apovai. Ia pe leai se 
faatagaga a le tatou Malo e tuuina atu ai e vaai lava e o matou tagata tatou 
eleele ma faatulaiese isi leaga o i lea e tapue mai ai le suavai. E le gata o 
tuamaota o Letogo, Vailele ma Fagalii, a o lea ua saofaga mai le vai ua alu 
atu ia Samoa atoa.  
  Ia o le eleele foi e talosaga atu i le Samoa Land, se i silasila i se talosaga 
lena sa tuuina atu e le afioaga o Letogo i se eleele ina ia fai ai se faleaoga, 
ona o le afioaga lea o Letogo e le o po se lilo ua amata ona tele le faleaoga 
ma tamaiti aoga ona o nai tagata ia e o atu ma nonofo i uta i Maugafiafia se i 
tulou, o lea la e le mafai ona totogi pili o nai fanau i private school lea e i ai i 
le Samoa Primary, a o lea ua agai atu ma ua tumu ai le aoga lea a Letogo 
Primary School. Se i silasila ifo i se eleele e faaauau ai le faleaoga lea o 
Letogo. 
  O le Afioga foi i le Minisita lava o le Samoa Land, o si ou nuu i Fagalii, o lo 
o tatalo si o matou nuu. Faafetai sa faamatuu atu eleele mo Fagalii, pe fa ea 
kuata eka lea sa faamatuu atu e fai ai le faleaoga, a o le faalavelave, a outou 
silasila i ai, e vanu agai lalo e iloa atu i Vaivaseuta le tofe i lalo o le mea, ia e 
le o faaaogaina lea. Pe mafai ona silasila ifo lau Afioga i le Minisita i se 
faleaoga e tuuina atu ai le... 

  A outou o i le nuu lea o Fagalii se tamai malae lava ma le faleaoga i 
Fagaliiuta, ae a outou silasila i le tele o CEO foi ma Ofisa Sili sa i ai, e omai 
lava i le nuu lea, lea e i ai le tama o Samau lea sa i le falemai. O le tulaga lena 
e tatalo atu ai, a leai se eleele pe faaavanoa mai se vaega o le malae vaalele. 
Aua o lea ou te talanoa atu o le tele ia o eleele o le itumalo lenei o Vaimauga 
o lea e faatino ai atinae a le tatou atunuu, o le malae vaalele, o le malae 
tapolo, o flats, tele mea uma, o le vai o lo o sau ai, e oo i le gataifale, lea e sau 
ai le cable lea, e tuuina atu uma, e aoga e tautua ai si o tatou atunuu. Ae 
masalo o eleele faaleaganuu o lo o nofoia e si ou nuu lea o Fagalii na o le tasi 
vaefa ae a? O lea lava e avatu le lagolago ona o le itumalo o le HRPP, na 
feola mai lava, o lea ua mavae atu tuaa o lea e faaauau le tautua, o lea e tatalo 
atu ai, o mea uma lava a tatou. A leai loa, aveese loa, sue se mea e ave i ai le 
malae vaalele ae aumai ou eleele se i faatino ai au fuafuaga. 
  Lau Afioga i le Minisita mo Galuega, Felauaiga ma Atinae Eseese, a 
paopapa foi se faamatalaga, ua gasea lava lau Afioga i le talanoa soo atu i ou 
auala galue. O le nuu lea o Laulii ua uma ona fai le polomisi a Laulii, a mafai 
ona fai se auala galue i lou tulai mai e alu ai i luga o le mauga, e te le toe pau 
lava e oo i le faavavau. O lea la ua talosaga atu ai, se i fai le mea lea ia aua ai 
ne i ou toe pau. Fai se auala e tusa lava pe na o le sua i luga i le afioaga lea o 
Laulii i le auala galue, ona a e afio atu agai i Atua lea e afio mai ai le Palemia 
ma le Sui Palemia, ona outou vaai lea i le tulaga o le matou maketi lea ua 
faatino e si ou nuu o Laulii. Ona o le a? O le tele ia o fua o faaeleeleaga o lo o 
i luga o le mauga ae le mafai, e amo lava ona e leaga auala, e le gata i le 
pitonuu mai, e le gata i le leaga o auala, a o le tele o le nuu e nonofo i le isi 
itu o le vai, a pa le vai i nai auala laupapa laiti foi nei e savavali ai si ou nuu e 
omai ai. A outou o foi i le maketi lea i Savalalo se i tulou, o le tele lava o 
tagata la e i totonu e omai i le itumalo lenei, o Fagalii, Letogo, Vailele 
aemaise lava Laulii, O mea lava tau meaai vela, ia o Laulii atoa lava lena e i 
ai, ua le mafai ona ave i fafo o lea ua aumai faavela ma fai ai le tou fofoga 
taumafa. A o le maketi lena ua fai atu, se i alofa se i alolofa e ui lava ina leai 
se tatou tupe e avatu o lea ua tagi lava i lima, ou fai atu, ia fai pea tatou. Aua 
lava le popole. O le ala lena ou te tatalo atu ai i lau Afioga i le Minisita se i 
alofa ane i auala galue, faapena foi i le nuu o Letogo ma auala taloto foi i si 
ou nuu o Letogo. E faapena foi Maugafiafia, o Maugafiafia o lo o nofo ai le 
sui usufono ua matua malepe lava lea vaega lau Afioga i le Minisita.  
  E tatalo atu i si ou nuu o Fagalii, e faapena foi totonu o le nuu, o le nuu lea o 
Fagalii na pau lava lea o le Minisita sa i ai i lena vaitaimi sa vaaia mea o 
auala galue, e faamaoni e le faamuamuaina lona itumalo ona e alofa i le 
atunuu, o lea la ua alu ese, ua matua leaga lava o matou auala. O lea ua ou 
tatalo atu ai, o le mea lena e tau o Minisita alolofa, aua ne i faia mea a lona 
itumalo, faamuamua mea a isi itumalo. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, se i ou fesili atu lava; o fea tonu le mea o i ai le maketi lea i Laulii? 
Ou te oso atu ai i aso uma, aso uma, aso uma ou te le i vaai lava i se maketi. 
Ae manatua foi sa fai foi le auala galue ma ou alu atu tatala i le isi foi 
vaitaimi ae ou te le i vaai lava i se maketi. O gafea tonu lava lea e i ai le 
maketi? E ala ona ou fai atu, a na ou iloa o i ai se maketi ou te afe i ai e fai ai 
sau faatau. Na o faleoloa lava la ou te alu atu ou afe i ai ma fai ai au faatau ae 
ou te le o vaai lava i se maketi. 
 
  FOFOGA FETALAI:  Ia, se i tulai mai le sui usufono. 
 
  Afioga SULAMANAIA FETAIAI TAUILIILI TUIVASA:  Lau Afioga i 
le Fofoga Fetalai, leaga e le o fia vaai le Palemia i lou nuu i le aulelei o le 
nuu. A e silasila i ai, a e oo atu loa i o i le va o Atua ma Tuamasaga, o le ala 
lena na tofi ai Tuisamau e leoina le tuaoi o Atua i mulivaiapofasa. O le 
faleaoga lena.... 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Ou te malamalama lelei i 
ina i le tuaoi lena lena o lena e i ai lou aiga, masalo e te le o malamalama i ai, 
o lena e i ai i ina lou aiga, le aiga o Naioti. Ou te le o talanoa atu la i le tuaoi o 
le a e oo i le mea e te le iloa, a o lea ou te talanoa atu i le mea lea e te lauga 
mai ai. O fea le mea o tu ai le maketi? 
 
  Afioga SULAMANAIA FETAIAI TAUILIILI TUIVASA:  Lau Afioga i 
le Fofoga Fetalai, ne i malomaloa le sui usufono, ae pei ona ou fai atu, a e 
silasila i le faleaoga lea e ia tatou le primary school a Laulii, ona e vaai lea i 
nai fale aulelei na e i luma o le auala, o i ina lena ua faatino ai le maketi, e le i 
tatalaina. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  O le la ua maua, o lea 
faatoa uma ananafi le fale lena, ou te alu atu lava ou tilotilo ou te le iloa po o 
le a lea fale, ae leai lava ma se mea o i ai ou te iloa ai o se maketi. Ia a o le 
mea sili o lea ua ou iloa, a ou alu atu loa nanei ou alu atu loa ou afe i ai ou te 
tilotilo pe moni au upu ia e aumai. 
 
  FOFOGA FETALAI:  Ia, masalo e le o maua e lau Afioga i le Palemia, e 
le i tatalaina le maketi a ua maea, ne i te i ua e vave afe ae le i tatalaina. Po o 
le sao lea? 
 
 
 



144 

 

20 IUNI 2018 
 

Tulafono Tau Faaofi o le Faatatauina o Tupe Faaopoopo (Nu.2) 
2017/2018 ma le Tulafono Tau Faaofi o le Faatatauina o 

Tupe 2018/2019 - faitauga faalua 
 
  Afioga SULAMANAIA FETAIAI TAUILIILI TUIVASA:  Ia pei o le 
agaga lena, out e faafetai i le tama o le atunuu, leaga o le tamaloa o le teine o 
lou itumalo. Ia o le tatou maketi e le i tatalaina, o lea o le a e alu atu e te afio 
atu e tatala le tatou maketi ma fai se meaalofa a le tatou Malo i le maketi a lo 
matou nuu. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  E ala ona ou fai atu i le 
mea lea, ia aua le vavevave le tatou Vaega, leaga o le Kapeneta lenei o le 
Kapeneta e galulue faataulelea, o le matou galuega lea o le feoai ma vaavaai 
po o a mea e tatau ona fai i lea itumalo ma lea itumalo, a o a mai mea la e i ai. 
O le ala lena sa ou fesili atu ai, ua matua tele nei mea ua e lauga mai ai, a o le 
mea la lena aua o matou lea e feoai ma matou o atu e matamata. A matou o 
atu e matamata, ma te o atu i taavale foi nei e le iloa e tagata matou, ina ia 
aua ne i faapea tagata ai o le ala lea na matou o atu ai, ae ma te o atu i taavale 
e le iloa e tagata matou. E faapena mea o asiasiga e te iloa lelei ai mea la e 
fai. A o lea ua ou iloa, masalo po o lea vaiaso e tatala ai, a o lea ua e lauga ai i 
le maketi, o le mea la lea e te i te i atu ai i lou talanoa mai i le auala galue ona 
o le maketi, a o lea e le i tatalaina le maketi. O le mea lena a matou sa matou 
o fai i Savaii, sa matou o fekamiai solo i uta ma matou iloa ai ia le tulaga la e 
i ai Savaii. A o lea la ua faamaonia i tala i le taeao lenei, e oo ia te au o lea ou 
te fesili atu, po o fea o tu ai, leaga o matou uma lava matou te o e taamilo ma 
vaavaai, matamata ma siaki. E faapena le mea o le Faigamalo e taua ia i 
matou galuega ia e fai ona o le anavatau lea e tulituliloa, ia oo atu i le isi faiga 
palota, e mafai ona matou faapea mai; le atunuu, o le matou anavatu lea na 
matou omai folafola atu, o lea ua maea ona faatino. 
 
  Afioga SULAMANAIA FETAIAI TAUILIILI TUIVASA:  Lau Afioga i 
le Fofoga Fetalai, a saunoa le toeaina ia e le toe i ai so matou leo. Ae pei lava 
o lea e manino lava le folasaga a lenei itumalo, e le i faamoemoe i se Malo, o 
lea na tagi lava i lima, o lea e galulue mai lava i luga o faatoaga i le amo o le 
avega. Ae pei o le ala lena o lea e talosaga atu ai…. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, ta te le o talanoa i le mea lena, e pau lava le mea na ou talanoa atu ai, 
o lou fia malamalama i lau maketi. Ae faasolo loa lau saunoaga. 
 
  FOFOGA FETALAI: Malo. Ia saunoa maia lau Afioga i le sui usufono. 
 
  Afioga SULAMANAIA FETAIAI TAUILIILI TUIVASA:  E talitonu o 
lea ua malele le tama, ia faafetai mo le valaaulia o le a afio atu le vaega foi a 
le Palemene e tatala le tatou maketi ma fai le tatou auala galue. 

  O le tulaga i lau Afioga i le Minisita isi o matou nuu lea o Fagalii, ia e le o 
po lilo, e i ai si ou aunty sa maliu i le masina ua tuanai le nuu lea o matou i 
Fagalii. Ona o le a? O le saosaoa o taavale. E pei o lea ua toe tatalo atu ai 
lenei sui usufono, e a pe a toe faaauau le tatou patupatu ia e i ai, o le nuu lea o 
Fagalii o le tele o isi aiga o le isi itu, ia a outou silasila a pasi loa le…lea e i ai 
a outou agai atu i o, o lo o i ai lava le pine faamau o si ou aunty lea na maliu 
ona o le avetaavale faatamala. O lo matou nuu lea o Fagalii e ifo mai loa lau 
taavale i lalo se i tulou i Vailele, amata loa ona faga faga mai. E tatalo atu i 
lau Afioga i le Minisita, pe toe fai se isi patupatu i luma o le fale o le foi sa 
Minisita foi ia Tuisuga, ia ma toe fai foi se isi i luma o le hall lea a le matou 
ekalesia EFKS i Fagalii, ona e agai ai nai fanau i le isi itu ma le isi itu mo le 
aoga aso sa. 
  O le nuu lea o Fagalii faamolemole a outou silasila i ai e leai se alofaga i 
Tsunami, ia o lo o vaivai i lalo pe maualalo i lalo se i tulou le taligalu, a 
silasila a tele nei le sou o le sami, e pisi atu i fale, o le isi mea ua o atu ai ma 
ala i le aualatele foi lea. Se i silasila pe toe faamaualuga taligalu, ia a o se 
auala alo foi e alo atu ai i le Tsunami. O le nuu lea o matou i Fagalii e leai se 
auala foi lea i totonu o le nuu, o uta e i ai le aoga tulagalua, ia a omai la e o 
lava i o i le va o Vailele e omai ai i le malae tapolo, ia pe toe agai foi i 
Vaivase e o ai i uta, ia ae agai i le lotu toe agai foi i le faleaoga, pe leai se 
auala e sua atu i ina, ioe, o la ua i ai o matou fanua faaleaganuu e agai atu ai 
le auala i uta.  
  O si ou nuu o Vailele e faapena foi le talo lau Afioga, o si matou aai i 
Vailele, ia e tatalo atu i se auala foi lea e mafai lava ona faataamilo i totonu o 
si matou nuu le afioaga o Vailele, e faapena foi ia Letogo, ia o auala taloto 
ma auala uma na, ia o lea ua avatu, aemaise foi o le nuu o Laulii i le tulaga 
foi na le ini auala laupapa ona o le tele o le nuu e nonofo i le isi itu. O le 
tulaga i le vai faamolemole, e tatalo atu. Ua uma ona oo atu foi le asiasiga foi 
a le vai tumaoti ma molimauina ai foi si ou nuu o Laulii, e ofo le asiasiga i le 
feola o tagata, a o le vai o le matuai palapala. O lea e tatalo atu ai pe mafai 
ona avatu ia ni au inisinia foi se i toe siakiina ma faamamaina le suavai lea e i 
isi ou nuu o Laulii. E faapena foi i Letogo, o Letogo foi ua le gata i le 
palapala o le vai tumaoti lea, a o la e inisinia lava e inisinia o le nuu. Ae ua i 
ai foi le mafaufau ia, na ala foi ona matou o fai nei mea o vai tumaoti, ona o 
le le mafai ona gafatia o le tau o le pili, a o tuamaota o afioaga nei o 
Vaimauga Sasae, e tamaoaiga i suavai o lea e sau ai le vaimama ma feinu ai 
le mamalu o le atunuu, o tuamaota o le afioaga lenei o Vailele, Letogo ma 
Fagalii. Ia ua tatalo atu ai…. 
 
  FOFOGA FETALAI:  Malie le sui usufono, se i tulai mai le Taitai o le 
Malo. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai o le taua ia o le mataupu lea. E fautuaina le sui usufono e fai pea ma 
fesootai pea i le Minisita o Galuega, ae e lelei foi ona fai ma fesootai sao pea 
i le Faalapotopotoga e lelei ona felogonai ma le Minisita o Galuega. O le taua 
o le itu lea, ia vave ona fofo mataupu faapenei, aua e seasea fono tatou, ae a 
faatali se i laga i inei i le fonotaga, ia e ono laga mai ua tele isi mau fautuaga, 
lona uiga e ono alu tatou i le kiu. Ae o le fautuaga foi lea mo tatou sui 
usufono uma lava, aua le faatali, se i oo i a tatou fonotaga ona faatoa 
molimoli mai lea. Ae lelei lava le fai ma faalavelave mai pea i le Minisita ma 
le Matagaluega, ona e tele mau tuatuagia o lo o feagai ma Minisita o le 
Kapeneta, ae lelei lava le fai ma faamanatu, faamanatu i taimi uma. Ae taua 
tele le finagalo lea ua faaalia mo le afioaga i le tulaga o le vai e tatau ona 
faatino mea ia ua e saunoa mai ai e taua.  
 
  FOFOGA FETALAI:  Malo faafetai. Masalo po o manino le faafofoga mai 
o le sui usufono mamalu o Vaimauga Sasae.  
  Ia se i saunoa mai le Minisita mo Galuega, Felauaiga ma Atinae Eseese. 
 
  Susuga Hon Papaliitele Niko Lee Hang (Minisita mo Galuega, 
Felauaiga ma Atinae Eseese):  Lau Afioga i le Fofoga Fetalai, faafetai lava 
e na ona fia faaopoopo lava i le saunoaga a le Afioga i le Palemia, e i ai 
faafitauli lea e feagai ma le Pulega o le Suavai i vai tumaoti. E manatua foi 
lau Afioga o vai tumaoti e pule lava e nuu ma afioaga, a o tulaga nei e pei ona 
alofia ai e afioaga nei ona o le pili o le vaimama, e manatu lava latou e 
taugofie mo latou le vai tumaoti, a o le tulaga la lea, e le hygienic le vai lea e 
maua e tou vai tumaoti, a o lea e fautua atu lava le Matagaluega, connect mai 
le paipa a le Malo e maua ai le suavai mama aeamaise foi le soifua maloloina. 
A finagalo lava le afioaga i a latou vai tumaoti e manao e faauau pea ae fiu le 
Pulega o le Suavai e tauanau, omai e connect tou vai i le vaimama, ia a o le 
finagalo lava lea o afioaga lau Afioga, ona e faapea latou e taugofie atu. Ae le 
o lelei foi ona puipui e afioaga ia tane ia e maua ai le suavai lea i le latou vai 
tumaoti. Ma lou faaaloalo lava. 
 
  FOFOGA FETALAI:  Malo faafetai. 
 
  Afioga SULAMANAIA FETAIAI TAUILIILI TUIVASA:  Malo saunoa 
i le Afioga i le Palemia ma le Afioga i le Minisita, ia o lea ua faafofoga mai si 
ou itumalo, e pei o le ala lena o lea sa ou talanoa atu ai i vai tumaoti, ona e le 
faamaoni konekarate ia e o atu e faatino, o lea foi o le vai tumaoti lea a 
Letogo faatoa auma i le masina ua tuanai, sa lelei lava i le taimi sa i ai, ae ua 
uma nei le suegatupe a konekarate ia, ia ua omai ma tupe ae leai ma se mea o 
lelei. O lea e tatalo atu ai i lau Afioga. 
  O le tulaga foi i paipa ia e eli i totonu…. 

  FOFOGA FETALAI:  Malie le sui usufono, se i toe tulai atu le Afioga i le 
Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  O le tulaga i le itu lea, o lea 
e i ai le fesoasoani a le Malo lea e avatu i vai tumaoti, o fesoasoani ia e 
galulue faatasi ai ma faalapotopotoga mai fafo, o le ala foi lena e aumai ai 
mea ia o le talosaga a le Malo se i fesoasoani mai foi latou e faaoopoopo i le 
malosi tau tupe a le Malo o lo o i ai nei, e taua la le itu lea. E oo foi i le matou 
nuu o Lepa, ia o la e manao lava toeaiina e manao lava i mea o tulaga ia, e ui 
o lea ua liliu le Malo e tauave le vai o lea ua avea nei ma….lona uiga o lea ua 
avea nei ma vai o le Malo. Ia a o le mea foi lea o le lē faamaoni i le mea o le 
totogiina o le vai. Ia ae faapena foi la i le isi o matou nuu, ona o le tele o le 
vai lea e tafe mai le mauga, e mumusu ai lava e aumai i i i le Malo, a o le 
tulaga la lena, o le tumu o le mea lea o le lē faamaoni. E fiu lava e taumafai 
atu e aoao mai ia tupe e fai ai e toe faalelei ai le paipa, ia ae muamua lava 
tausami e le komiti. E tasi la lena faigata o mea nei o pulega a nuu, ia a tofi i 
ai le komiti e le faamaoni, e fiu lava e faatalitali e tausami lava e latou le 
tupe, ona toe omai foi lea e talosaga mai i le Malo e toe o atu e fesoasoani. 
Ae ou te lagona e tasi lena mea, e ala ona taugata ona o le tulaga lava lea o le 
avatu o le pili e laitiiti, ia e uma ifo lava le tolu tausaga e le totogia, ia e oo 
atu e toe totogi ua tele le pili ua faitau afe ma afe. O le tulaga lena, ae afai 
lava ma totogi le pili, e taugofie lava ma afforadable ia pili a le Malo. 
 
  FOFOGA FETALAI:  Tulai mai le sui usufono, see ese ma lea tulaga aua 
o lea ua avatu le fautuaga a le Taitai o le Malo. 
 
  Afioga SULAMANAIA FETAIAI TAUILIILI TUIVASA:  O le tulaga 
lea pe a talosaga tagata i se vai foi na le a le LTA, e tatalo atu ai i lau Afioga i 
le Minisita, ia ona o atu lea o lau Matagaluega lea o le Pulega o le Suavai, se i 
tulou lava, ua tipi le auala, e omai lou nuu ma le itumalo e totogi le tupe i le 
Matagaluega o le LTA, ona o atu loa laia faatino le tipiga o le auala e faatino 
ai le vai, ona o atu lea o le Pulega o le Suavai faatino le tosoga ia ma pu ai 
lava le auala. Pei o le tatalo lena e tuu atu i lau Afioga, o lea e ave totogi tupe 
i o i le LTA, ona o atu lea o le Pulega o le Suavai faatino le auaunaga, ae leai 
se mea o faatinoga i le faiga o le auala lea ua pu pu ai lava. 
 
  FOFOGA FETALAI:  Ia se i saunoa mai le Minisita mo Galuega, 
Felauaiga ma Atinae Eseese. 
 
  Susuga Hon Papaliitele Niko Lee Hang:  Lau Afioga i le Fofoga Fetalai, 
ia o le mataupu lea e laga mai i le saunoaga a le sui usufono mamalu, o la e i 
ai ia fuafuaga o lo o faataatia nei i le tulaga lea pe a faatino se galuega mo se 
new connection o se suavai taumafa, e tipi ai le auala.  

  O la ua i ai fuafuaga e totogi le new connection i le Pulega o le Suavai ia ma 
le tupe e toe faaleleia ai le auala pe a maea ona fai le galuega. O le faafitauli 
lea e matau, o konekarate ia e faia le galuega, masalo ua uma ona faailoa i le 
Pulega, e i ai le vaega o le auala lea aemaise vaega ia o konekarate lea e faia 
le maintain o auala ia e aafia i se tulaga faapea. O lea la ua i ai le fuafuaga i le 
tulaga lea, a faapea lava o faapena le faaletonu, ia taatia mai se i toe asiasi i le 
Matagaluega po o le a le faatulagana o nei galuega. Ma lou faaaloalo lava. 
 
  FOFOGA FETALAI:  Malo. Masalo o le lagona lea o le sui usufono, ia 
manino le vala lea, o le fesootaiga fou e totogi pea i le Samoa Water 
Authority, a o le tipiga o le auala e ave pea i le LTA. Po o le sao lea? A o lea 
foi e fautua atu le Malo…. 
 
  Afioga SULAMANAIA FETAIAI TAUILIILI TUIVASA:  Lau Afioga e 
leai, e leai, e pay tupe i le LTA e o atu ai e tipi, ona o atu lea o le Pulega o le 
Suavai toso ai le vai ma tipi. A o le faalavelave la, e leai se tupe e ave i le 
Pulega o le Suavai o la e ave i o i le LTA, ona uma lea ona faatino e si….o au 
ou te alofa i le vai leaga e aulelei le Pule o le Pulega o le Suavai, a o le 
Matagaluega lea ou te le fiafia ai o le LTA, e ave le tupe i o ae le toe o atu e 
faauma le latou galuega lea na tipi ai le auala. 
 
  FOFOGA FETALAI:  Malo faafetai. 
 
  Susuga Hon Papaliitele Niko Lee Hang:  Lau Afioga i le Fofoga Fetalai o 
se mea e fia faasao. Leaga o le process e le totogia i le LTA, o le talosaga e 
ave i le SWA, o latou e tosoa le laina fou lea i le aualatele, ae o le process la e 
i ai, ona faatonu lea e le Pulega o le Suavai ia le LTA i konekarate ia e faia 
galuega o le maintenance o auala ia e aafia i le tipiga. O le tulaga lena, a 
faapea o le process lea e masalo ua tuu i le taga a le LTA lau tupe, o le mea 
lena e mafua ai ona o le sese o le auala lea e uia e a outou Afioga o le 
faatinoga o galuega a le Pulega o le Suavai ma le LTA. A o lau talitonuga 
lena ma lou malamalamaaga i mea faapea, ona o au lea e Minisita ai i 
Faalapotopotoga ia e lua. A faapea la e le o sao, ia taatia mai se i ou toe siakia 
po o le a le sao o le process lea e faatino mo galuega faapea, ma lou faaaloalo 
lava. 
 
  FOFOGA FETALAI:  Tulai mai le sui usufono, toe lua ou minute. 
 
  Afioga SULAMANAIA FETAIAI TAUILIILI TUIVASA:  Ia o le a ou 
see ese ma le Matagaluega lea ae o le a ou oo atu i taligalu i le Afioga i le Sao 
Faapito.  
 
  FOFOGA FETALAI:  Toe lua minute o le sui usufono. 

  Afioga SULAMANAIA FETAIAI TAUILIILI TUIVASA:  E tele lava 
tapenaga, se i faatu mai se lafo sole o lea e le i oo i le Tala o le Tupe. 
  O le nuu lea o Laulii faamolemole, se i silasila ifo lau Afioga i le Minisita 
mo Punaoa Faalenatura ma le Siosiomaga, ua matuai malepe lava le taligalu, 
pe a e afio atu i tua se i e silasila ifo i ai ma le afioaga o Letogo ma Vailele i 
lona taligalu, aemaise lava si nuu lea o Laulii, silasila atu ua matua leaga faia 
lava lona taligalu, se i silasila ane. 
  O se malae taalo faamolemole mo nai tagata ia e nonofo i le Maugafiafia se 
i tulou. Ua outou silafia foi e ala ona fia o atu tagata i fanua foi nei a tatou i 
Vaileleuta po o Maugafiafia, ona o le lelei o pulega a alii ma faipule la e i 
luga. O lea la e tatalo atu ai, e leai se mea e agai i ai nai tagata nei e taaalo ai 
a latou fanau, pe silasila ifo lau Afioga i le Minisita i le Reserve lena a le 
MNRE, pe le mafai ona faatino ai se malae taalo se i faataaalo ai nai fanau ia, 
se i tulou, o la ua o le mamalu o le atunuu lea nonofo ma o atu isi ou itumalo i 
le Maugafiafia, o faaaoga le fanua foi lea, maimau o le fanua lena ua ave tuu 
ai tagata oti, manaia o le view e taatia mai luga ia fanuatanu. Ia o i ina sa 
tatau ona tuu i ai o tatou tagata, pe le mafai le Reserve lea e i lalo o le MNRE 
se i faatino ai se malae taalo e agai i ai nai tagata ia. 
  O le tulaga foi leaga o la ua afio atu le Minisita mo Leoleo, o lea e faalogo 
mai le Minisita Lagolago lea e fealuai ma le Tusi Paia, le Minisita Lagolago, 
o i ai lava lau Tusi Paia? O le talosaga i le Reserve lea, ua leva ona avatu foi 
le talosaga i le Ofisa o Leoleo. Pei ona ou fai atu o le mamalu o le atunuu o lo 
o nofoia ia eleele ia o lou itumalo, e leai lava se mea o gase, e ese mai ma nei 
i Vaitele i le tele o le talepe fale ma le mea o lo o i ai, a o o, o le malupuipuia 
ona o la e i luma alii ma faipule, e le gata o Letogo, Vailele, Fagalii, e puipuia 
le mamalu o le atunuu lea. 
 
  FOFOGA FETALAI:  Ia se i tulai mai le sui usufono mo Faleata Sisifo. 
 
  Tofa Lealailepule Rimoni Aiafi (Faleata Sisifo):  Lau Afioga i le Fofoga 
Fetalai, ou te le fia faalavelave isi ou uso leaga, ua tau soo tau soo Faleata, 
tau Vaitele, o lea ua saunoa ma tau lou nuu pele i le agaga o Vaitele. O le 
mea a saunoa i le mea, e tatau ona i ai se mau mautu ma ni faamaumauga, 
ioe, e leai se mea faapea, sa i ai muamua, a o le mea foi e fai ma tupu ae ua le 
toe i ai ni mea faapea, e ala ona tupu mea faapea, o le sosola soo o pagota. O 
lea la ua saunoa mai le Afioga i le Minisita o le Falepuipui o le a le toe omai 
ni pagota i tua, ia o lea foi la, lelei. Ia atonu o le sui usufono o lo o saunoa 
nei, aua le soona taua Vaitele, tau atoa pea ma tau ia Fagalii, Letogo ma nuu 
faapena, ae taatia pea le taua nuu o Vaitele, ma le faaaloalo lava. 
 
  FOFOGA FETALAI:  Malo faafetai. Ia se i tulai mai le Minisita mo Tupe 
Maua. 

  Afioga Hon Tialavea Fea Leniu Tionisio Hunt:  Lau Afioga i le Fofoga 
Fetalai, tuaia ia pagota sosola mai o lea faapea i Vaitele, leai o pagota ua 
magalo, ua magalo mai e leai se pagota ua sola i fafo. 
 
  FOFOGA FETALAI: Masalo ua manino lea tulaga. 
  Se i tulai mai le sui usufono mo Faasaleleaga Nu.4. 
 
  Afioga Peseta Vaifou Tevagaena:  Lau Afioga i le Fofoga Fetalai, talu ai 
leaga o lea e le o afio mai lau Minisita, ae ou te fiafia lava e tali atu ou 
manaoga, o lea ou te fia faatali i le aotelega o le mea lea e te saunoa mai ai, 
ae lelei le aumai uma lava i le taimi e tasi, semeamanu e le i afio mai le 
Afioga i le Palemia, ona ou tali atu lea ia te oe. Ma lou faaaloalo lava lau 
Afioga. 
 
  Afioga SULAMANAIA FETAIAI TAUILIILI TUIVASA:  Lau Afioga i 
le Fofoga Fetalai.... 
 
  FOFOGA FETALAI:  Se i tali le Malo ona lafo atu lea. 
  Tulai mai lau Afioga i le sui usufono mo Aana Alofi Nu.2. 
 
  Tofa Ili Setefano Taateo Tafili (Aana Alofi Nu.2):  Lau Afioga i le 
Fofoga Fetalai, e tulai atu ma le agaga faaaloalo, e alofa i le sui usufono o lo 
o saunoa nei ona ua tele le faalavelavea o lana saunoaga,   Pe toe maua se isi 
itula e toe faaopoopo. Ma lou agaga faaaloalo, faafetai. 
 
  Faaluaina e le sui usufono mo Faasaleleaga Nu.2. 
 
  FOFOGA FETALAI:  Talu ai ona e le masani ai le fono i le itula atoa e 
talosaga mai e faaopoopo, pei e foliga mai o le sui usufono o lo o faatu mai le 
lafo, e solomua ia i latou faapea e faaumi le saunoaga a le sui usufono. Ma o 
lea o le a le talia ai e le Nofoa le lafo. 
  Ia tulai mai le sui usufono e faamaea mai le saunoaga ua maea lou taimi. 
 
  E le i talia le lafo. 
 
  Afioga SULAMANAIA FETAIAI TAUILIILI TUIVASA:  Lau Afioga 
pei o lea na ou ta vavae atu lau talosaga i le taimi amata, o lea o le a ou oo i le 
Tala o le Tupe, ona sa avatu manaoga o si ou itumalo, a o lea ua faafofoga. 
Pau lava le mea o se fuimu faamolemole lava i le malaevaalele i Fagalii, e 
leai es tatou fuimu, aemaise foi o le Minisita mo Punaoa Faalenatura ma le 
Siosiomaga, o le vaega foi lea o le konekarate ao lapisi lea e i ai, e vaaia ma 
le totoa e leai se safety o tagata o lo o o atu e faatino ia auaunaga. Ia pe mafai 
ona silasila i lena vaega. 

  Ia o le Tala o le Tupe ua oo i ai lenei itumalo, e avatu lava le faafetai ma le 
faamalo i lau Afioga i le Minisita o Tupe. O oe ou te faatusaina, e te fanau 
mai lava ua leva ona silafia oe a o e i totonu o le manava o lou tina, se i tulou. 
Amuia oe, ona o lou suafa o Sili, e te faia lava e oe mea e te sili lava e te le 
tulua. O le Tala o le Tupe ua vaai i ai le sui usufono o Vaimauga Sasae, e 
lagona lava e le selu atu i lau Afioga, a o le tatou Tala o le Tupe e tele nisi sui 
usufono fai mai e matagofie, e le manaia i le vaai a le sui usufono o 
Vaimauga Sasae. Ona  o le a? O lena e i ai le $12miliona. O fea e pay mai ai 
le $12miliona lea? O fea e faavae mai ai le toe totogiina? So o se pisinisi lava 
e tatou te vaai i ai, a aumai loa e maua le tupe mama, viia le Atua. A tatou 
vaai i le Tala o le Tupe o lea e i ai le $12miliona lena. O le faatupe mai fea? 
Pei o le ala lena, ou te le selu atu, ae na o le tuualalo atu e faafetai i lau 
Afioga ma le tapenaina o lenei Tala o le Tupe amata mai lava i le taimi na e 
tulai mai ai e oo lava i le taimi lenei, e le faigofie i lau Afioga aemaise le 
Matagaluega lau CEO ma le o atu foi a Matagaluega a le Malo e taumafai e 
tuu ai i luga mea e mananao ai, ia o lea lava e fuafuaina lava ma faatoatoa le 
tatou Tala o le Tupe, ia e faamanuia ai le Atua i lau Afioga. Ae o lau ia fesili 
lena, o fea e aumai ai lena tupe pe a tatou tatalo i le Atua? O le sui usufono o 
Vaimauga Sasae o se tagata e pipii pea i le lotu, pei foi o le mau lena e aumai 
e lau Afioga, Filifiliga To’a pe Filifiliga Toa. O le a le uiga? O fea o i ai le 
alofa? Aua e mafai ona toa lesi, ae le alofa, e mafai foi ona to’a lesi ae leai se 
alofa. A mea e le filifili ma le alofa, aua e filifili ma le alofa e u e tau i le pau. 
O le mea la lea e fai atu ai le sui usufono o Vaimauga ou te le selu atu lava, 
po o a, e avatu mea e lagolagosua ia te oe, leaga o lou suafa, o le mea lena a 
manaia lava lou sui usufono, aua e manaia lou igoa o Sulamanaia la e i ai le 
manaia, e lelei lava la mea uma e talanoa i ai Sula. 
  Lau Afioga i le Minisita o Tupe o le talosaga lena ma  ou popolega, talosia, 
talosia ia faasoa aua ne i alu alu toe aapa mai lau Afioga i se isi mea e faatino 
ai le $12miliona lea e tau faapena. 
 
  FOFOGA FETALAI:  Malo. Ua maea le taimi o le sui usufono. 
 
  Afioga SULAMANAIA FETAIAI TAUILIILI TUIVASA:  A o lenei 
itula vaeatu a outou Afioga o le a uma le matou faamatalaga e momoli atu le 
faafetai i lena itu, pei foi o le mea o oia ai nei, sa fia oo lava sa ta tala i le mea 
lea ua tupu i lo tatou atunuu, o le issue tele lena, leaga o lea ua oia si o tatou 
atunuu aemaise lava lenei Fono tele ma lenei Fonousu a le atunuu. A ou 
talanoa i ai, e tatau ona ou talanoa i ai, leaga e pau lava lenei o le sui usufono 
sa talanoa ai i lafoga ia a faifeau. Ua a nei? Ia o lea ua tatou vaai nei i tulaga 
ua tali mai ai latou. O le tatalo la a le sui usufono lau Afioga i le Fofoga 
Fetalai.... 
 
  FOFOGA FETALAI:  Ou te faamalulu atu i le sui usufono mamalu, ia e 
leai e le fanaina foi i le tuitui ia le saunoaga a le sui usufono mo Vaimauga.  

  Ae na ona faamanatu atu, tatou te le o toe fefoifoiai, e le toe talanoaina foi 
lenei mataupu ona ua maea ona pasia e le Palemene le Tulafono. O le mea la 
lea ou te faamalulu atu ai i lou uso a sui usufono, e faaiu maia ia le saunoaga 
ua maea lou taimi.  
 
  Afioga SULAMANAIA FETAIAI TAUILIILI TUIVASA:  Ia o le 
popolega lea e i ai, o a mataupu e talanoaina, ae a pasia loa ua uma. Po o le 
aso matou manatu e avatu, o le Fono lenei o le Fono e fai ai ia Tulafono. E 
pei o le manumanuga o le sui usufono lenei, e pei o le tamaliiaga o le 
Palemene po o le Fono lenei a le atunuu. Ua a nei? E tatalo atu i le Afioga i le 
Palemia ma le Sui o le ala lea na taitai ai e lau Afioga ia le tatou sa. Ia 
ulimasao, fai le fuafuaga ua i ai lo tatou Malo.  
  Ou te faamalulu atu pe afai e paopapa se leo o lenei itumalo, e mafua mai 
foi ia tatou, mafua mai ia tatou. O lea na aumai i totonu se i talanoaina ma 
aumai finagalo, ae a? E olo lava le fua, ae o lea ua pasia, ae o lea ua toe o toe 
o mai ai i tua. O le manumanuga lava o le sui usufono o Vaimauga, o le 
paiaaga ma le tamaliiaga o le Palemene, o le Fono lenei. Ua a nei? Tatalo i 
lau Afioga i le Palemia maua lou toa, taitai ai le Sa o Samoa.  
  Lau Afioga i le Sui Palemia, se ta te fia tautala lava. O totonu o se aiga o se 
aiga manuia, o i ai i tua se tina fautua lelei. O lou fautua lea i le Sa o Samoa i 
le Afioga i le Taitai, o le tama Atua ma le teine Atua lea e taitaiina le Sa o 
Samoa, e lagolago ai le sui usufono lenei. O outou i Afioga i Minisita, o 
outou lea e tau mama ai le mea. Silasila i nisi o a outou faaiuga, faaiuga le 
talafeagai, ae upuia ai ia ai? E tuu uma i le tama o le tatou atunuu., tuuaia ai 
foi ma sui usufono nei, se i fai ma se alofa, lea la, outou o Minisita Lagolago, 
se a ou vaai nei i le o a taavale a Minisita Lagolago e pei o le o a pasika a le 
LTA. 
 
  FOFOGA FETALAI:  Ia se i tulai mai le Afioga i le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, e pei lava ou te vaavaai atu toeitiiti atoa le itula o le lauga a le sui 
usufono ae o lea e alu lava. Malie ia, se i tali atu Minisita ona to atu lea o lou 
matupalapala ua tele nei mau mea, ua ta alofa lava ia te oe, ua ou vaai atu sa e 
amata ona e oo mai i le Palemene e pei e 7futu ia lou maualuga, a o lea ua alu 
ifo alu ifo lava ua toe 5futu. O le amo o na mea mamafa, a, e tupu ai lou 
totomaualuga ma atili ai ona alu ifo i lalo lou soifua. Ae aua le faamamafa 
mea mama. 
 
  FOFOGA FETALAI:  Ia malo, malie le sui usufono se i tulai mai le 
Afioga i le Minisita mo Galuega. 

  Susuga Hon Papaliitele Niko Lee Hang: Lau Afioga i le Fofoga Fetalai, a 
le faaaloalo lava ou te tulai atu ai e talosaga lau Afioga e ave i tua saunoaga 
ia. E le matagofie o la e faafofoga le atunuu, o la e fai mai e mama le vaa ia 
matou o Minisita, ae viivii mai ia Atua ma e sese lea faamatalaga, ave i tua 
faamolemole, ma lou faaaloalo lava.  
 
  FOFOGA FETALAI:  Ia se i malie le sui usufono. 
 
  Afioga SULAMANAIA FETAIAI TAUILIILI TUIVASA:  Ia lau Afioga 
i le Fofoga Fetalai, se i faauma atu. 
 
  FOFOGA FETALAI:  Malie le sui usufono, ona e.... 
 
  Susuga Mulipola Leiataua Laki:  Lau Afioga i le Fofoga Fetalai, ou te le 
fia vaelupeina le tootoo o lo o saunoa, e pei o le popolega lava lea o le Maota, 
ona o saunoaga soona tuulafoai, ia e pei lava e tau le pua ma lafo mai. Ia lea 
foi ua taua ia Minisita Lagolago, e pei se mea ula mea nei o Minisita 
Lagolago, ua maitauina lau Afioga i le tootoo lea, ae o le fautuaga, tuu ia lau 
aoga se i e alu i lou aiga ona fai lea o lau aoga. Leaga fai mai le tala a le isi 
toeaina, ia e le aoaia e lau puaa lau puaa. Manuia le Fono. 
 
  FOFOGA FETALAI:  Ia, faamalo faafetai,  
 
  Afioga SULAMANAIA FETAIAI TAUILIILI TUIVASA:  Ia ua faaiu 
atu le lauga a lenei itumalo. 
 
  FOFOGA FETALAI:  Malie le sui usufono, ia e alofa e pei o le ala lea sa 
ou popole ai. Ua leva lava ona ou tautaulemau atu, i lau saunoaga ia ae e te le 
manatu mai foi i le ta uso faa-Vaimauga, o le mea la lea, e sosoo lava 
maninoa ma afa. E i ai le taimi e tupu ai le mea lena. Sa ou tuua atua le 
avanoa ona o la e tuu ifo le solosolo e le sui usufono o Faleata faapea au ua 
maitau atu ua e tutulu i lau saunoaga, o lou alofa i le mamafa o le galuega, ae 
ui i lea, se alofa ia foi i fanua faauma mai loa lau saunoaga. 
 
  Afioga SULAMANAIA FETAIAI TAUILIILI TUIVASA:  Lau Afioga i 
le Palemia, sa i ai lava lau lafoga fai mai sa taitai e iloa e lau afioga i le 
kapeteni ia le lou auvaa pe a vaai atu ua mama le sa. Ia ae ou te tau atu i lau 
Afioga, ailoga ua e silasila i le ata foi na o le Titanic, lea na goto loa le vaa, 
na muamua lava ona puna i fafo le kapeteni, ona o le a? Ona o le fefe, ona o 
lea na saunoa e iloa uma lava e le kapeteni.  
  Lau Susuga Pola e le faapena nisi e agaia ia le Minisita. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, o au lea e faale o malamalama po o le a le Titanic lea na vaai i ai. E 
pei lava e sese le Titanic lea na silasila i ai. O lena na e silafia na nofo ai lava 
ma tu tu ai le kapeteni, o le mea lea, se aua e te faavalea matou.  
 
  FOFOGA FETALAI:  Ia ua maea le taimi o le sui usufono. 
 
  Afioga SULAMANAIA FETAIAI TAUILIILI TUIVASA:  Manuia le 
Fonousu a le atunuu, aemaise foi o le a sa outou faafofoga i se faamatalaga 
foi a lenei sui usufono ia malu ave i fale. O ai foi ua manua sona finagalo o le 
mea lea na totofi ai tatou e le Atua, o le avatu o fautuaga ae aua le 
faamimitaina. Aua a mimita ua oso i le ulu, a maualuga le faaeaea a le Atua, 
alu i lalo.  
  O lea la Pola e le faapena ni Minisita Lagolago le fai atu ma oso mai. E 
tatau ona e fiafia o lea e lagolago le Tala o le Tupe o le Afioga ia Sili. Ia 
manuia lau Afioga i le Fofoga Fetalai ma lenei foi itu o le Maota, ona o Iesu. 
Amene.  
 
  FOFOGA FETALAI:  Malo, ua le o tutusa lava lou suafa o Sulamanaia ia 
ma le faaiuga o lau saunoaga ua e soa soa sui usufono. E ui i lea, ua uimagalo 
le tulaga, faamalulu atu foi i lau Afioga i le Minisita o Galuega, e uiga i lou 
tulai mai.  
  O uiga lava lea o lape o saunoaga a sui usufono mamalu, e i ai lava le taimi 
e faapena ona faaataata lafoga, ia ae matua lava i le finagalo o le Atua. Malo 
faafetai, a sala uta, ia tonu tai i le tofa maualuga i sui usufono mamalu o le 
Palemene. Ma o lea ua avanoa foi ia le tatou...  
  Ia tulai mai lau Afioga i le sui usufono mamalu o Salega i Sasae.  
 
  Tofa OLO FITI AFOA VAAI:  Le Atua le Tama, le Alo ma le Agaga 
Paia, tatalo i lau Afioga, ina ia faaaogaina lou tagata faatauvaa, e momoli ai 
Lou finagalo. O ai se o le a faauilavea, ua faatautee i lau Afioga, amene.  
  Lau Afioga i le Fofoga Fetalai, e tulai atu ma le agaga faaaloalo, e fai foi si 
manatu o lenei foi itumalo o Salega i Sasae. E talitonu o lea ua maea ona e 
tapa tulia, tata le tatou sa i le taimi ua sola, ia aua foi ia se tatou taulaga 
faafetai i lo tatou Tapaau Sili, ona o Lana tausiga ua mafua ai ona tatou 
feofoofoai, tatou feiloai i magafetau o le soifua i so matou ola, ia ae faapea le 
soifua laulelei i le paia maualuga o le Maota nei.  
  Ua ou manatu lau Afioga i le Fofoga Fetalai, o le a ou le toe utuvai tofoina 
ia paia ma mamalu o Samoa, i paia faale-Talalelei, paia faale-atunuu, ia ma 
paia faale-Malo. Aua e talitonu o Samoa o le fanua, o le faatofalaiga loloa, a 
o le eleele o le faautautaga mamao. Ia ona matou faapea lea, ia o le a 
faataalolo atu ia, i le Usoga a Tumua ma Pule, le latou fatuaiga tausi lena.  

  O paia o si ou itumalo, ia e le tau faailoina le lupe o le seuga, i ou tulaga 
faalupe, ae tapuai maia se i taumafai se tatou tuualalo ia po o se motugaafa 
foi e tusa ai ma le faamoemoe o le tatou Malo, e ala i lana Tala Faatatau o le 
Tupe, 2018/2019 ia faapea foi le Tala Faaopoopo 2017/2018.  
  Lau Afioga i le Fofoga Fetalai, e muamua lava sau faamatalaga i le 
manulauti o le Tala o le Tupe. E pei foi ona maua foi i nisi o saunoaga, le 
manaia o le faataotoga mai o le Filifiliga Toa. Ae ia te au, maimau e pe ana 
faapea mai o le Filifiliga e To’a. Aua a faamatala loa mea ia e lua, e eseese. A 
to’a lau Afioga ia le filifiliga, o lona uiga e filifili ma le totoa, e filifili ma le 
faaeteete, e filifili ma le alofa, e filifili ma le faamaoni ma mea manino. Ae a 
filifili toa loa, o le isi taimi e faaaoga sese ai le toa, e filifili fia toa, ua e vaai 
le Atua lea ua tulai mai. 
 
  FOFOGA FETALAI:  Ia se i tulai mai le Afioga i le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, e tatau foi ona faasao ia mea o saunoaga le manino ma saunoaga 
faauigalua. Sa tatau ona e faalogologo lelei i le aso na tolaulau ai le lauga, o 
le aso na na tolaulau ai le lauga, o le matua manino le saunoaga a le Minisita. 
O le tulaga lena lea na agai atu i ai le lauga a le Minisita.  
  Ae ese mamao lava le mea lea e te aumaia ma lau faauigaina. O le mea lena 
e taua ai le taimi e avatu ai le lauga, leaga o lea e fai le lauga ae ou te tilotilo 
atu o la e te faitau. A o le faalogo i le taimi e faaleo ai, ona mo mea o tatou o 
aso nei, e tele taimi ona o aoaoga ua i ai, e tele taimi e misi misi mea nei mo 
mea o faailoga, o faailoga foi ia, o la e oo mai nei lava, ia o la e misi faailoga, 
o isi mau faaupuga ia e i ai nei, ia ma tele ai ina taitaisese ai tagata. A o le 
taimi e lau ai le lauga, ia faafofoga lelei. O lea la sa ou vaai lelei lava ia oe i 
le aso lea, leaga na o oe lava e lau loa le lauga ou tilotilo sao atu ia oe leaga o 
lea e ta te faafeagai. Ia ou te tilotilo atu o le isi taimi ua e faitau ae o le isi 
taimi ua e tautulimoe. O le manaia ia o le lauga, ia o le fesoasoani atu lea i le 
sui usufono.  
 
  FOFOGA FETALAI:  Ia, se i tulai mai le sui usufono. 
 
  Tofa OLO FITI AFOA VAAI:  Ia e tutusa lava taua, e ta te faataga 
momoe, ae ta te faalogologo lelei i mea ia e saunoa i ai ia so o se sui usufono 
i totonu o le Palemene.  
  E ui i lea lau Afioga i le Fofoga Fetalai, e taotolua lava ia Safotulafai ma se 
vaivaiga o Salega i le Tala o le Tupe lenei. O le uiga o lau faamatalaga, sa 
taua e le sui usufono o Safotulafai, e le manino atoatoa mai, e faapena se 
lagona. 

  A o lau faamatalaga lau Afioga i le Fofoga Fetalai, e le o tupe ia e tatau ona 
maua. E tele naunau e le iloa pe faaluaina tupe nei, i le tulaga o tupe maua 
lava a tatou ia i totonu o le tatou atunuu, e ese mai i tupe fesoasoani mai 
atunuu i a tatou paaga, ia faapea foi a tatou tupe nono.  
  O le uiga o lau faamatalaga lau Afioga i le Fofoga Fetalai, i le Matagaluega 
mo Tupe Maua o lo o latou faia lenei galuega, faafetai lava, maua le siitia o a 
tatou tupe maua, faamalo atu ai i lau Afioga i le Minisita, ia faapea foi le 
Matagaluega i le latou galuega o fitaituga i ai. Ae a ou tilotilo i le vaevaeina o 
alatupe i totonu o le Matagaluega, e tasi lava ia si fasi vaega lena lea e maua 
ai ia tupe faasili, na o vaega o lafoga foi ia o kamupani e ao faavaitaimi lea e i 
ai ia le tatou siitaga.  
  Ae a silasila i lafoga o oloa e aumai i fafo ma tiute VAGST, e taga tasi lava. 
Ia tiute o oloa mai fafo, $56miliona le tausaga faaletupe ua tea, lea foi ua toe 
fuafua le Matagaluega, e toe ao atu nei i le 2018/2019, o lafoga o oloa mai 
fafo, e ese mai i tiute $145miliona, o lea foi o le a toe fua foi i luga. 
  Ae a tatou toe fua lau Afioga i le Fofoga Fetalai, i le saosaoa o le faiga 
faapisinisi i totonu o le tatou atunuu, na e silafia uma lava e le atunuu. E le 
paleni la tupe maua ia, ma le atinae lea ua i ai ia le tatou atunuu i le tele o 
pisinisi, aemaise lava ia tatou paaga mai Saina lea ua fai a latou pisinisi i inei, 
o le saosaoa o le alu ae tumau a tatou tupe maua mai i, se i vagana la, ua 
tafefea mai, tulou le Maota ia containers ma mea ia e aumai ai oloa a tagata 
ia, ona faatoa iloa lea ua sao le mea lea. Pe ui mai foi i totonu o le uafu, ae le 
aoa lafoga ia e pei ona tau mai i le Tala o le Tupe, ona sao foi laia o 
fuainumera na.  
  Lau Afioga i le Fofoga Fetalai, e na o se tuualalo atu ma le faamanatu atu i 
le Minisita, i le tatou Matagaluega, i le tulaga o i ai.  
  Lona lua lau Afioga i le Fofoga Fetalai, i le Matagaluega lava o Tupe Maua, 
le tatou galuega lea o le falepuipui. E momoli atu le faafetai tele ma lau 
faafetai i le konekarate ma le foi o lo o tu ai, le Project Manager i le galuega 
lenei, ua manaia le faatinoga o le galuega e le Afioga ia Alaiasa ma le Afioga 
ia Vui o faafofoga mai, malo lava le galulue. Na pau lava le tulaga lea pei e 
tau oia ai le galuega lenei, o le lē saosao o le faiga mai le amataga. Faafetai i 
le afioga i le Project Manager o lea ua manino nei, e le toe i ai ma se tupe o 
tupe lea e faatatau nei mo le phase two e toe fai ai suiga ia ua fai nei i le 
amataga. O lea ua aumai lava le tele o tupe e toe fai ai le galuega lea. Ae o le 
amataga e pei ona vevesi ai le atunuu ma tuuaia ai le a ma le a, e mafua mai i 
le Matagaluega. Na pau lenei o le atinae is a multi million project e leai se 
master plan, na pau lenei o le atinae e leai se master plan. A ou fesili atu foi, 
o galuega foi ma faiga e masani ai, e tatau ona i ai le Project Manager e galue 
mo le konekarate, e tatau ona i ai le clerk of works e galue mo le Malo po o le 
Pulega o le Falepuipui. 

  O le taimi lenei, o la e fai uma lava e le Afioga ia Vui vaeatu le suafa ia 
galuega ia e lua, o le le lelei o le polokalameina o galuega. O le mea foi lea e 
tele atu ai tala, tele atu ai fesili, ona o le lē fuafua ma faataoto lelei le 
polokalame lea. A na i ai se master plan lau Afioga i le Fofoga Fetalai ma le 
mamalu o le Maota, e loka i totonu variations nei. O le mea lea e vevesi ai i 
variations ma mea faapena. Ae na ona ou faamanatu atu, ia avea lenei mea e 
toe faamanatu atu i a outou Afioga i Minisita, faamolemole tatou ui i le 
Tulafono ona leai lava lea o se isi e na te fesiligia mea uma ia. 
  Lau Afioga i le Fofoga Fetalai ona ou oo mai lea i le Afioga i le Minisita o 
lo o i ai le Matagaluega lea e pulea le maketi, na ona ou tuualalo atu i lau 
Afioga i le Minisita. Na ou tutu lava i tai i le maketi ae agai atu le 
aufaifaatoaga. Ia te au ma lau tilotilo i ai, ua tau faanoi le aufaifaatoaga moni 
i le au middle farmers la e i totonu o le maketi i se avanoa e avatu ai a latou 
fua o faatoaga e faatau. Ae a tatou fua i ai, masalo pe $6 pe $10 le aso atoa pe 
a, mumu fua le moli, o le vai. E pei ua fai ma latou le afifio ma alaala i totonu 
o le maketi, a o lea ua misi ai le auga ma le faamoemoe o le maketi na fausia 
ai, ia agai atu i ai le aufaifaatoaga e faatau ai fua o latou faatoaga. Na ona ou 
fautua atu lau Afioga se i e silasila ifo lava i le vaega lea.  
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, o au nei e fai lava ma ou alu ou taamilo i le maketi ia ma ou vaavaai 
ai i le aufaifaatoaga la e i ai, faifaatoaga talo, o faifaatoaga fai, o le 
aufaifaatoaga kapisi, o le aufaifaatoaga o maukeni, ae i ai foi ma le 
aufaifaatoaga o mea nei o laau e fai ai teu. Ia, ou te le i alu atu lava la o i ai se 
faifaatoaga i fafo mai o faatau ni a latou mea i fafo i le maketi o faalala ai. O 
lea la ou te le o iloa, o le ala foi la lena o lea ua iu lava ina faatau ese le 
maketi lea e i i i Vaitele ona ua umi tele ae toalaiititi lava le aufaifaatoaga e i 
ai. 
  Ou te le o iloa la po o le a le ituaiga tulaga lea o lea e tau sue se avanoa o 
tagata faatau i le maketi, a o au lea ou te taamilo ai lava, ou te alu ou taamilo 
ma ou vaavaai, a o la e tele lava mau avanoa. Ae ou te le o iloa la po o le a le 
tonu le mea lea e agai mai i ai ia le sui usufono, ae ou te le o alu atu ou 
tilotilo o maua o i ai nisi o faatau ni a latou fua o faatoaga i fafo. E lelei ona 
se i tau mai po o ai. Aisea? Leaga na o faitioga lava mea e te aumaia, e te 
suesue foi lele masei. E lelei tele lau galuega lea e fai, ae a e sailiili masei, ae 
se i e alofa e lelei ona faamatala mai pe sao mea ia e te fai mai ai, aua o le 
mea foi lena ou te iloa na e alu ai lagai i o ma e fesilisili po o a mai lea mea, o 
a mai lea mea, o a mai lea mea? Ia o lea e te talanoa mai i le plan, o la e i ai le 
master plan, atonu e oo i se taimi ona lauga atu ai lea o le... o mea ia na avatu 
i le tatou tenders na avane ai i le Kapeneta, la e faataoto uma atu ai lava ia ata 
o le faagasologa o le galuega, a o lea foi la e i ai ma le tagata lea na te vaaia ia 
le galuega, o le tagata ua iloa e le Kapeneta e faatuatuaina, o le inisinia. 

  A o ia foi lena o lea sa vaaia mea ia a le tatou fale ia na fau faapitoa mo le 
2014 i le fonotaga lea na fai e aofia ai ma le fale nei na toe fai atoa. O le 
tulaga la lea, e pei i lau maitau atu, e manaia lava lau... a o le mea lea o le tu 
ane lava faitio i lea mea, faitio i lea mea, faitio i lea mea. A o la e i ai 
taumafaiga o lo o fai. Atonu e i ai se taimi ona saunoa atu lea o le Minisita.  
 
  FOFOGA FETALAI:  Tulai mai le sui usufono e laa ese ma ia mea. 
 
  Tofa OLO FITI AFOA VAAI:  Ia o lea o le a ou faasaoina atu le Afioga i 
le Palemia. O le plan lea sa latou silasila i ai, o le plan o le fale, e le i avatua 
se master plan. E ui i lea, o le a ou see i se isi mataupu.  
  O le isi vaega lau Afioga i le Fofoga Fetalai... 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Ou te fia tuliloa lava le mea 
lea. O le a le uiga o lau tala o le master plan? A o a la plan? O la e mulimuli 
ai i le plan lena. O e manao i se master master master plan? O le plan atoa 
lava lena na avatu i totonu lea foi na ave i le Komiti o Tauofoga, o la e i ai 
uma inisinia a le Malo e atamamai tele i mea ia. Ae le o oe se inisinia. O oe 
se inisinia? Ia se i vaai la i ai, e matua leai ma sou iloa i mea tau inisinia a o 
lea ua e faitioina mea a inisinia e fai. E i ai le tausaga na tulai mai ai le isi 
faipule, na faitio mai lea ia te au o le Minisita o mea tau NPF, ua tatau ona 
faatea au, ona o lea ua i ai tagata ua tala i tua a latou NPF ae ua leva ona tatau 
ona feoti i mai ia na mafua ai. Ona ou tali lea ma le faaaloalo i ai i le sui 
usufono ma ou faapea atu, o lea ou te iloa o oe o le palama, ou te iloa lelei 
lava au mea e fai i le palama, e te alu e tago i mea ia ma faamama tane e 
faaalu i ai otaota, na pau lava lena o le mea e te iloa fai. Ae a oo loa i mea tau 
mai, na o fomai e faia le lipoti. O tagata uma la ia ua tala i tua a latou NPF, i 
luga o le tulaga mai, o la e i ai fomai ua aumai le latou lipoti, o tagata ua 
mamai, ua mamai. O lona uiga la, a talanoa loa po o ai le tagata e tatau ona 
fesili i ai i le tulaga o le mai, e tatau ona fesili i fomai. Ae a oo loa i mea tau 
toilets, ona fesili atu lea ia oe lea e te tulai mai, aua o lau lena matafaioi. E 
faapena a tatou mea, e sosolo lava i luga o matafaioi a tagata o i ina e sau ai 
mea o tonufai. Afai la e te toe feiloai i se isi o fealuai ua tatau ona oti, ona e 
alu lea e te fesili i ai, o le a lava le mea e te saga ola umi ai ua tatau ona e oti 
ma tala i tua lau NPF? O le mea la lena o lea ua e talanoa atu ai, o mea tau 
inisinia lea ua e talanoa mai ai, ae le o oe o se inisinia. 
  O le ala foi lena o lea sa usitaia ai e le Komiti o Tauofoga. O le Komiti la o 
Tauofoga, o le Afioga i le Minisita o Galuega ma le Minisita o Tupe lea, ma 
latou o inisinia o lea e i ai i totonu i i. Ou te manatu o mea ia o lea e talanoa i 
ai, a o lea ua e talanoa mai i plan, a o mea tauloto na a inisinia ia e fono 
faatasi ma Minisita. Ae lelei foi lou laga o mataupu nei, o le manaia o le 
matou faalogologo atu e atili iloa ai lou ituaiga sui usufono. Ia manuia lau 
lauga. 

  FOFOGA FETALAI:  Malo. Ia tulai maia see ese mai lena tulaga. 
 
  Tofa OLO FITI AFOA VAAI:  Faafetai mo le faamanuiaga. O le mea lea 
ou te talanoa atu ai, ia se i i ai se taimi ona ma talanoa lea ou tago faamatala i 
ai le eseesega. A o le mea foi lea, o le inisinia lava o le vaega lea sa faamatala 
maia ia te au, ou te le i alu fesili i se isi inisinia. E feoloolo atu la lou 
malamalama aua ou te tau inisinia i lo le Minisita ia e e i totonu o le mea lea, 
e le oo i ai se malamalama o se isi o latou. 
 
  FOFOGA FETALAI:  E faamalie atu i le sui usufono, se i tulai mai le 
Minisita o Tupe Maua. 
 
  Afioga Hon Tialavea Fea Leniu Tionisio Hunt:  Lau Afioga i le Fofoga 
Fetalai, faafetai mo le sui usufono ua na fesiligia le mataupu lea. O le plan 
lava ia o le falepuipui sa amata mai i le taimi o le Afioga ia Sala, sa i ai uma 
lava ata o le falepuipui e faapea e faatino i o i Tanumalala. E amata le 
galuega e maa tele le galuega, ona sui loa lea, toe tatipi uma lava fale fuafua i 
le gaoa. O le upu foi i le leai o se clerk of work, e le lava tupe a le Malo e 
faatino ai, e gafatia lava e le Project Manager ona faatino galuega ia, ona o 
lea e i ai sui o le Ofisa o Galuega i le Komiti o le galuega lea, e i ai le sui o le 
Ofisa o le Loia Sili, e i ai le sui o le Ofisa o Tupe, e i ai ma le inisinia na 
inisinia uma ata o le galuega lea ma tusi design. Na pau lava le naunautaiga ia 
uma le galuega lea, e le o se tamai galuega foi le galuega lea, o le matua tele 
lava o le galuega lenei e fai, a o lea e fai i luga o le faasoasoa a le Ofisa o 
Tupe, ona o lea e fau lava i o tatou lima le galuega lenei, o tupe lava e maua e 
tatou lea e fau ai le galuega lenei. Ae se i aumai pea le ata o le… aua o le 
master plan lea e faapea mai ia atoa uma tagata ia ma e i ai auala… o le a 
totogi fua le clerk of work o lea e faigofie lava ona fai e le Project Manager e 
tele foi ina clerk of work i isi galuega? Ma le isi e i ai lava le sui o le Ofisa o 
Galuega o lo o i ai. Ma e pau lava lau fesili, e i ai se variation a le konekarate 
ua sili mai ai i lo le tau na fau ai e $7.4miliona? O i ai se tupe na fai ai se 
variation a le konekarate lea mai le galuega lea? Aua e taamilomilo fua fesili 
ma isi mau mea, a o le auga lena o le suesuega. Na pau foi lea o le galuega ua 
outou aamia ai le clerk of work ma se inisinia i le Komiti o Tupe. Ae faafetai 
ua outou faia lea tulaga ua malamalama ai, e leai lava se sootaga o au ma le 
faiga o le Tender lea. A o le fesili lena, e i ai se tupe o ova mai le $7.4miliona 
na faataga mai e le Kapeneta e fai ai le galuega lenei, a o le galuega ua ova 
ma le 98% ua uma ai le galuega? Masalo a na le o lou uso la e faia le galuega, 
e feagai matou ma se variation tele lava ona o le gaoa o le galuega la e fai.  
  Ia atonu o la e tau tulai mai le Taitaifono o le Komiti o Tupe. 
 
  Afioga Aliimalemanu Alofa Tuuau (Taitaifono o le Komiti o Tupe 
Maua ma Tupe Totogi):  Lau Afioga i le Fofoga Fetalai faamolemole lava 
pe maua sina minute.  

  FOFOGA FETALAI:  Malo faafetai. Ia se i saunoa mai le Taitaifono o le 
Komiti o Tupe. 
 
  Afioga Aliimalemanu Alofa Tuuau:  E le i i ai se manatu e tulai i lenei 
taimi ae leaga o lea ua fesiligia le Komiti, aemaise foi o se isi o sui o le matou 
Komiti Tupe lea e fai felafolafoaiga. Ua fesiligia foi le tulaga pe sa i ai se 
tupe na ova atu i le $7.4miliona. Mo le silafia e le Maota lenei, ua tatou tapisa 
soo i lenei falepuipui ma le lagona foi lea pei ona faapea se i vaeatu le 
faafofogaaga a Samoa, ai ona faapea o se tau i le Minisita lea e mafua ai le 
fesiligia. Ae o le tulaga lava ia i mea tau tupe, e le i ova, na faasaoina le 
$200,000 mai le galuega lea sa faatatauina i ai le $7.6miliona, sa na o le 
$7.4miliona le tupe sa mafai ona faaaogaina, o lea la sa avane le tupe lea fai 
ai isi variations. Ua pei ua fesiligia foi po o le a le mea ua toe alu ai le 
asiasiga, a o matou e faataua lava le saunoaga a le Afioga i le Palemia, aua le 
faalagolago i faamatalaga, aua le nofonofo i luga o nofoa ma faalue ai ae tutu 
i luga e o e vaai. E sao ai le upu foi lea, e talitonu lava Toma ina ua vaai. 
Malo mo galuega lelei ma le tulaga ua i ai le falepuipui. Ia ona faapuupuu atu 
ai lea o se tala, se i uma toe auiliili atili atu se tala a le Taitaifono pe a oo i le 
taimi faatulagaina. Faafetai mo le avanoa. 
 
  FOFOGA FETALAI:  Se i tulai mai le Afioga i le Palemia. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, e i ai le uiga laualalo lea e i ai i tua o faitioga nei, o mea lava tau 
galuega tetele a le Malo e faatauofo, faatauofo, ona avane lea o le Tauofoga 
lea e silasila i ai le Komiti ua tofia, le Komiti o Tauofoga na valaauina uma ai 
lava i latou o inisinia a le Malo e latou te o e matua sailiili ia le tulaga o le 
ofo, pe i ai se auala e tatau ai ona teena, aemaise ia ogatasi tauofoga ma ata 
ua avatu pe afai ua tusia ni ata. E le gata i lea, a ia vaai i vaega uma lava, po o 
i ai lava sina mea e tatau ai ona teena. E tele vaiaso o faatali le Komiti ae o i 
latou nei o inisinia e matua sailiili po o i ai lava se vaega o le tauofoga ua soli 
po o ua ua tatau ai ona teena. O le tele ia o le mau tauofoga e teena e le itu 
lena, le taimi lea e ave ai le ofo e matua sailiili i ai ia komiti o i latou ia e i ai 
inisinia, e i ai loia, e i ai le Faauluuluga o le Matagaluega o Tupe. Ia ona 
faatoa aumai ai loa lea o le fautuaga a le Komiti pe a faapea ua pasia, a o ai 
foi ua filifilia ona aumai lea i le Kapeneta. O Tulafono a le Kapeneta, afai e te 
aafia ai i mea faapenei ona o se isi o sou aiga, e faailo o lea e aafia ai ia oe. O 
le taua o le itu lea ina ia silafia ai ma le mafai ai ona aafia le faaiuga a le 
Kapeneta ona o se tasi ua finauvale ona e i ai sona sootaga i le ua manumalo. 
  Lau Afioga i le Fofoga Fetalai, o i ina na faatino ai le galuega, ma o le foi ua 
filifilia e faatinoina le galuega ua ou le iloa po ua fia le mau galuega a le 
Malo ua faatino e le tufuga faufale lea, ua tele mau galuega tetele a le Malo 
ua faatino e le tufuga faufale lea. 

  Lau Afioga i le Fofoga Fetalai, o le mafuaaga lena i le taimi sa Fono ai le 
Palemene lenei ma lagalaga ai pea le mataupu lenei, sa ou iloa manino lava, o 
la e masalomia sa i ai se auala faaalatua i tua, e le mafai ona faamaonia lena 
mea ona o lea e tele sitepu ia na sau ai le faiga faavae lenei ona o le puipuiga 
lava, ina ia aua ne i filifilia mai se tagata e ono gau ai le tatou Malo i le 
faatinoga o galuega tetele nei a le Malo. O la e foi e oo mai nei o faitio, faitio, 
faitio isi i le filifilia o le konekarate lea a le OTT Construction i le filifilia 
soo, filifilia soo, filifilia soo, tele faitioga. A o le a le silasila a tagata i le 
faatinoga o galuega? O le matua lelei o le faitioga e le OTT Construction. O 
le mea la lea lau Afioga i le Fofoga Fetalai, ua ou manatu o lea o le a ou tulai 
atu o au o le Taitai o le Malo o lea sa ou saofai ai ma tilotilo i mea nei e 
faatino. Ma o le faitioga faasino i le Minisita ona o se fuafuaga faapea ua 
laaloa ai le matou vaai, lau Afioga i le Fofoga Fetalai, o le faitioga foi lena o 
au nei ma Minisita e toasefulutasi o le Kapeneta. O lona uiga ua fesiligia foi 
ma le latou amiotonu. Lau Afioga i le Fofoga Fetalai, o lau faaopoopo atu 
lena, taatia ai ia mea o le masalosalo vale. Ia o la e na o i o tilotilo i ai, o fesili 
lava nei sa fai, ae leai lava se mea e lilo i lalo o le la.  
  Lau Afioga i le Fofoga Fetalai, o le mea lena ua ou toe tulai atu ai e 
faamanino ia si vailiu lea, ina ia aveese ai ia mea o le masalosalo vale.  
 
  FOFOGA FETALAI:  Tulai mai le Afioga i le Minisita o Galuega. 
 
  Susuga Hon Papaliitele Niko Lee Hang:  Lau Afioga i le Fofoga Fetalai, 
ma le faaaloalo tele ou te tulai atu ai e fesiligia le saunoaga a le Afioga i le 
sui usufono mamalu lea sa saunoa. E pei e maitau atu e pei e agai mai le 
faitioga ia maua ma Sili, o le Taitaifono ma le Sui Taitaifono o le Komiti o 
Tauofoga. E na ona fia malamalama, aua o le agaga lea e fesiligia ai faapea o 
le inisinia. Mo lou silafia, o afioga ia na faaoo mai i le vaiaso na tea nei, o 
loia e maua le tusi pasi. E faailoa atu la i lau Afioga, o Sili ma au e i ai tusi 
pasi faainisinia e le o faia fua foi se ma galuega faapea e le o sao ona fai, e 
faatino lava ma galuega i guidelines ma tulaga e faatino ai iloiloga o tauofoga 
ne i mea ua e... o lea e tau maitau atu po o Tialavea po o maua ma Sili lea e 
faasaga mai ai lau tuuaiga. Ma le faaaloalo lava. 
 
  FOFOGA FETALAI:  Malo faafetai. Ia, ma ua ou manatu o lea ua manino 
le faamalamalamaga a le Malo i ona itu uma, o lea foi ua saunoa manino le 
Minisita o lo o faapea ona i ai le masalosaloga a le sui usufono e pei ona 
saunoa ma laga lenei mataupu. O lea foi ua saunoa le Palemia e 
faamalamalama ia itu tetele e faapena ona faamalamalama ai le mataupu e pei 
ona i ai le atugaluga o le sui usufono. E le tasi se vaega o le galuega o lo o 
faapena ona aafia ai le tulaga e oo lava i le Tenders Board ma i latou o e o lo 
o faapena ona aafia i le tulaga muamua ia ma le Kapeneta foi i le latou 
faaiuga, ia ma tulaga e mafai ona faaalia i le tulaga pe a faapea e i ai se isi e i 
ai se sootaga i tulaga o mea faapea, e i ai lava ala o mea e fai ai. 

  O le mea la lea, ua manino le tulaga o le faamalamalamaga e le Minisita o lo 
o faapena ona i ai se masalomiaga i le tulaga o le sootaga ia i latou o e o lo o 
faapena ona latou fauina le tatou faamoemoe ae faapea foi le faapupulaga a le 
Malo. 
  O le mea la lea ou te faamalie atu i le Afioga i le sui usufono mamalu, e 
faapena foi lagona ma tala lava e faapena ona feaveai. A o tatou lava ia o 
taitai, ia alolofa aua tatou te see-gofie i le tulaga o ni auma, aua pei o upu nei 
e tau e le au matutua o mea o auma foi nei e faapena ona fati mai faatai fanae 
i lea taimi ona o le manatu e faaleaga ai se mea lelei. A o tatou lava ia o taitai 
o le atunuu, o la e ua aumai le faatuatuaga e faapena. O le mea la lea ou te 
faamalulu atu i le sui usufono mamalu, malie lou finagalo aveese ma laa ese 
uma lava i mea ia sa e saunoa i ai. Ae e lelei ona faaauau lau saunoaga pe a 
tatou taliu mai i le aso Fono a taeao, toe lua ou minute e pei ona maua i le 
tulaga o le tatou faagasologa.  
  O le mea la lea, ua tatou tuai taunuu i le taimi o le tatou malologa i lenei 
aoauli. O le a tuu atu le avanoa i le Afioga i le sui usufono mamalu e faaiu ai 
lau saunoaga pe a toe taliu mai le tatou galuega i le itula e 3:00 i le aoauli nei 
ona faaauau ai lea o lau saunoaga toe lua ou minute.  
  Ou te faasilasila atu foi ma le faaaloalo i le paia o le Palemene, o le a tolopo 
nei ma tuueseina galuega a le Fono Aoao Faitulafono seia aulia le itula e 3:00 
i le aoauli. 
 
 
  Na faataatiaese Taualumaga a le Fono Aoao i le itula e 1:01 i le aoauli ma 
toe faaauau i le itula e 3:00 i le afiafi. 
 
 
  Na toe faaauau Felafolafoaiga i le faitauga faalua o le Tulafono Tau Faaofi 
o le Faatatauina o Tupe Faaopoopo (Nu.2) 2017/2018 ma le Tulafono Tau 
Faaofi o le Faatatauina o Tupe 2018/2019. 
 
 
  SUI FOFOGA FETALAI:  Ou te faasilasila atu ua toe amatalia nei 
Taualumaga a le Fono Aoao Faitulafono. 
  I le toe taliu mai mo le faaauauina o le tatou galuega i lenei aoauli e manatu 
ua maua se faasiliga malosi e ala i malologa sa tatou i ai. E faataatiaese 
Galuega a le Fono Aoao i le itula e 1:00 o lo o saunoa le sui usufono mai 
Salega i Sasae ma e le toe umi foi se taimi o lana saunoaga e tusa o le 
faagasologa o tatou galuega. O le mea lea ou te tapa le sui usufono e faaauau 
le saunoaga, toe 2 minute lou avanoa. 

  Afioga Faaulusau Rosa Duffy-Stowers (Gagaifomauga Nu.3):  Lau 
Afioga i le Fofoga Fetalai, malo lava le soifua. Ua ou tulai atu ma lou agaga 
faaaloalo lava,   E talosagaina le toe faaopoopo o se isi 10 minute mo le sui 
usufono mamalu lea faamolemole lava, ma lou faaaloalo. 
 
  Faaluaina e le sui usufono mo Faasaleleaga Nu.2. 
 
  E le i tuuina atu le maliega autasi a le Maota i le lafo. 
 
  SUI FOFOGA FETALAI:  E toe lua minute o le sui usufono, faaauau le 
saunoaga. 
 
  Tofa OLO FITI AFOA VAAI:  Faafetai i lau Afioga i le Fofoga Fetalai ua 
maua foi se avanoa e toe faaauau ai se matou tala tusa ai ma le Tala Faatatau 
o le Tupe. Ia lau Afioga i le Fofoga Fetalai o le a ou le toe asa le tulaga pei 
ona i ai, pau a o lea o lena ua manino mea uma ia ma o lo o faafogafoga foi le 
atunuu o lo o latou faamasino mai ia tatou galuega o lo o fai nei. Ia ou te iloa 
e fetaui tonu lava nai mea ia ma lou 10 minute lea e totoe lau Afioga, ae o le 
a ou amata atu la i le Minisita mo Fesootaiga, Faamatalaga ma Fesootaiga 
Vavave Faaneionapo. 
  Lau Afioga i le Fofoga Fetalai, e le o natia le tulaga o le tatou Broadband 
pei ona sausaunoa foi i ai nisi o sui usufono mamalu. Na amata mai lava i le 
US$23miliona ma ua faasolosolo mai ai lava ma e le misi foi le Tala o le 
Tupe ma tuu atu le tupe mo le vaega lea ma le faamoemoe e faigofie ai 
fesootaiga a Matagaluega ma Faalapotopotoga a le Malo, ia ma tau cut ai i 
lalo ia cost i le faaogaina o internet i latou fesootaiga faalotoifale. A o lea 
maua lau Afioga i le Fofoga Fetalai pei o lea ua taumafai e tau sui atoa le 
aano na faatu ai le atinae ua mananao e faa-commercialize ia le atinae lea. O 
lau fautuaga lau Afioga i le Fofoga Fetalai, sa i ai a si o tatou lape na i ai i le 
taimi sa faatauina ai ia le tatou SamoTel. Na avatu foi se tuualalo i lena 
vaitau e taofiofi le tatou infrastructure i lena taimi ina ia lisi i Kamupani, o 
lea foi la ua avatu foi la se tuualalo a lenei itumalo i lau Afioga i le Minisita 
se i toe tagai lava i ai i le vaega lena ona e taugata lava le tulaga o le tatou 
Broadband. 
  Ia ona ou oo mai ai lea lau Afioga i le Fofoga Fetalai i le Minisita mo Tupe, 
lau Afioga sa fautua atu ia le sui usufono mamalu o Gagaifomauga Nu.3 i lau 
Afioga e saili ni tupe. A o lau fautuaga ma le fautuaga a Salega Sasae, ao 
tatou tupe ma e tele lava a tatou tupe e le o mafai ona aoina. Silasila lau 
Afioga i le tatou Faletupe o Atinae, o le tele ia o tagata o lou itumalo ua 
approved a latou nonogatupe ae o le faamatalaga lea i ai, ia o lea lava e 
faasolosolo. O le maua lava o lea seleni ma fai ia nonogatupe, ae ou te 
manaomia ma e manaomia foi e lenei itumalo se faamalamalamaga mai lau 
Afioga i le tulaga o le nonogatupe lea na tuuina atu i le faletalimalo o Aggies 
Hotel i le 2012 e $53miliona. 

  Ma e oo mai i le taimi lenei masalo pe na o se lua ea pe na o se tolu nai 
vaega ua totogi. Ae fesiligia lava i le tulaga aua o lea ua faatauina nei le 
Faletalimalo lenei, po o a conditions na fai ai lea nonogatupe lau Afioga i le 
Minisita. E fai a si tele o le seleni e $53miliona e le na o se $530,000 po o se 
$53, a e alofa ona o le tele o le tulituli e le Faletupe o le mamalu o le atunuu e 
tai $1,000,, $2,000, $3,000 a o lea afisi le $53miliona o le nonogatupe lea. O 
le mea lea e fia maua mai lava se faamalamalamaga mai lau Afioga i le tulaga 
lea. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai. 
 
  SUI FOFOGA FETALAI:  Saunoa mai lau Afioga i le Taitai o le Malo. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  O le finauga lenei e le o se 
finauga e fou, o le finauga ua leva ae masalo ua atoa nei le e latalata i le 40 
tausaga o fai pea le finauga lenei, i le mea lava lenei o le uunai o atinae ia o lo 
o aupito sili ona tele seleni o lo o maua mai ai. Ae a le maua mai ai o tatou 
tupe faagaga mo fefaatauaiga ma o le luitau lea e feagai pea ma 
Faalapotopotoga a le tatou Malo, ona o le agaga lava lea peiseai ua tele tupe e 
alu atu i lea foi ituaiga atinae. Ae le o mafai ona taatia pe le amanaia le mea 
lea o lo o tupu. O le mea lea o lo o tupu nei, o le atinae lea o nei mea o tagata 
asiasi maimoa mai e aofia uma ai lava mea uma e aofia ai ma Faletalimalo. 
Ou te masalo ua agai atu nei i le $400miliona le tupe a le atunuu e maua mai 
ai, lea la e faaoga nei faagaoioi ai le tatou tamaoaiga i le lava o seleni e oka 
mai ai tatou oloa. O le atinae la lea pe a tuufaatasi uma a atinae, e le mafai 
ona maua le atinae lea o le tagata asiasi maimoa mai. 
  O le mea la lea e alai ona lilifa pea ia faiga faavae aemaise lava i nei mea o 
Faletupe i le uunaia pea o atinae nei tau tagata maimoa mai i Samoa nei, ona 
o le tele o le tupe lea e maua mai, aemaise a i latou e omai ona feoai solo lea 
ma fai a latou faatau ma o le ala foi lena o lea e taumafai ai le Malo i atinae 
eseese ina ia umi le taimi o latou o i inei. E le aoga le tagata tafao maimoa 
mai fafo e sau nei ae toe alu taeao, ae tatou te manaomia le tagata tafao 
maimoa mai fafo e atoa le vaiaso o i inei e alu ese atu ma Samoa ua uma ona 
vane uma e le tatou atunuu taga e faatau ai a latou niu pe a o i tua, ma totogi 
ai taavale a latou rental ma ai ai faleaiga. O lea la e salalalu solo i totonu o le 
tatou atunuu seleni ia. O le ala lena o lea e fai ma ave pea i ai le fesoasoani a 
le tatou Malo ma tau tolotolo ai le lima tui tagata a o tatou Faletupe. E oo mai 
foi ia te au ma le Kapeneta, ua tatau ona faatino, faatino ia le aulape e tatau 
ona fai i ai o le tapuni loa. 

  A o le mea e faaeteete i ai, a tapuni loa, ua oti atoa le fiaselau o tagata ia e 
faigaluega ai, o lo o faalagolago i ai latou ekalesia i le tulaga o le maua ai o 
alofa ma taulaga a Faifeau ma aulotu. Ia afaina ai ma aoga a latou fanau ma le 
tausiga o latou aiga ma faalavelave fai. E ui a la ina faapea o lea e gau le 
atinae, a o le tele ia o le fesoasoani lea e fesoasoani ai le Malo ma le 
fesoasoani lea e aumai e latou e ui e le mafai ona taofia ia le tele o le aoga o 
lo o salalau solo i totonu o le tatou atunuu. O le faanaunautaiga foi lena i le 
uunaia o pisinisi nei lea ua agai ai lava le Malo e fai le atinae lea tau vaalele, 
aua a leai ni vaalele e le tele foi ni tagata e asiasi mai i Samoa nei, faatasi ai 
ma isi atinae e soosootauau i le tulaga lava lea o le uunaia o tatou tagata 
asiasia maimoa mai. O le ala foi lea na tatou agai ai, e toe fai ma le malae 
vaalele ia lelei ia fale faatali pasese, ia i ai i ina ma ni faleoloa e omai i latou 
mai fafo ma faatau ai ni a latou oloa ma ola ai o tatou tagata o lo o i ai pisinisi 
i o i le malae vaalele. 
  Lau Afioga i le Fofoga Fetalai o le tele ia o le anoano o le gaosa o lea e 
fesoasoani mai ai ia le atinae lenei. O le taimi lenei, o le aofai o le GDP o le 
tupe maua lea e faaopoopo o pisinisi uma ma tagata uma e aofia ai ma le 
Malo, lea e faagaoioi ai nei le tatou tamaoaiga e $2piliona ma le $200miliona. 
O le aofaiga atoa lena e i ai lava le fua e fua ai e i latou i Faletupe ia le tupe 
lea e taavili ai le tatou atinae i Samoa nei, $2piliona $200miliona. A o le 
vaega tele lava o le seleni lea, e sau mai i tulaga o atinae ia o tagata tafafao 
maimoa mai, a o lea foi la e noatia ia nonogatupe nei i a latou aseta. O lona 
uiga o le mea foi la lena e iai taimi e sulufai mai ai ia tagata nei ia te au, ia 
ona ou talanoa lea, se i vaai, o lava a latou meatotino? Ia o la e lava. Ia o le a 
lava la le mea o le a tou limatete ai ia toe tuu i ai sina avanoa, o lena i ai ia 
aseta na e mafai ona faatautui e le tatou Faletupe e cover uma ai mea ia.  
  Lau Afioga i le Fofoga Fetalai o le tatou atunuu e le tele ni faipisinisi tetele 
o lo o i ai, ma o latou foi na o lea e faamoemoe i ai le Malo i lafoga. O latou 
lava ia o lo o pito tele ia lafoga aua e le mafai ona nana i lalo, o lafoga e auala 
mai i tagata faigaluega ma lafoga e auala mai i vaega eseese o le latou tautua. 
Lau Afioga i le Fofoga Fetalai, o le tulaga lena masalo a na tatou matua saua i 
le tulaga o le faatinoina o aulape, ua leva ona tapuni le tele o a tatou pisinisi. 
O le ala foi lena o lea e pisa mai ai lava tagata, se i taumafai e unai pisinisi a 
o tatou tagatanuu, o lea ua tele nei tagata mai fafo e omai ma fai a latou 
pisinisi. O le ala lena e tau taofiofi ai le lima tui tagata o le tatou Malo, 
aemaise ana Faalapotopotoga, ae ave pea le avanoa i o tatou tagata.  Lau 
Afioga i le Fofoga Fetalai o le tulaga lena, ave pea lea avanoa i o tatou tagata 
e faasaosao nai a latou atinae, po o le a lava le umi, ae i ai a le taimi. O lona 
uiga la afai ae manuia le taumafaiga lea i le vaalele toe iai le isi vaalele, toe i 
ai le isi vaalele, o i ina tonu lava, o le a matua tele ai le fesoasoani ia i latou 
nei ma vave ai ona totogi a latou aitalafu. 
  Lau Afioga i le Fofoga Fetalai o le fesoasoani atu lena i le mataupu ua laga 
nei. 

  SUI FOFOGA FETALAI:  E manatu o lea ua manino auofala i le 
faamalamalamaga a le Taitai o le Malo e tusa o mataupu lagalaga e le sui 
usufono mamalu. O lea ou te manatu e lelei ona agai loa le sui usufono 
mamalu e faamaea mai le saunoaga o lea ua manino uma mataupu e pei ona e 
laga i lau lauga, ia ae faaiu mai le saunoaga. 
 
  Tofa OLO FITI AFOA VAAI:  Faafetai i lau Afioga i le Fofoga Fetalai, 
leai e le fesiligia le tautua a lea pisinisi o le tatou atunuu ua leva. Ae na o le 
pau a lena o le tulaga sa tau polepole ai a o lea la ua manino mai, sa ou faapea 
ai o le a aumai se vaegatupe o le faatauina o le tatou aseta lea, e toe ave i le 
tatou Development Bank.  
  Ae ui i lea lau Afioga i le Fofoga Fetalai, o le a faauma atu i se matou 
mataupu e tasi a lea. Lau Afioga e matauina e lou sui usufono o so o se 
vaegatupe lava e aumai i totonu ma faaali mai i totonu o le Tala o le Tupe, o 
tupe na a le Malo. O tupe ua mafai ona receive e le Malo, o tupe faamealofa 
ma nonogatupe ia po o se isi a ituaiga vaega e aumai ai tupe ma faamanino 
mai i totonu o le tatou Tala o le Tupe. O le mea lea ou te fia fesili atu ai i lau 
Afioga i le Minisita o Faatoaga ma Faigafaiva, ou te le o malamalama po o le 
a le mea ua le aumai ai le tupe lea e aumai nei i le fagotaina o le ogasami i 
totonu o tupe a le Malo. Na ou tilotilo atu i le 5 tausaga talu ai talu ona amata 
mai pe ova atu foi, e le o aumaia lava le tupe lea i luma e faamanino ma 
faamalamalama mai totonu o le Tala o le Tupe. Afai la lau Afioga i le Fofoga 
Fetalai e le o manino mai i i, o lona uiga, e le o maua e le Malo le vaegatupe 
lea. 
 
  SUI FOFOGA FETALAI:  Malie le sui usufono, se i tulai mai le Minisita 
o Faatoaga ma Faigafaiva pei ona e taua le Suafa. 
 
  Tofa Hon Lopaoo Natanielu Mua (Minisita mo Faatoaga ma 
Faigafaiva):  Ia ona o lea ua uma foi le taimi o le sui usufono, ae o le a ou 
tali atu i le mataupu lea pe a oo i lou taimi ou te tali atu ai faafetai. 
 
  SUI FOFOGA FETALAI:  Faafetai tele i lau Afioga i le Minisita, pei o le 
agaga lena, faaiu mai le saunoaga ua maea lou taimi. 
 
  Tofa OLO FITI AFOA VAAI:  Faafetai pei o le mea lena lea e tau aveatu 
ai se lagona vaivai, so o se tupe lava a le Malo e tatau ona faaali manino mai i 
totonu o le Tala o le Tupe, aua e fesiligia ai, o le a le mea o faaoga ai le tupe 
lea? O fea le mea o teu ai? O ituaiga fesili na e oo mai pe a le manino mai 
vaega ia. 
 
  SUI FOFOGA FETALAI:  Tulai mai lau Afioga i le Taitai o le Maota. 

  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai manatua foi o tagata nei e omai e leai a se mea e ese ai ma a tatou 
tagata fagota. E o e fagogota ma lesitala mai i inei, ia ona maua mai lava lea o 
latou ia ona o lea faatau i le maketi. O le a le mea o le a aumai ai fua i tupe i i 
i le Tala o le Tupe, na o le pau lava le mea e tau ai vaa nei o a latou laisene. O 
laisene la ia o lea e sau i lalo, masalo e te le i vaai i ai, ou te ofo i lou le vaai i 
ai a o oe o lena e te i totonu o le Komiti o Tupe. E leiloa po o ua 14 ea nei po 
o le 15 tausaga, a o lenei e te le malamalama, o mea na lea e maua ai a tatou 
tupe o laisene (license fees) o la i lalo o le Matagaluega e receive ina license 
fees. A o mea tau ia, o latou lava ia, a o lea e alu i lalo o exports na a le tatou 
atunuu, o lea e maua mai ai tupe. Ia manatua la o foreign exchange, e sau toe 
alu i fafo, sau toe alu i fafo, a o tupe lava e faapitoa o lea e o atu le toatele ia 
faatau atu a latou faatoaga o aufai, faatau atu le vai. E sau la le mea lena e 
maua la i totonu o tupe a le Vai, e le aumai la i i ia revenues a le Vai. Ua 
maua mai? Se ou te ofo ua leva ona e i totonu ae e te le i maua. E le aumaia 
foi i i ia tupe a le aufaifaatoaga. O le a le mea o le a aumai ai fua tupe a le 
aufaifaatoaga o latou a tupe? E o sao lava i tai ave fua o a latou faatoaga 
faatau. O tagata nei e taumamafa ia ona omai foi lea feoai solo i taxi, ia o 
tupe maua na a le au taxi drivers, ona o lea aai i faleaiga, o tupe maua na a le 
aufai faleaiga. E leai lava ma se faleaiga e sau tau mai, o tupe ia e lipoti atu, e 
leai e leai sa tatou aiaina o na mea. Ia ona feoai foi lea i a tatou pasi e o i tua e 
taamilo ona o atu lea faatau a latou niu, o tupe na a le au faatau niu. Lau 
Afioga i le Fofoga Fetalai, a oo loa ina tala le gafa o mea ia, e alu ai lava, alu 
ai lava, alu ai lava. Ae o le faapuupuuga lena tau ina faamaalo iuofe, a o le 
atoaga, lea o le a tali atu i ai le Minisita. 
 
  Tofa OLO FITI AFOA VAAI:  Faafetai. 
 
  SUI FOFOGA FETALAI:  A o le i tulai mai le sui usufono mamalu e 
fautuaina e le Nofoa o lea ua maea lou taimi, e lelei ona faamaea mai loa lau 
saunoaga o lea ua manino ma malamalama tulaga uma pei ona saunoa le 
Taitai o le Maota. Ia atonu e i ai foi se taimi ona afea lea i le saunoaga a le 
Minisita o Faatoaga ma Faigafaiva e fitoitonu iai le atugaluga o le sui 
usufono. Ae malie le sui usufono mai Salega i Sasae ou te fautuaina ina ia 
faamaea mai loa le saunoaga ua maea lou taimi tusa o tatou Tulafono Tumau. 
 
  Tofa OLO FITI AFOA VAAI:  Faafetai tele i lau Afioga, e tasi a le 
fuaiupu e faauma ai lau lauga. O le lesitalaina ia o vaa e lesitala i le MWTI a 
o le tupe lea tusa lelei a ma le tupe foi lea Airspace lea e tapa nei. Ae ui i lea 
lau Afioga i le Fofoga Fetalai o lea ua manino atu le tulaga o le vaegatupe lea 
sa fesiligia. Ae o le matou lauga lena, faafetai le Atua i le faaogaina o au i 
lenei aso e momoli Lou finagalo. O ai e sa tu ma tetee mai ia te au, pule oe 
ma lau mea e fai i ai, manuia le Fono. 

  SUI FOFOGA FETALAI:  Tulai mai le Taitai o le Maota. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, o le tausaga e 1983 na faatu ai e le vaega lenei lana faiga faavae, ma e 
le i see ese lava i le faiga faavae lena. O sui usufono uma a o le Maota e 
HRPP e 30 minute e fai ai lau lauga, ma ua tele lena taimi ma o le iuga na fai 
i le taimi lena, aua le tu se tagata o le HRPP e faatu se lafo ina ia faaumi ai se 
taimi o se tagata o le HRPP aua e seleulu a e au o le Minisita o Tupe. Ae a tu 
ane la se sui o le HRPP faatu se Itu Agai, ua atili ai ona maai le seleulu, ae 
tasi lava le mafuaaga. O le mafuaaga, tatou faavavevave le tatou galuega ina 
ia pasi le Tala o le Tupe ma faagaoioi la e faatali le atunuu, la e faatali mai le 
atunuu i latou galuega e tatau ona fai. O le mafuaaga lena o mea o faafitauli 
tele ia e feagai nei i le suiga o le tau, e mafua uma lava suiga o le tau i mafuie 
ma afa, o le ea ua vevela. 
  O le ala la lena o lea na faatu mai ai le faiga faavae e fesoasoani tatou i le 
tau taofiofia o le ea vevela. A o le mea la lena, e le afaina sui usufono ia e fou 
e le i maua le faiga faavae lea a le vaega, e matua tapu lava le faatuina o se 
lafo e faaumi le lauga. E uma a i le 30 minute a le uma, faatali lou taimi i le 
taimi e talanoa ai le Tala o le Tupe. O lea la na muamua a faaoga le mea lea e 
le Afioga i le sui usufono mo Faasaleleaga Nu.2, a la e malamalama ai le sui 
usufono mo Faasaleleaga Nu.2. E pau a le mea na sasi ai le sui usufono o 
Faasaleleaga Nu.2, sa tatau a ona tu ae, ou te le moomia se lafo faatu o lea o 
le a uma lau lauga pau a lena o si mea ua sasi ai le sui usufono o Faasaleleaga 
Nu.2, a o lea la ua malamalama le sui usufono o Faasaleleaga Nu.2, ia ma le 
talosaga ia i tatou ia, aua ne i toe faatuina se lafo o se isi o le tatou vaega. Na 
o le pau lava tagata e taga ai le mea lea, e fia itula o lauga na o Minisita lava 
o le Kapeneta, ona e taua le auiliili o mataupu ina ia malamalama uma le 
Maota ma le atunuu o lo o faafogafoga mai ina ia tali atu i mataupu na outou 
laga.  
  Ia o le faiga faavae lena, e le o se ita ia te oe. Ia se i vaai ua e fetuuina ia 
matou ia na leai atu ia te oe. A o le faiga faavae na faatu mai o la e te i le 
Premiers ae te le i oo i le Standard, ia o le fesoasoani atu lena.  
 
  SUI FOFOGA FETALAI:  Faafetai i le saunoaga a le Taitai o le Maota, o 
le faateia foi lena o le Nofoa ina ua aumai le lafo. Ia a o lea ua manino 
auofala, ia faafetai ua taoto i lagotonu ia mea uma. A o le avanoa foi lenei mo 
se isi sui usufono e fia saunoa. 
  Tulai mai le sui usufono mo Gagaemauga Nu.3 
 
  Afioga Faaulusau Rosa Duffy-Stowers:  Leai ua ou tulai atu ona o le 
saunoaga a le Susuga i le Palemia e tusa ai o le lafo faatu, ia e faigata tele 
lenei ma o le avafatafata ma le va fealoaloai, ona o le tama lea e nofo i ou 
autafa. 

  Ia o le ala lena na mafua ai ona faatu le lafo ona o le vaai atu i le umi o le 
lisi lea i ai. Ia ae faafetai foi o lea ua malamalama ai ia ma le isi mea leaga o 
maua e omai mai Savaii, e uso a Aopo ma Salega, ia ma lou faaaloalo 
faafetai.  
 
  SUI FOFOGA FETALAI:  Ia lea ua manino mea uma i le faafofoga atu a 
lea itu o le Maota ia faafetai tele mo le saunoaga manino, ia a o lena ua 
malamalama i le saunoaga a le Taitai o le Maota i tulaga o le tatou HRPP. Ia 
ma le isi mea e fia faamanatu o lo o fai faanatinati ona ua fia faagaoioi ia 
tulaga o le atinaega o le Malo ia a o lea lava e tatou te agai ina ia pasia aloaia 
le tatou galuega. Ia o le avanoa lelei lenei mo se isi sui usufono e fia saunoa. 
  Ia tulai mai le sui usufono mai Palauli. 
 
  Afioga TUIFAASISINA MISA LISATI LELEISIUAO PALEMENE 
(Palauli Sasae):  Faafetai i lau Afioga i le Fofoga Fetalai. Lau Afioga i le 
Fofoga Fetalai o le Maota faapea sui usufono mamalu o le Fonousu a Samoa, 
tainane Samoa o faafogafoga mai. Ou te tulai atu e fai se sao o lenei itumalo 
o Palauli Sasae i le Tala Faatatau Autu o le Tupe 2018/2019. O le tofa 
molimoli foi lea aua le paia i le Faasisina ma Sa Lilomaiava ma le Levaleva 
ia Sa Faleletaua ma Palauli na potopoto ma oe o le Pule. Ia lou itumalo pele, 
faamalo le folau manuia, tapuai maia se i lalafo le tatou upega aua le sailiga 
manu a Samoa.  
  Lau Afioga i le Fofoga Fetalai o Sa ma Faiga o lenei Maota, o Samoa 
faafogafoga tapuai mai, e i ai le manatu o le a taoto ia o lea ua maea ona sama 
ma lalagi e le saunoaga ua maea a sui usufono mamalu o le Palemene. Ae o 
Sa foi ma Faiga ua taoto fata e leai se malosi po o se fia atamai e foua le papa 
e aea gata, pe toe asa foi se vaosa. A o le aotelega o le Tala Faatatau Autu o 
le Tupe 2018/2019 o lo o sosolo lava i luga o sini autu, Filifiliga Toa. E 
mafua ai le agaga faafetai ma le faamalo i lau Afioga i le Minisita o Tupe ma 
le Matagaluega faapea Faauluuluga o Matagaluega a le Malo i le 
tuufaatasiaina o lenei Tala Faatatau Autu o le Tupe 2018/2019. O lea e fia 
faamauina ai se faafetai ma le lagolago a Palauli i Sasae i lenei Tala Autu o le 
Tupe i lenei tausaga.  
  Lau Afioga i le Fofoga Fetalai, i lou avanoa ou te fia faamanatu ai mataupu 
sa afea i lau lauga i le Tala Faatatau Autu o le tupe 2016/2017 ma nisi o 
mataupu fou e fia talosagaina i le Malo mo lana faasoa se i silasila ane i ai. E 
talitonu o lea tatou te faatasi ma Faauluuluga o Matagaluega, o manaoga o 
lenei itumalo sa tuuina atu i le Fono muamua o lenei Paeaiga ma e le toe oo i 
ai se manatu. Na o le pau lava le matou tala i lenei itula, o le matou faafetai, 
ae talitonu o lea e alalatai mai Faauluuluga o Matagaluega o le galuega 
tulituliloa ma le tuligasia o manaoga o lenei itumalo. 

  Na ou amata mai ai lea i le Matagaluega o Punaoa Faalenatura ma le 
Siosiomaga, faafetai i lau Afioga i le Minisita mo galuega faaauau aua le 
tetee atu i suiga o le tau i afioaga ma alaalafaga lea sa i ai le faapaaga a le 
afioaga o Vailoa i Palauli faapea Vaitoomuli mo le totoina o le vaomatua. 
 
  Afioga Faumuina Asi Pauli Wayne Fong (Itumalo Tu Taulaga Sisifo):  
Lau Afioga i le Fofoga Fetalai…. 
 
  SUI FOFOGA FETALAI:  Malie lau Afioga i le sui usufono mai Palauli 
Sasae, se i tuu atu le avanoa i le sui usufono mai Itumalo Tu Taulaga i Sisifo. 
 
  Afioga Faumuina Asi Pauli Wayne Fong:  Lau Afioga i le Fofoga Fetalai, 
e le fia faalavelave lava i le lauga matagofie a le Afioga i le Minisita 
Lagolago. Ae silasila foi lau Afioga, o le la itu o lo o faia le tatou Malo i le 
taimi lenei. E le tau laugaina ia o latou finagalo ma latou manaoga, e fai lava 
lau lisi ave sao a i le Minisita e maua ai foi ma le tali, ae tuu mai le avanoa i 
inei o lea o lo o i inei le Taitaifono o le Komiti o Tupe ia ma nai sui usufono 
ia e toalua o lo o totoe, ua fia pasia le tatou Tala o le Tupe. Ia ma le faaaloalo 
lava, na o se manatu lau Afioga. 
 
  SUI FOFOGA FETALAI:  Malie le sui usufono ona o tatou Tulafono 
Tumau e avanoa pea Minisita Lagolago mo a latou lauga, o lo o faafogafoga 
o latou Itumalo e maualuga tele i le Nofoa le tulaga lea. Ae moni ai le 
saunoaga, o le mea la lea e tapa le sui usufono ina ia faapuupuu mai le lauga, 
o lena ua manino mea uma ia teoe. 
 
  Afioga TUIFAASISINA MISA LISATI LELEISIUAO PALEMENE:  
Faafetai. Ia e talitonu lava o le faafetai lava, e leai lava se isi mea o le faafetai 
a na i ai se isi upu i luga atu o le faafetai ia e faaoga foi.  
  O lea e toe tatalo atu ai toe lava o le taligalu a lou nuu lea o Faala, ua uma ia 
Vailoa ma Vaitoomuli i tausaga ua mavae, o lea e toe tatalo atu ai, toe lava o 
le taligalu o lou nuu lea o Faala, ua uma ia Vailoa ma Vaitoomuli i tausaga ua 
mavae. 
  Ia ona ou oo mai lea i lau uo le Minisita mo Aoga, Taaloga ma Aganuu, 
faamalo mo le tofiga o le loia fou foi lea o le Maota. Ia o lea sa ta faatasi i le 
asiasiga o malae taalo ma le faleaoga o le itumalo o Palauli, e talitonu o lena 
ua i ina le ata manino, o ni mea moomia mo lenei itumalo. Ia faafetai o lea ua 
faalogologo atu mo lenei tausaga faaletupe. 
  Ona oo mai lea i le Matagaluega mo Galuega, Felauaiga ma Atinae Eseese, 
se faafetai lava o lea ua maea ona uma le auala o Vaitoomuli, faamalo i lau 
Afioga i le Minisita, se malo faasoa lima lelei. E talitonu e pau lea o le 
Minisita e lelei tele le faasoa. Masalo ona o lea e suafa mai i Savaii. Faamalo, 
toe lava o ni nai auala i Vailoa ma Vaitoomuli, ia ona maea foi lea o le 
galuega sa tatalo atu ai i lenei Paeaiga.  

  E faamanatu atu foi i lau Afioga i le Minisita, e i ai le aualalaupapa lea e i 
Vailoa, ua ova i le 40 tausaga. Pau lava se mea e fia maua o se survey po o se 
asiasiga i ai aua le mamalu o le atunuu feafioai. Aua a tulai mai se 
faalavelave, ia ona tuuaia foi lea o le Malo ia ma lana auaunaga. 
  Le Matagaluega o le Soifua Maloloina, malo faafetai i lau Afioga i le 
Minisita, o lea ua maea le vaega muamua o le falemai faaitumalo i 
Satupaitea, Palauli ma Palauli le Falefa. E faapitoaugafa se matou 
faamatalaga i Palauli i Sasae, e amata mai i Faala, Vaitoomuli faapea Vailoa.  
  O lea ua maea le vaega muamua o le atinae sa faatupeina e le Malo o Iapani, 
ia moomia le tatou tutu faatasi, lagolago malosi ia lenei atinae taua, aua le 
soifua maloloina o tagata uma o le tatou itumalo.  
  E faamauina foi le faafetai i le matuaofaiva, faapea foi le Komiti faafalemai 
o le tatou faletolu. O le lona lua i lau uo lea o le Minisita mo le Soifua 
Maloloina, o le tatou falemai lea i Tuasivi. O le falemai lea i Tuasivi, e le aai 
ia gasegase vaeatu le afiafi, o lo o faataotolia ai. O le fesili, o le a le faiga 
faavae a le Matagaluega i mea tau taumafa mo le mamalu o le atunuu o lo o 
faataotolia ai i maota gasegase?  
  E i ai le talitonuga o le falemai i Motootua o lo o faatupeina meataumafa i le 
Tala o le Tupe a le Malo. Ae o meataumafa i le falemai i Tuasivi, o lo o 
tapena mai lava e aiga o e mamai ma le autausi mai. Silasila ifo lau Afioga i 
lenei mataupu taua, aua o le agaga o le sui usufono, faataua avanoa tutusa mo 
tagata uma. O le mea e lelei i Upolu, e tatau foi ona lelei mo Savaii.  
  O le Matagaluega o Faatoaga, e talitonu o lena ua maea le asiasiga a le 
vaega o lau Pulega, ia na o nai tunnel houses na se i faatino ai ia matou 
faatoaga. Ou te talitonu o le suavai, o le oa lea i totonu o Vailoa Palauli, 
faapea lenei pito o le atunuu. E i ai le manatu, a fai ni atinae tau togalaau, o le 
aoga tele lea i ai o le suavai.  
  O le Matagaluega tau Tagata Tafafao Maimoa Mai Fafo, faafetai e fia 
faaleoina foi le faafetai ma le faamalo i lau Afioga i le Minisita, faapea le 
tamaitai Pule, o lea ua tatou i ai nei i le vaega lona lua o le tatou atinae o afu 
aau, lea o lo o fesoasoani mai ai faapaaga Niu Sila ma isi Malo Aufaatasi. 
Faafetai foi i lau Afioga ma le mamalu o le Pulega, ua i ai se avanoa e liuliu 
ai le tofa ma le faautautaga, aua le avatu o Tamaitai o Samoa le Miss Samoa i 
le motu i Salafai.  
  Ia lau Afioga i le Fofoga Fetalai, o lena ua maea atu ia le faafetai ma le 
lagolago autu, i le Tala Faatatau Autu o le Tupe 2018/2019. E i ai le manatu o 
lo o i lau Afioga lava aemaise le Afioga i le Palemia ma le Kapeneta, le pule 
faasoa e lauiliuina ai lenei Tala Faatatau Autu o le Tupe.  
  Le tapuaiga a lou itumalo pele, Palauli i Sasae, le paia lava lea i Faasisina 
ma Sa Lilomaiava, le levaleva ia Safaleletaua, ma upu ia te oe Palauli na 
potopoto, o oe o le Pule, faafetai tapuai, faafetai tatalo. Manuia le Fono. 

  SUI FOFOGA FETALAI:  Malo saunoa mai le sui usufono mamalu o 
Palauli i Sasae, ia e le tau faafuluina lava le pasina ia. O la ua faafofoga le 
itumalo lea foi ua e taoto lava i taimi faatulagaina o le tatou Fonotaga malo 
faafetai le lagolago mai i le galuega a le Nofoa.  
  Ia ma o lenei foi avanoa e tuuina atu i se isi sui usufono e fia saunoa. Ia tulai 
mai le sui usufono mamalu mai Falefa. 
 
  Afioga ALAIASA MUAGUTUTIA MOEFAAUO 
MALAGAITUTOGIAI SEPULONA MOANANU (Anoamaa Sasae):  
Lau Afioga i le Fofoga Fetalai, na tau amata sese lau lauga o le sese o lau 
faalagiga o le sui usufono. O le sui usufono o Anoamaa i Sasae. E tatau ona 
faasao lau saunoaga, e lavea ai Falefa, ma Lufilufi ae na o le a faaleaga le 
lauga a lenei sui usufono ae le i amata.  
 
  SUI FOFOGA FETALAI:  Saunoa mai le sui usufono mo Anoamaa Sasae, 
tapena lelei lou finagalo. E le afaina, saunoa mai le sui usufono mamalu mai 
Anoamaa Sasae. 
 
  Afioga ALAIASA MUAGUTUTIA MOEFAAUO 
MALAGAITUTOGIAI SEPULONA MOANANU:  Ia, e taga eseese foi 
lava le tatou Fonotaga i lenei vaega o le aso. Ia ae lau Afioga i le Fofoga 
Fetalai, ia o oe lava o le fetu taiala, fetu taimalaga o le tatou Maota nei. Ia o 
lea ua matau atu, ia ua tuumuli atu ia le Afioga i le Fofoga Fetalai, ia ae lea 
ua seei mai lau Afioga. Ia, ia manuia lou faatautaia o le tatou Fonotaga.  
  Ia ae lea foi ua gafoa le ata, e pei o upu e fai ia Paiatea ma Paialalo, ua taatia 
foi le ata o le Tuifiti ae taoto le ataata o Taulelei. Aisea? Lele ua pipii fola o 
sa o tupu o Samoa. Ua faafesagai segaula, aua le mamalu maualuga o le 
Fonousu o le Palemene o Samoa. O lupe lava na faia mai i itumalo taitasi, ia 
aua Samoa ma ona upufai ma le taitaiga o le Malo.  
  Ia o lea foi ua maua i saunoaga a nisi, leai ua tasi le atunuu, ae ou te talitonu, 
leai ua fulisia le atunuu ia tatou, e omai e fai latou ma sui aua so tatou sao ia 
Manuvao, ia aua Samoa o lo o tui mai le mulipapaga, feula le mulila ma po le 
fala, i le latou tapuaiga leoleoa, pe tua i fea le taumafaiga a latou sui usufono 
na totofi aua se manuia o Samoa.  
  Ia ae o le viiga ma le faafetai i le Atua, aua e talitonu, o Ia lava o le sosia o 
mea uma nei tatou te i ai. O Ia foi o le Mataisau, o tatou ua na o ni auauna 
faatauvaa ae ou te manatu, o le foe lava e faaee i le tau a tatou fuafuaga pe a 
na le ogatusa ma le finagalo alofa o le tatou Tapaau Sili i le lagi. O le mea 
lea, faafetai i le Atua, ona o Lona tautaia o le sa o Samoa, ia lea foi ua uma 
lenei 6 masina o lenei tausaga, ia o lo o tatou see lava i peau malu. Ia ua natia 
ia peau lagavale, ia a o lo o see le sa o Samoa, i le alofa ma le agalelei o le 
tatou Matai.  

  E faatalofa atu i le faafofogaaga a Samoa o lo o tapuai mai, i le afifio o Aiga 
o Tupu, Aiga o Nofo ma Aiga o Papa, ia ae a le paia maualuga o faleupolu o 
tofiga ia Tumua ma Pule o lo o faapena ona taputapuai mai i maota ma laoa 
ma afioaga, a o alofaiva le Palemene o Samoa.  
  Ia e faatalofa atu foi i le Aufaigaluega totofi a le Atua, o e o lo o 
faanonomanu ia aua so tatou manuia faaleagaga. A malolosi faaleagaga le 
atunuu, o le manuia lena, o le manuia lena o se faamoemoe. Ia faafetai i la 
outou tatalo, faafetai i la outou tapuaiga, ia lea ua manuia ma filemu ai le 
atunuu. E tasi lava lea mea e tulimatai e so o se taitai, ia maua le filemu e ona 
tagata. E pei ona i ai si o tatou atunuu, a tatou maitau i tala mai atunuu 
mamao, ia o lo o pesia i taua ma faalavelave i taimi uma, ae a Samoa? 
  Ia o le faavae ua uma ona tuumatamaga e tuaa, ua fai i lagi le tuligasia ma 
fai i lagi le folauga, lea lava e tatou te solisoli muliaao i ai. Lea tatou te vaai i 
ai, i le tele o le manuia o le Atua ua ia te i tatou.  
  Avea foi lenei avanoa e i ai si o matou tama faifeau o si o matou nuu ia o le 
Susuga i le Toeaina o le vaiaso nei matou te taumavae ai. O le toa manumanu 
o le Talalelei ua atoa lona penisione, ua 40 ma ona tupu tausaga o galue i le 
Galuega a le Atua, i totonu o le afioaga o Aiga, ia aemaise laua le Matua ma 
le tofi faasolo. Ia lau Susuga Mauala, ia faafetai toa, o oe o le toa manumanu 
o le talalelei o ou mama na. Ia agalelei le Atua ma faamanuia i nisi galuega o 
totoe aua lo oulua valaauina.  
  Ia o le tausaga lenei, o le masina lenei, e faamanatu ai le 150 tausaga o le 
Kolisi i Piula, o eleele na to e Alaiasa ma Lufilufi, ia aua le ekalesia. Ia lau 
Afioga i le Peresetene ia ma lau Afioga i le alii Pule, ia o tou mama na, 
faafetai ua aoga eleele o le itumalo, ia e matimati ai le ola faaleagaga aemaise 
le tapenaina o le Aufaigaluega aua lo latou valaauina. O le mea foi lea o lea e 
manuia ai le itumalo, ona ua ofoina ana meatotino ma ona eleele, ia aua se 
manuia alu i luma o lea foi ekalesia, le Ekalesia Metotisi, ia manuia la outou 
tapenaga, aua le alofaiva i le faamoemoe. Pei lava o lau Afioga i le Fofoga 
Fetalai sa e Komiti Tumau ae pei ua seia lou tofi Komiti Tumau, ia ae ui i lea, 
ia o le matou sao lena aua le ekalesia ia ma lona faamoemoe.  
  Ia faafetai i le itumalo, tapuai mai o si ou itumalo, ia o lea tou te vaaavaai 
mai e alu atu lava i aso uma tatou te feiloai, ioe. Avatu lava e lelei lava lo 
tatou mili tauau ma militino i lenei vaitaimi, aua le tuu umia ia leaga o lea e 
mau ia le tou tapauaiga. Ioe o la outou tatalo, o lea e malosi ai le sui usufono, 
le paia o le afifio o Aiga o Sa Fenunuivao ma Aiga Sa Alaiasa, Afio o le 
Aloalii, laua Matua ma le tofi faasolo i le aai o le tupu, faafetai i la outou 
tapuaiga. Leaga o Aiga o Tupu, Aiga o Sa Tupua ua soo ai Samoa, ioe, 
faafetai tatalo. Malo i la outou tapuaiga.  
  Ia si ou nuu o Lufilufi, faafetai aua le paia aua le Toaono ma le Saofaiga, 
aemaise o oe o le Tumua. O upu lava faa-Lufilufi, na uma loa ona fau e le 
Atua ia Atamu ma Eva, sosoo loa ma Lufilufi, leaga o le uluai Tumua. O le 
mea lea, tapuai mai se i fai so tatou sao aua le faamoemoe ua lupe nei i 
lumamaota Fono ma le Laulau a Fono. 

  Na o sina tamai tala i le Tala o le Tupe. Atonu o lea ua ou faalogologo ua 
piki mai e isi sui usufono ia, nai lapelape o lo o i ai i totonu. Leaga a sii loa 
tiuga o le tai, e i ai le tala faapea e fai. Aua ne i seetia oe i le malu o le tai 
taeao. Ioe, leaga e i ai le isi taimi, e manino luga ae vilivili lalo. E faapena foi 
la matou maitau i le Tala o le Tupe. O le tele o isi Matagaluega, leaga e amata 
le Tala o le Tupe, e tatau ona amata i tupe maua, faatoa vaevae ai loa lea 
faapena.  
  Ae a silasila i le Tala o le Tupe lenei, e tutusa lelei lava le 2017 ma le 2018, 
ou te le iloa po o le a se mea, ae a faauiga e le tagata e malamalama, o le 
Malo tutu le Malo lea. Leaga o le 2018, 6.3% na siitia ai tupe maua. O le 
tausaga lenei, e leai se mea o maua. O le document lea o le Tala o le Tupe, o 
la e faatali mai ai le Private Sector, la e faatali mai pisinisi, o la e faatali mai 
tagata. O i ai se mea e atinae ai? O i ai se mea o maua ai ni galuega? O i ai se 
mea e lalaga ai mea? O la matou lava maitau ma le agaga vaivai, e pei e faale 
o i ai se laalaa i luma o le tatou Tala o le Tupe. O le mea lea, lau Afioga i le 
Minisita, o mea o constructive comments. Ae matou te le faitio, leaga e pei o 
le cut and paste le mea lea e faaaoga. Leaga e i ai foi isi taimi, e tapena e 
Faauluuluga o Matagaluega, e oo lava i le lauga ua tapena e le Faauluuluga o 
le Matagaluega. Ona sau lava laia alu le Minisita, ae le iloa e i ai nai 
lapelapea lea e i ai i totonu o le Tala o le Tupe ma lauga e fai. O le mea lena, 
se i toe vaai i tatou nei i le tapenaga o nei mea.  
  O le isi mea o lea ou te matauina i lo tatou Malo, o Faauluuluga o 
Matagaluega. Ua uma ona faamavae isi, toe taamilo taamilo lava toe omai i i, 
toe faigaluega foi. A o faaupuga la fai mai, o le a matou o e atiae le isi matou 
soifua i tua i aiga. E pei ua le iloa fai nisi mea, afai la o le ituaiga mafaufauga 
lea e aumai i totonu o lo tatou Malo, na o mea tuai lava mea ia o le a tatou alu 
ai, e leai se mea fou, e leai se mea fou. O le mea lea, e i ai le isi tagata foi lea 
a nofo mai i le Malo, ua iloa faigaluega, ae a alu i tua ua le iloa po o le a le 
mea a fai, ua le iloa po o le a le faasinomaga. O le mea lea, se i toe silasila ifo 
le tatou vaega. O le tele foi o isi vaega ia e fautua mai i le fetuunaiga o 
Matagaluega, o latou foi ia na fautua mai muamua i le faiga o le mea. Ae ua 
alu alu foi toe o mai fautua mai, aua talepe le mea lea, ae toe tuu faatasi le 
mea lea. O fea ua fai i ai la tatou falemai, o lea ua ou toe vaai atu o lea ua toe 
alu i le mea lea na alu ai. Tatou vaavaai i tamai mea ia e mamaioa ai le 
faamoemoe.  
  Lau Afioga i le Fofoga Fetalai, e le umi se faamatalaga a Anoamaa Sasae. 
Ou te le tala aunoa foi, e toe tatalo atu i ni mea e fai i si ou itumalo, leaga e 
toatamai ai le Minisita. Ae lou itumalo, o lea ua ou musumusu ma ou 
talatalanoa ma ou tuutuutaliga i le Afioga i le Minisita, i nai manaoga 
faatauvaa o si o tatou itumalo, aua le atinae o lea itu. 

  Ou te faafetai lava i le tele o sui usufono e saunoa i auala. O nisi taimi ua 
saunoa i auala e toe faaleleia. A o le itumalo lenei, ua limasefulu ono tausaga 
e le i faia se auala lea ou te talanoa atu ai. O le ala lea ou te faaoloolomaau i 
lau Afioga ia paleni le faasoaina o le tamaoaiga o lo tatou atunuu. Se i silasila 
foi i nai ia itu o le atunuu, si o matou itumalo i Anoamaa Sasae, pe a tusa ai 
ma la outou faasoa faatamalii.  
  Lau Afioga i le Minisita mo le Soifua Maloloina, sei silasila ifo lau Afioga i 
le falemai o si o matou itumalo. A e finagalo foi e maua sou avanoa i lou 
ofisa, o le a mafai foi ona sau se savali a si o matou itumalo i nisi o mea e 
taua tele lea itu o le atunuu. E afua mai lava i Aleipata, seia tau mai i inei i 
Solosolo ma nuu ia, o lo o agai uma atu i la tatou falemai i Lufilufi. Malie lau 
Afioga, se i e toe silaisila, e pau lava le mea lea e manaomia tele, o se tagata 
foi lea e e 24 itula lana auaunaga, e sulu mai i ai le itumalo, e sulu mai i ai 
tagata i taimi o faalavelave matuia, ae le i oo mai i le falemai i Motootua. Ma 
le agaga faaaloalo. 
  E i ai le tali a lo matou nuu na fai i le mea lea na vevesi ai, i mea ia o lisi o 
fanua. O lea sa luga lalo ai foi lo tatou atunuu. Ou alu atu i le fono a lo matou 
nuu, ou fai atu, fai nei sa tatou faaiuga. E sa sa se fanua o Falefa ona lisi i se 
tagata e sau e atinae i inei i lo tatou nuu. O le tali la lea, o lo o i le pulega 
mamalu a alii ma faipule le tali e tali ai i atualuga lea sa vevesi ai nei lo tatou 
atunuu. O lona uiga, o le tagata na te faia le mea lea i le lumanai na te tau 
lisiina ni fanua. O le tagata lena e agai i ai le finagalo o lo tatou nuu. Ona leai 
lava lea o se mea e vevesi ai fua i investors ia e omai, faitalia ia nisi afioaga, 
ae o le tali lena a lo matou nuu ua uma ona fai. Ma le faaaloalo i lau Afioga. 
 O tatou vesiga ia e i ai i upega tafaiilagi ma initaneti, e tau lepeti ai le filemu. 
O nisi o nei saunoaga ma nei faaupuga, o lea lava ua tatou iloa e le faavaea. O 
le mea foi lea ou te fautua ai ia te outou lea e aafia i le mea lea, aua e le o 
aafia ai matou na o nisi o le tatou Palemene, aua le popole fua i ai. O mea o 
manu iti e fe i fe i lava, te i lava ua gase, ae a tatou amanaia, o iina e tigaina ai 
loa tatou. O le tusi a Isaia i lona mataupu e 24 fuaiupu 17, fai mai le upu la e i 
ai, “E leai se auupega ua fausia e mafai ona sao ia te oe, e te faasao foi le 
laulaufaiva o le tagata na te faasese ma fetuu ia te oe.” O le mea lena a e alu 
lava oe i le Alii e te malu i Aao o le Alii. E leai se mea o le a e popole ai fua i 
nei mea. O mea ninii, o mea e le anoa o mea e leai se aoga. E te talitonu mai, 
e toe iu lava ia i latou nei e faia nei tusitusiga faamoemoega nei. E te i lava ua 
tatou vaai atu ua faasapasapa mai i le aualatele le sau. E ola fua ua malaia. 
Leaga o le atunuu lenei o le atunuu mamana, o le atunuu e mamala. E le o se 
atunuu taliola o le atunuu ua uma ona tofi. O matai o le atunuu, e le soona 
sopo pule i ai se tagata.  
  O le mea lea, ou te fia oo i le crypto currency lea na taua e se tasi o sui 
usufono. Ou te fautuaina lau Afioga i le Minisita, aloalo ese tatou ma lea 
mea, o se mea e le o mautinoa. E sau le tagata e faatau mai ia oe le computer 
currency ae alu ma lau real currency e alu e show ai i fafo. 

  O le eseesega lena o le mea, e sau faasee oe fai mai e tele le taui, ae sau ma 
upu i totonu o le computer, ae alu ma ia le tupe moni lea, e alu e faaaoga i 
fafo i Europa. Se i vaai la silasila i le leaga o lenei mea, ae aafia ai o tatou 
tagata, leaga o tatou tagata o tagata e fia maumea. E sese gofie o latou 
finagalo i mea faapenei, ma aafia ai lo tatou atunuu.  
  Lau Afioga i le Minisita, se i e silasila ifo. E leai lava se isi ua oo i le Manu 
Samoa. Se i oo i ai sina au tala lenei i la tatou Au. A manuia loa le Manu 
Samoa, e manuia mea uma e faia i totonu o lo tatou atunuu. Aisea? Se o le Au 
e faamemelo i ai le atunuu lenei. A na i ai sa tatou share market lea na taua e 
se isi, e te vaai i ai, na ona malo lava o le Manusamoa i le po, malama a o le 
taeao alu i luga le value o shares. Ou te oo atu i Fiti i le isi malaga na ou alu 
ai, ae malo loa le au a Fiti i Hamilton. E tasi lava lau vaai i le papa o mea 
faapapa, feei tagata, se ua lagaia manatu ma lagona o tagata, aisea? Manuia le 
Au. O le mea foi lea lau faafofoga mai la tatou Iuni Lakapi, se i tautuana la 
tatou au. Se na o lo ta ma i isi taimi. E le o ni upu avaneai, aisea? Leaga sa 
masani i le siamupini, sa masani i le malo. Aisea ua le suia ai lea faiaoga e i 
ai nei pe a faaletonu? Tatou te faapelepele e a i nei tagata? Aua le faasesea 
tatou i le IRP ma tatou o sese ai lava, ma tatou vaai atu lava ua alu atu lava i 
tua le mea. O le mea lea afai foi ua matou fai atu, leaga o matou sa taaalo i le 
au. O isi aualii ia na o le taitoa sefululima, a o au, o le fitu toe sefululima. E 
fai lava si maualuga o le mea na oo i ai lau taalo i le lakapi.  
 
  SUI FOFOGA FETALAI:  Faamaea mai le saunoaga toe lua au minute. 
Saunoaga faafaifeau o le sui usufono mai Anoamaa Sasae. 
 
  Afioga ALAIASA MUAGUTUTIA MOEFAAUO MALAGAITUTOGIAI 
SEPULONA MOANANU:  O au o lau matau e i ai le taimi na e saunoa ai 
analeila, amata mai ananafi toe alu ma analeila, toeitiiti fa itula lau lauga. 
Leitioa a otegia oe e le Palemia i lenei taeao. A o lea ua e faauma lou taimi, o 
lea ou te matau, o lea faatoa sefulu minute. Ae ui i lea, o au e tumu i le ava. E 
tumu i le ava i le Nofoa. O le mea lea, o le tala fiafia i le Matagaluega o 
Aoga. O le tala fiafia lea e tatau ona silafia e sui usufono. O lea e afio mai le 
Aafioga i le Minisita, o le mea lea o le a oo i ai la tatou, o lea o le a aumai foi 
le Tulafono lea o le ECE, tautuana ma outou. O le manuia lea, e fesootai uma 
lava mea uma pe a o tatou talia le mea lea o le ECE. O le a toe faaleleia ai 
mafaufau o tamaiti, e matutua ae e pei o le puluafi, se i tulou le o o mafaufau 
o tamaiti, Early Childhood Education. O le mea lena, ae o le fua lea e fua mai 
ai i atunuu malolosi o le lalolagi, e tatau ona invest e le atunuu, tasi i le tasi 
ma le afa pasene o le GDP, e faaleleia ai le mea lea. Leaga o si o tatou atunuu 
e vaivai, tau atiae, ae a mafai ona tatou faia le mea lea, e le fesiligia o le 
manuia lea o Samoa i le lumanai. O lea foi ua gaoioi ma galue le Minisita o 
Fesootaiga i cable, e sau i lalo o le sami. Ou te fai atu a taaloalo a tatou 
tamaiti popoto o le a i ai, e le iloa po o i lea o le a fausia ai nisi polokalame 
faacomputer i le lumanai. E maua ai tupe e tele aua lo tatou atunuu.  

  Lau Afioga i le Fofoga Fetalai, o le a seu i fanua lo matou sa. O la matou 
tala, afai ua paopapa so matou leo i le faafofoga a lenei Maota, ae a Samoa o 
tapuai mai. Ia malu ave i fale. O Lufilufi e le soona gaoia, e talanoa i le mea 
anoa, e talanoa i le mea e tatau ona fai. Ae afai ua i ai se lafoga ua 
faamanualia ai se finagalo, e faapena so matou vaivaiga. Faamanuia le Atua i 
lenei Palemene. Ia i ai le tofa i lau Afioga i le Palemia, aemaise le mamalu o 
le Kapeneta. Ia maua la outou tofa mai le Atua. Ia outou alolofa ia Samoa, 
maua se finagalo o le tatou Palemene.  
  Ae le i faauma sa matou tala, e momoli atu lau faamalo i e uma na 
faamanuiaina i le vaiaso lea na tea nei, i le tatou Palemene o e ua 
faamanuiaina i la outou suega faaloia. O lea ou te mafaufau, a fai nei le fono 
a lo matou nuu i le Aso Toonai, o le a ou fai i ai e aumai se tupe e fesoasoani 
ia te outou, o e sa faapena ona outou filiga i lea mataupu. Ia faamanuia le 
Atua ia te outou. O le Certificate of Law lea ua outou maua, o le Commercial 
Law One lena sa matou suea i le Accountancy i aso ia. 
  O la matou tala lea ma le agaga faaaloalo. Manuia le tapuaiga a Samoa, 
manuia Faauluuluga o Matagaluega, manuia lau Afioga i le Fofoga Fetalai, 
faafetai. 
 
  SUI FOFOGA FETALAI:  Ua faamalo saunoa ua pau le susuga i le sui 
usufono mamalu mo Anoamaa Sasae, ae lelei foi ona toe faamanatu atu, aua 
le ta va nonofo e tatau ona ava i le Nofoa, o le ta va nonofo o le finauga i le 
lauga a le Palemene ua lua ai au mea sese i lau lauga. Na ona faamanatu atu i 
le sui usufono mamalu, e faapena. Ae ui i lea, e le tetena i le Nofoa, e tumu i 
le ava ma le faaaloalo. Malo saunoa faafaifeau i lenei afiafi, o lea ua 
faafofoga le Malo, ia viia le Atua i mea uma.  
  O le avanoa lenei mo se isi sui usufono e fia saunoa. Tulai maia lau Afioga i 
le Tuiatua Faanofonofo, le sui usufono mo Aleipata Itupa i Lalo.  
 
  Afioga TAFUA MALUELUE TAFUA (Aleipata Itupa i Lalo):  Faafetai i 
lau Afioga i le Fofoga Fetalai ma le paia o le Maota. Ua maea ona paelago 
paia ma mamalu o lenei aso, faapea foi le tapuaiga a Samoa aemaise si ou 
itumalo i Aleipata. 
  E faatalofa atu i le paia ma le mamalu o lo o sasao mai o le Pulega, faapea 
foi le paia ma le mamalu o faafeagaiga o lo o tapuai mai. Ae le i amataina lau 
lauga, na o se mea e fia faasao lau Afioga, ou te faalogo atu i le fetalaiga a 
Lufilufi fai mai o le uluai Tumua. Faamolemole o le uluai Tumua lea e ia 
matou i Saleaaumua ae taatia se i ta finau ai i se isi aso i lena mea, ae na ona 
faasao atu leaga o lea e faamaumau i faamaumauga. 

 Ma le faaaloalo lava lau Afioga i le Fofoga Fetalai, e i ai le upu o le lauga a 
le faifeau na ou faalogologo ai i le Aso Sa, o lea o le a ou tauina atu le upu o 
le lauga, o le galuega a le Malo, e faaauau i tagata maumea, e le mafaufau le 
Malo i tagata vaivai ma le le taualoa. Aua le faia ona le galuega fesoasoani i 
le amiotonu. Ua matua ootia lava lou loto i le tala a le faifeau lea. Aisea? 
Leaga o tatou lea e i ai le Malo. Ae le logo lelei foi i lau faalogo, ae ui o lea, 
talosia e le sao le saunoaga a le faifeau lea sa fai.  
  Ae se i fai la lau tala faafetai i le Minisita mo Tina ma Tamaitai. O le vaiaso 
na tea nei sa matou feiloai ai ma Pule Sili Lagolago o le Matagaluega pe 
toatolu ea pe toafa sa malaga atu, ma le isi vaega pe toavalu sa matou feiloai 
la i tua i lou itumalo ma le matou itumalo atoa, e taitoavalu pe taitoaono sui o 
le nuu, a o le agaga e fia faaoo atu le faafetai i lau Afioga i le Tamaitai 
Minisita. O le taua ia o le vaega lea na malaga atu ma lau Matagaluega, pei 
lava o le fuafuaga o atinae mo itumalo, le community plan. Na pau lava le 
mea e talosaga atu i lau Afioga, e fai lava si puupuu o le taimi lea e tuu mai e 
fai ai le vaega lea, ae fa vaiaso lea na fai mai e fono ai, ia o lea e le i fono le 
matou Komiti e taitaifono ai au. Na ona talosaga atu pe tuu mai sina ono 
vaiaso pe lima vaiaso ia oo atu i ai ua maea le matou tapenaga.  
  Ne i see lau tala, o lea ou te vaai atu o lea e alaala mai le Afioga i le Minisita 
o Tupe, e momoli atu foi le agaga faafetai i lau Afioga, manaia le Tala o le 
Tupe. O lea foi sa faamaumauina au saunoaga, e saolele lava lau saunoaga. 
Ou te faafetai i lau Afioga, ona o lea e faamuamua le tatou Matagaluega o 
Aoga, aemaise o lea sa saunoa nisi o sui usufono, o le faamuamua lea o le 
atinae o Aoga Amata. Na pau lava lau tuualalo o lea foi e maua i lau lipoti, e 
le tutusa le faasoasoaina o le tulaga o faiaoga pe a fua i le numera o tamaiti 
aoga, o le ratio foi lea pe 1-30. O le matou aoga primary school pe 1-40 pe 1-
50 tamaiti aoga i le faiaoga e tasi. Na o le tolu matou faiaoga ae 180+ le 
aofaiga o faiaoga. O le mea la lena e tuualalo atu ai ma le faaaloalo 
faamolemole, se i silasila ane i nai faiaoga mo le matou aoga, ae faafetai tele 
lava mo le faamuamua e le Afioga i le Minisita o Tupe, o le faamuamua lea o 
tatou aoga. O le faafetai lea i le tofa ma le faautautaga lelei a lau Afioga ona 
ua ave le faamuamua i tatou aoga, aua o le talitonuga o le sui usufono ma lou 
manatu, o le lumanai manuia lea o Samoa.  
  Ona ou oo mai lea i le Matagaluega o Siosiomaga, na o le lua lava vaitafe o 
le matou nuu lau Afioga i le Minisita, e matua mafatia lava i le malosi o le 
namu talu ai e toa le taufusi i tuafale, ae lua nai vai i pitonuu e lua o le nuu, o 
le vai e taua o Vaitaia, ma le vai e taua o Vaisuli. A timu la, ona toa lea ua le 
tafe le vai lea. E talosaga atu ai ma le faaaloalo i lau Afioga, pe maua lava 
sina avanoa i le tatou tupe lea e maua mai se i tau fai ai nai alavai mo vaitafe 
ia e lua o le nuu ina ia faatafe le suavai lea i tai e faaititia ai le namu. A o 
faafofoga mai foi lau Afioga i le Minisita o Falemai, e talosaga atu foi pe i ai 
ni tatou mea foi nei e fana ai le namu. O le namu ia o matou ae ou te le iloa 
pe faapena i le tele o isi nuu, a o matou o le matua namu lava. E faaeteete foi 
ona e popole i le faamai lea o le fiva ponaivi, dengue fever. 

  Ou te fesili foi i lau Afioga pe faamata o i ai ni mea foi nei e tui ai le toto e 
siaki ai tagata o lo o maua i lea faamai a o maua le avanoa e talosaga foi i lau 
Afioga, pe maua se matou fomai pei foi ona saunoa Alaiasa i le latou falemai 
i Lufilufi lea e i ai foi si matou falemai i Lalomanu i Aleipata e service ai 
tagata e amata mai lava i Lotofaga, o Lepa, Saleapaga, e amata mai i Tiavea i 
le isi itu o le itumalo.  
  Faamolemole la lau Afioga i le Tamaitai Minisita mo Tina ma Tamaitai, sa 
fai foi a matou taligamalo fai mai e aumai se tupe a o lea ua uma ona fono le 
matou nuu e le i aumaia lava se tupe. Po o le mea o lea e faatalitali i le paketi 
lea se i pasia ona avatu lea. Ua faalua ona fono le nuu e leai se tupe ua avatua. 
Faamolemole po o ai e pau i ai lea vaega.  
  Lau Afioga i le Minisita o le MNRE, faamolemole ua faalua ona ou lauga 
atu i le vaega lea o le togatogo lea e i le va o Malaela ma Lotopue, o le 
manaia ia e masani ona tuufua ai anae faapena foi ma laumei. A o le mea lea 
ua i ai nei, na leaga lava i le Tsunami e le i toe totoina ai se togotogo 
faamolemole pe a maua se avanoa po o sina tupe foi e fai ai lea vaega. 
  Ou te fesiligia po o ai tonu e patino i ai le vaega foi lea o fale historical 
houses po o fale e i ai o latou talaaga. Ou te talosaga atu ma le faaaloalo i lau 
Afioga i le Minisita e manaia pe a fai se tatou tusi foi lea se register e resitala 
uma ai fale nei pei o le fale o Robert Louis Stevenson po o Tusitala, o le fale 
lea e i ai nei Le Ao o le Malo i Motootua, o le fale lea e i ai nei le tatou Ofisa 
o Faamasinoga. Ma le isi mea e tuualalo atu ma le faaaloalo, faafetai ua i ai se 
fuafuaga e toe faafou le fale lea, ou te le o vaai ise tupe i le paketi mo le 
vaega lea, ae ou te tuualalo atu, e manaia lava pe a tatou talia se fautuaga mai 
nisi o alo ma fanau o le tatou atunuu o lo o i ai le tomai faapitoa i le vaega 
lea, aemaise lava le vaega lea o le au tusiata. 
  Ona ou oo mai lea i le MCIT i lau Afioga Afamasaga. Faafetai tele lava, e 
sao ua ola le TV ia matou ma le leitio, ae fai si nenefu i nisi o nuu, ma le 
leitio, e alu alu lava tei ua gogolo, o le gogolo atu lava lena e tei ua pe ua leai 
se mea. Ae se faamolemole lea na e saunoa mai talu ai o Tutuila lena sa i ai le 
faaletonu e clash i ai alaleo foi nei ma Tutuila. Ae faamolemole se i toe 
silasila ifo i ai i le vaega lea. 
  Sa ou manatu lava Sili ou te fautua atu i le vaega lea o le totogi o tagata 
faigaluega a le Malo, ia o lea na saunoa i ai le Palemia, o la e i ai le 
remuneration tribunal o le latou matafaioi lea. A o lea sa ou faapea ou te 
fautua atu, defreeze totogi ua tatau foi ona tatou fuafua i le tau o oloa ua sii 
ma tulaga o mea faapena, ia ogatasi le tau o tatou oloa ma totogi foi ma tupe 
maua a tagata faigaluega. Ae taatia atu le vaega lea i le remuneration tribunal 
o le latou matafaioi lea. Ae na ona tuualalo atu, silasila ane i ai lau Afioga i le 
vaega lea, pe talafeagai se vaega e toe faaauau ai totogi o tagata faigaluega. 
Faafetai foi i le Afioga i le Palemia na ou faalogo nei o faalau mai lana 
meaalofa i le au faauu foi lea ma le Afioga i le Sui Palemia ma le mamalu o 
le Kapeneta. Faafetai lava mo le tou agalelei i le au faauu lea a le vaega fia 
loia, tulou. 

  Ae o le manatu, na ona taatia atu i ina i lau Afioga i le Minisita o Tupe. Sa 
masani lava ona maua le mea lea e fai si meaalofa foi lea pe $500 one off 
payment e ave ia i latou e ausia tulaga faapea. E mafua sou manatu, ona o le 
tauleleia o le tatou Palemene. Lona lua, o se mea muamua lea faatoa tupu e 
pei ona saunoa le Palemia, ae faasao ai foi le Palemia i lana saunoaga, o latou 
ia sa tutuli atu i le aoga ae o fai mea a tagata matutua e le i toaaga i le aoga 
ma le faamaoni, a o lea ua toe o nei e aooga ua matutua ua overstayer. A o se 
tuualalo lea e tuu atu i luma o lau Afioga i le Minisita o Tupe, silasila ane pe 
le maua se one off payment mo i latou ia e i ai ma Minisita e toalua, o le 
Afioga ia Lopaoo ma le Minisita o Aoga. Ma le faaaloalo. 
  E talosaga atu i le Afioga i le Minisita mo Faatoaga, faafetai i lau uo, faaftai 
o lea ua e ofoina mai e maua mai se matou iliafi pe a faamanuiaina le 
taumafai i paaga na ua e saunoa i ai. E le gata i lea, na ave lau talosaga i mea 
o manupapalagi, ua ou fiu e tatali, ou te faalogo atu lava e maua 
manupapalagi a isi tagata a o lea lava ou te faatalitali. Ae se i saili ane po o 
fea ua ave i ai lata talosaga faamolemole lau Afioga.  
  O le Minisita mo Tagata Tafafao Maimoa Mai, ma le faaaloalo, o le toatele 
ia o tagata tafafao maimoa mai e o atu afe atu i lou fale aua e i ai le public 
toilet tulou, po o fale ui i ai mo tagata lautele, o la e i gatai ifo lava o le fasi 
fanua o au la e i Saleaaumua. O le mea la ua tupu, masalo po ua susu ua pala 
le faitotoa, ma ua faaleagaina nisi o fale e lua ea fale pe tolu fale, e lua fale o 
tamaitai lua fale o alii. E aoga lava aua e o atu tagata tafafao maimoa mai tutu 
ai. Pe i ai se mea o le tou paketi e avatu e toe faafou ai le vaega lea, o lae vaai 
e le matou Komiti ma le faaaloalo lava. 
  O le isi mea Sala faamolemole, o faailoilo o tatou nuu, ua amata foi ona ou 
vaai e tele lava ina faaleaga e nisi, ae talosaga atu ma lou faaaloalo, alu se tou 
asiasiga e silasila pea i ai, e taua le vaega lea. Ma le faaaloalo. 
  Ona ou oo mai lea i le tatou vai, o le sau mai Moataa i Matautuuta, toeitiiti 
lava fa i le lima mea o ogaala sa tipi ai sa faataoto ai se vai, a le o lena o se 
mea sa eli e le EPC. Ae ou te iloa e au i talaane o le matou fale i Matautuuta, 
sa eli e le vai, e kolosi ai le vai o la e i ai paipa a le vai. O le mea la ua tupu sa 
laga foi e se tasi o sui usufono ua tuanai, o le matua tele lava o le faaletonu 
lea e i ai, a uma loa ona tipi le auala lea ona faapea lea e pay e le konekarate 
po o le vai ea e faia, a o le mea ua tupu, e le faamaoni le aufai auala e o atu e 
fai le mea lea. E oo mai lava i le aso, a e sau i le saoga i Moataa, o le matua 
maimau lava o le manaia o le smooth se o le auala, ae toe a malepe lau 
taavale e amata mai lava i le auala e afe i tai i Taumeasina, e i ai le auala lena 
e tipi i ina, toe soso mai i luma tea mai lena o la e i ai foi ma le isi, e lua e 
sosoo lava i ina, toeitiiti lava lata i le fale o le tama lea o le au Wilson lea e 
fai lona faleoloa i le pito lena. Toe oo mai i le... o le tele ia o vaega na e tipi ai 
le auala e le lelei ona fai. O le mea lena e talosaga atu ai faamolemole po o ai 
e vaaia le vaega lea e tatau ona monitor lelei, ia ma faatumu lelei le mea. O le 
a eli eli la ona faapela ai lea e aafia ai tagata feoai? 
 



181 

 

20 IUNI 2018 
 

Tulafono Tau Faaofi o le Faatatauina o Tupe Faaopoopo (Nu.2) 
2017/2018 ma le Tulafono Tau Faaofi o le Faatatauina o 

Tupe 2018/2019 - faitauga faalua 
 
  SUI FOFOGA FETALAI:  Malie le sui usufono o lo o saunoa se i tulai 
mai le Afioga i le Minisita o Galuega ma Atinae Eseese.  
 
  Susuga Hon Papaliitele Niko Lee Hang (Minisita mo Galuega, 
Felauaiga ma Atinae Eseese):  Lau Afioga e le fia faalavelaveina le 
saunoaga matagofie a le Afioga i le sui usufono, ona o lea ua toe laga mai le 
mataupu lea sa ou talanoa atu ai foi i se isi saunoaga. O le galuega lea o le 
tipiina o le auala aua le faatinoina o galuega a le Pulega o le Suavai po o se 
connection fou. O lea ua toe faamanino mai e le Pulega, e ave le talosaga i le 
LTA e tipi ai le auala, ona aumai lea o le pemita ave i le SWA e faagaoioi ai 
le faatinoina. E filifili la e le Pulega o le Suavai le konekarate e latou te 
faatinoina le tipiina o le auala a maea loa ona tipi, faatino le latou galuega e 
sosoo le paipa, ona toe faatonu lea e latou le konekarate e toe o atu e fai le 
auala. Masalo la o le lape lea e mafua mai i le SWA ma le konekarate. Ia o se 
toe faamalamalama atu lea o le mataupu lea. Ma lou faaaloalo lava. 
 
  SUI FOFOGA FETALAI:  Faafetai. Toe faaauau le saunoaga a le sui 
usufono mamalu. 
 
  Afioga TAFUA MALUELUE TAFUA:  Faafetai atu i lau Afioga i le 
Minisita. E saolele lava lau saunoaga sa ou faalogologo ai analeila, ae pei 
lava e avatu pea se i faafofoga mai i ai le vaega lea o latou e responsible i le 
vaega lea. Faafetai tele lava i lau Afioga i le Tamaitai Pule aemaise foi o le 
Afioga i le Minisita o le Suavai, o le vaega lea ou te vaai i ai i le Budget 
support lea e i ai le $9.1miliona, o lea la ua faaagaaga mai, o le tupe lea mai 
tatou paaga i fafo, lea o le a faaleleia ai le matou suavai i Saleaaumua atoa ai 
ma le Afioga i le Fofoga Fetalai, e faapea foi nuu ia o Leulumoega, Nofoalii 
ma Sataua. E momoli atu ai le agaga faafetai ma le faamalo i le fesoasoani o 
le a fai ai le matou suavai i Saleaaumua.  
  Ona ou oo mai lea i le Afioga i le Minisita mo le Soifua Maloloina, faafetai 
tele lava mo le toe lalagaina o tatou komiti tumama. Faamalo faafetai, faafetai 
foi i lau Minisita Lagolago o ia na faamalamalamaina ia matou le vaega lea 
ae te le i afio mai i le aso lea o le matou workshop. E ese le taua o lou manatu 
i le vaega lea o komiti tumama, aua muamua, o le komiti foi lea latou te 
faafoeina ma faamamaina aai. E le gata i lea, o latou foi ia sa i ai le policy po 
o le faiga faavae a komiti a nuu taitasi e totogi lau $5 pe a e alu i le falemai, a 
e le fai komiti e totogi la lau $20. E pei o se incentive lena e push ai tamaitai 
ma tina e omai i totonu o komiti a le nuu, ae ese la le manaia o lea ua toe 
fagufagu mai, faamalo faafetai i lau Afioga i le Minisita. E ese le manaia o le 
tofa. O lea ua uma ona ou talosaga atu i se matou fomai tumau, a o le isi fesili 
lau Afioga, o fea ua oo i ai le tatou komiti foi lea na pasia e le Palemene e 
Taitaifono ai lau Afioga ma Sui Taitaifono ai le isi Minisita? Se i maua sou 
avanoa ona faamalamalama mai lea, ou te fia iloa lava po o fea ua oo i ai le 
tou komiti lau Afioga. Ma le faaaloalo.  

  Sa ou faitau i le stats o le tatou NCDs, Non Communicable Diseases, tasi lea 
faamai oti e ese le maualuga e faaitiitia ai o tatou tagata i o latou soifua. O lau 
fesili faamolemole, pe faamata e ono maua se mafuaaga e ono foia ai le 
faafitauli lea, aemaise o faailoilo foi nei mo le atunuu. Ma le faaaloalo lau 
Afioga.  
  E fai atu foi le faafetai i lau Afioga Lautafi mo le tatou vaalele. Na pau lava 
le mea lea ou te tuualalo atu ai, fai ia lava ni tatou pamphlets, toeitiiti lava 
malaga le Malo i vaiaso uma ma masina uma i fafo, so o se Minisita, so o se 
tagata faigaluega a le Malo so o se isi lava e malaga, manaia le tuu i ai ni nai 
mea se lua pe tolu, e alu e distribute i le mea la e malaga i ai in that way la foi 
e spread atu ai le tala i le tatou vaalele. E na o nai manatu e le fai ai, afai e 
talia ia faafetai.  
  E peiseai ua lua nei vaiaso talu ai, sa mu ai se fale o se tasi o tapaau o le 
matou itumalo i Aleipata. Ia na vili mai le fuimu, ia e fai lava si mamao o le 
mea e alu atu le fuimu ua mu uma le fale ae o le fale pei a ma se $500,000 le 
tau o le fale. E taugata, ia ae na o le talosaga ma le faaaloalo, sa ou talosaga i 
le Pule o le Fuimu i le 2016, matou feiloai i le Komiti Faa-Palemene, ae 
saunoa mai se i silasila i le vaega lea, pe ono maua sina fuimu e kava ai 
matou i tua, Lotofaga, Lepa e tau i Tiavea, ia aemaise foi la o le a fai le malae 
vaalele i Tiavea, manaia o lea sa ou faalogo sa talosaga le sui usufono i se 
fuimu a Fagalii, ia e talosaga atu foi lenei sui usufono, pe maua sina fuimu 
mo Aleipata pe a faatino le malaevaalele lea, ma le faaaloalo. 
  Ia ona faaiu atu ai lea ma se tala, e momoli atu ai foi le faafetai i le Minisita 
mo Galuega, o lea ua maua ua faaoo atu le matou talosaga i lau Afioga ia 
faafetai foi ua e tali mai. E le gata ia Utufaalalafa, Lotopue ma Saleaaumua, 
ia ae faapea foi ma le auala lea e i gauta o Tiavea lea ua uma ona fai le 
alasima, ae lea ua e saunoa mai o lea o le a fai le aualalaupapa. Ia ae taatia atu 
i lau Afioga se i maua ia se tatou tupe, ia ona faatino lea o lea vaega, ae 
faafetai lava mo le talia o le matou taumafai atu, ia e le faagalo ia Afia i si 
ona vao e pei o lea upu. E na o le agaga o le faafetai ma le faamalo, e tusa ma 
galuega lelei. E faaiu atu ai lea o se tala, faafetai tele oi toe tasi lava. 
  Na o le Minisita mo Faamasinoga ma Pulega Tau Faamasinoga, na o si 
talosaga vaivai, a fai faamasinoga foi ia o le Land and Titles Court, e tasi lava 
le sheet la e tuu i luma o faitotoa, e iloa ai e le tagata le court room e alu i ai. 
Ae o lea ou te talosaga atu, ae a pe a fai sina mea foi lea ni sheet i luma o 
faitotoa taitasi, potu 1, 2, 3, 4, ae tusi ai o le faamasinoga lea in session, o le 
faamasinoga lea e i ai, e faigofie foi mo nai tagata pe a o atu le mamalu o le 
atunuu i le Ofisa o Faamasinoga. O le auala foi la lena, nai lo o lou alu atu e 
te fiu e taamilo. Na ou alu ai i le aso talatu ananafi e sue le matou 
faamasinoga ua ta fiu ae fai mai o luga o le Supreme Court e fai ai. Ia o le 
talosaga lea ma le faaaloalo i lau Afioga.  

  Ia ona faaiu atu ai lea o se tala, faafetai tele lava i le paia ma le mamalu o le 
tou Kapeneta, afai foi e sala se leo, ia faafoi mai le upu a le tamaloa Aleipata. 
Ae na o le agaga o le faafetai, e manaia ia le tatou galulue faatasi, e sao ai le 
lauga a se tasi o sui usufono, ia e na o le faalele, faalele ae a le faatinoa, e 
tatou te fealofani ai, ia e faapena, ae faafetai foi e manaia le tatou, o lea e 
tatou feiloai i tua, o lea ou te vaai e afifio mai ia Minisita, tatou mix faatasi 
ma tatou talatalanoa, e uunai foi i ai ia matou talosaga e maua foi le avanoa e 
tatou te mingle ai. Ia ma le agaga faaaloalo lau Afioga i le Fofoga o le Fono, 
ia manuia lenei aso, manuia le Afioga i le Palemia ma le Kapeneta ma Sui 
Minisita, manuia tama matutua i le itu nei ma Taitaifono, ia aemaise sui 
usufono o le Palemene o sasao nei, faapea le Failautusi o le Fono, faafetai. 
 
  SUI FOFOGA FETALAI:  Faamalo le saunoa, le toe ulutaia foi o le 
Maota, le tama matua. Ia lea ua faafogafoga atu le Malo, ia lea e maitau atu e 
le nofoa, o lea e faamaumau uma tulaga e pei ona fautua ai le Malo, ia o le a 
tali ai i se taimi o lumanai ia ae faamalo saunoa, faamalo foi tapena. Ia tuu 
atu le avanoa lenei i le sui usufono mamalu mai Anoamaa Sisifo. 
 
  Tofa Hon LAUOFO FONOTOE NUAFESILI PIERRE LAUOFO 
(Anoamaa Sisifo):  Faafetai i lau Afioga i le Fofoga Fetalai, masalo o le a 
taumafai atu foi se sao o lenei itumalo. E avea foi lenei avanoa e faatalofa atu 
ai i lau Afioga, i lenei itula o le aso, le taeao na liugalua, ia faapea foi le paia 
maualuga o le la itu o le Maota, ia faapea foi lenei itu o le malu.  
  Ia o paia faaifo gata o le atunuu ma mamalu faale-talalelei ou te manatu o 
lea ua malama i ulugalu le ia nai le tai. Ma e i ai la le manatu o le a faataalolo 
ma nuunuu atu, o paia, sa ma faiga aua e tumau e le avea. Ae o le a agai tonu 
ia le tautalaga e tusa ai ma le Tala Faatatau o le Tupe. 
  E i ai le lagona lau Afioga i le Fofoga Fetalai o lea ua maea ona sausaunoa 
uma sui usufono mamalu i mataupu taua. E le toe tele foi la se manatu o lenei 
itumalo e toe faaleo, e pau lava le agaga o le agaga faafetai, e tusa ai ma le 
Tala Faatatau Autu o le Tupe, ia faapea foi le saunoaga matagofie a le 
Minisita o Tupe, saunoaga faamalamalama. 
  E faamauina foi le faafetai i le Afioga i le Taitaifono ma le Komiti o Tupe, 
mo le latou Lipoti maeaea, ia o lea ua opea i Maota ua folasia foi le Laulau a 
Fono, ma ua faitau foi i ai.  
  O le mea e ave i ai ia le faamuamua, ma e faamauina ai le faafetai tele o 
lenei itumalo, i le saunoaga a le Afioga i le Minisita o Tupe, o le a leai ni 
lafoga fou e fuafua mo le tausaga faaletupe o lumanai nei, ia po o le tausaga 
faaletupe 2018/2019. Ae i ai nai siitaga, maitau atu, e tele lava i siitaga i 
auaunaga a le Malo. O lea e fia oo sau upu i le vaega o le saunoaga a le 
Minisita o Tupe e faapea, ese mai tupe o lafoga o le a maua mai se 
$8.3miliona i nisi o siitaga o totogi ma auaunaga a le Malo. 

  E maitauina o se tupe tele nei tupe lau Afioga i le Fofoga Fetalai, ia o le a 
faapena ona sailia mai i auaunaga a le Malo. Mai lena $8.3miliona, e 
$6miliona o le a saili mai pe maua mai i auaunaga faale-soifua maloloina i le 
tausaga faaletupe lea e lumanai nei. Ia o le matau atu i ai, o se tupe tele, o se 
tupe maoae foi lenei tupe, o le a maua mai i se Matagaluega e tasi.  
  O le mea lea i se taimi ona saunoa faamalamalama lea o lau Afioga i le 
tulaga o le a mafai ona maua ai lenei tupe. Aua pei lava foi ona silafia, e le na 
ma le laina, o tatou uma o tagata gasegase o le atunuu e autovaa i le falemai e 
faaaoga le auaunaga lea. O lona uiga e pei e foliga mai ia te au, o se siitaga 
maoae o le a tulai mai, i le totogi po o le tau o le faaaogaina o auaunaga faale-
soifua maloloina. Ia e pei ona ou fai atu, e tatau lava ona totogi lau Afioga i le 
Minisita, e le faia fua ia nei auaunaga. A o mafuaaga o le oo i ai se tautalaga 
ona e fai si maoae o le tupe, ia ma le tatalo ia se i tau fuafua foi lea i le tulaga 
gafatia, ina ne i maualuga tele, ia ona faigata foi lea mo le au limavaivai ia le 
tulaga o le faaaogaina o le auaunaga faale-soifua maloloina i totonu o le tatou 
atunuu.  
  Ae o le isi vaega o le paleni o le $8.3miliona, o lona uiga o le $2.3miliona, o 
le a sailia mai isi vaega o auaunaga a Matagaluega a le Malo. Ia e pei la o lea 
na taua i lau saunoaga, ia tupe e maua mai lisi o fanua a le Malo, e 
faamoemoe o le a siitai i le 40% ia tupe o le maua mai ai. Ia po o le tulaga lea 
o le a tulai mai lau Afioga, po o le a siitia ia le tulaga o tatou lisi ia? O le 
fesili e fia malamalama ai, i lea vaega, aua o lea foi e maitauina, masalo o le 
tele o nei lisi o lo o noatia i le tulaga o feagaiga faalisi ua uma ona saunia. Ae 
o se isi foi itu, masalo mo ni lisi e le totogia ia i isi tupe ia e faamoemoe e 
aoina mai. Ia afai o lena, ia o le tulaga ua leva ona tatau ona fai, e maua mai 
ai seleni, aua e i ai le talitonuga, o tupe ia ua e saunoa i ai, o le a fuafua e 
maua mai i vaega ia, ua i ai ia tatou galuega ma atinae e faaaogaina i ai e pei 
o le tulaga lea. 
  Ua e taua foi o le a siitia ia tupe e maua mai i le Quarantine Service, i le 
15%. Ia o se tulaga lelei foi lea tulaga lau Afioga, ia masalo o le a faaleleia 
lea auaunaga, ia e masalo o le a tele ia fua o faaeleeleaga o le a faapea ona 
faatauina atu i fafo i lena tausaga faaletupe. 
  Ae i le fesoasoani i le galuega lea a le Quarantine lau Afioga, se i silasila o 
le asiasiga a le matou Komiti Faa-Palemene, i le malae vaaalele i Fagalii, o lo 
o faaletonu le X-Ray masini ia e faaaoga e le Quarantine ma le Custom. O le 
matou asiasiga sa maitauina ai le tulaga lena. Afai o lea e i ai le faamoemoe i 
le siitia o le tulaga o le auaunaga ia se i silasila iso lau Afioga e tatau ona 
faaleleia ia le auaunaga lena i lou talitonuga.  
  E faapea foi le X-Ray masini la e i o i le Cargo i Faleolo, o le malae vaalele 
i Faleolo., ua leva foi na faaletonu, o le masini lena sa taua e le aufaigaluega, 
i le matou asiasiga, na aumai i le vaitaimi o le fono foi lea a le SIDS, e maea 
lava le fono ma leaga atu ai laa ma le masini, e oo mai lava i le aso, e le i 
faaleleia le masini lea.  

  Ae tasi lea masini e faaaoga foi ia aua la ia faaeleeleaga lea e ave i fafo. Ma 
e faatauaina e lou sui usufono le tulaga lea lau Afioga ona o i lea e X-Ray ma 
scan ia le Cargo e ave i luga o le vaalele.  
  Ae pei foi ona e silafia, a talanoa loa i mea o vaalele, ia e i ai lava le upu foi 
lele o le safety first. Ia faataua le saogalemu, o tulaga la ia ma masini ia e 
tatau ona faaleleia, ia aua ne i tulai mai ai ia se faalavelave, i nisi faiga o 
cargo e ave i luga o vaalele. Ia o lo o i ai ma isi siitaga e pei ona taua i lau 
saunoaga, ae ua ou oo mai i le isi vaega lea.... 
 
  SUI FOFOGA FETALAI:  Ua ou vaelupeina le saunoaga matagofie a le 
sui usufono lo o saunoa, talu ai o lea tatou taunuu mai i le tatou malologa 
masani, lea ou te faasilasila atu ai o le a faataatiaese Galuega a le Maota ia 
mo lana malologa masani mo le 15 minute ona toe faaauau ai lea.  
 
 
  Na faataatiaese Taualumaga a le Fono Aoao mo lana malologa masani i le 
itula e 4:43 ma toe faaauau i le itula e 5:23 i le afiafi. 
 
 
  Na toe faaauau Felafolafoaiga i luga o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.2) 2017/2018 ma le Tulafono 
Tau Faaofi o le Faatatauina o Tupe 2018/2019. 
 
 
  SUI FOFOGA FETALAI: Ou te faasilasila atu ua toe amatalia 
Taualumaga a le Fono Aoao Faitulafono.  
  Manatu o lea ua maua se faasiliga malosi i sui usufono mamalu uma o le 
Palemene, i le taligasua e pei ona alo atu ai i le taimi o le malologa. Ma e 
malolo le tatou galuega o lo o saunoa le sui usufono mo Anoamaa Sisifo, o 
lea ou te tapa ai lau Afioga i le sui usufono mamalu, tulai mai e faaauau lau 
saunoaga.  
 
  Tofa Hon LAUOFO FONOTOE NUAFESILI PIERRE LAUOFO:  
Faafetai tele i lau Afioga i le Fofoga Fetalai, e momoli atu foi le faafetai i lau 
Afioga ma le Ofisa, ua tali le sua ua.....lea ua matu fau, sao i alo foi le 
taumafataga a sui usufono mamalu, ia maua so latou faasiliga malosi i lenei 
itula o le aso.  
  O le faaauauina o le lauga lau Afioga i le Fofoga Fetalai, oo mai i le tatou 
Taaloga o le Pasefika, lea o le a tatou talimalo ai i le tausaga fou, lea ua maua 
o le a faaavanoa se $11miliona tatou taligamalo e pei ona i ai ia le tatalo i lau 
Afioga i le Minisita ia faapea foi ia latou o lo o gafa ma le tapenaina o lenei 
faamoemoe, ia alofagia ia faaaoga se tupe tele o nei vaegatupe e i le tatou 
Private Sector.  

  O le tatalo lava ia e pei ona silafia ia le taaloga talu ai i le 2007, o lea sa 
faaaogaina a tatou faleaoga e api ai ia autaaalo ae o le tatalo, se i silasila pe 
mafai ona faaaoga ia tatou faletalimalo. E le gata i lea, ua tele foi ia nofoaga 
totogi mo accomodation, ia aemaise lava ia uta nei. O lo o ua matauina e 
siomia ia le tatou Faleata Sport Complex i le tele o nofoaga totogi. 
  O se fesoasoani tele foi lea mo nai ia pisinisi, aua e malie lava i nisi o 
saunoaga, ia o le tatou taumafai e atinae ia tatou Private Sector, ia e pei o le 
vaega lea e uunaia le faatupulaia o le lelei o lo tatou tamaoaiga. O le vaega 
lea e tatalo atu ai lau Afioga i le Minisita faapea foi le Komiti o lo o 
tapenaina ia lea faamoemoe o le tatou Malo i le tatou talimalo.  
  E i ai nai vaega ia lau Afioga i le Minisita o Tupe, ia faapea foi le Taitaifono 
o le Komiti o Tupe e fia oo i ai se tautalaga, ae pei o le uiga o le tala e tapa ai 
se faamaninoga, o vaega ia o lo o aumai i totonu o tupe faaagaaga o le 
falepuipui, ona o lea ou te vaai atu i le saunoaga a le Minisita o Tupe, o lo o 
aumai ai le $3.9miliona, e faamaea ai le vaega muamua, i lau saunoaga i le 
gagana Samoa. E masalo o le phase 1 lea e taua i lau saunoaga, ae lea foi ou 
te maitau atu i le lipoti a le Komiti o Tupe i le itulau e 42, e $3.5miliona lea e 
aumai ai mo le phase 2 vaega lua. O lea la na ona fesili atu faapena se taimi 
saunoa foi le Taitaifono po o lau Afioga i le Minisita. Se i faamanino mai 
lava le vaega lea, ne i sopoloa le silasila a le tatou Palemene, ae tatau ona 
faamanino i lou talitonuga ia le vaega tonu lea. I le itulau lena e 43 i le Lipoti 
a le Komiti o Tupe, lau Afioga i le Taitaifono, o lea foi sa vaavaai ma faitau i 
ai, o lo o aumai ai le mataupu lea sa felafolafoai nisi o sui usufono o le Maota 
faapea foi le Afioga i le Palemia, i le tulaga lea o le leai o se master plan. O le 
itulau 43 o la outou Lipoti, o lea e pei e feteenai ia finagalo i lea mataupu. O 
lea e tamau i la outou lipoti e leai se master plan ae e pei o lea e teena mai e 
le Malo. Ae po o le a se faamaninoga mai o lea tulaga? Ona e pei o lea ua le 
malamalama ai lou sui usufono, po o le a le sao o le mataupu lea.  
  O le vaega lea o le Ministry of Communication, o lea e matauina ai, o le 
vaegatupe e $1.9miliona e totogiina i le CSL, masalo ai o le puleaina lea ma 
le faafoefoeina o le tatou domain name o le .ws e $1.9miliona. E pei e foliga 
mai o le Tala Faatatau Autu o le Tupe, o lea e aumai o le tupe lena e totogi 
mo le puleaina ma le vaavaaia o le domain name mo le tausaga faaletupe. A o 
lea ou te matau atu i le Lipoti a le tatou Komiti o Tupe i le itulau e 17, e pei o 
se tupe e totogi masina. O lona uiga afai e sao, ua fai lava si tele tele o lea 
tupe. Atonu ai e faigofie se faamalamalamaina o ia mataupu. Masalo ai pe 
sese le lolomiga pe a. Ae tau ona ou tau atu faapena, se taimi foi e saunoa ai 
faamanino ma faamalamalama nai vaega ia. 
  E faaiu atu lau faafetai i le Minisita mo Galuega, Felauaiga ma Atinae 
Eseese, faafetai mo atinae o lo o faatino nei i lenei itumalo. E lua lava nai 
galuega ia sa talosagaina ua maea ona faatino. Ma e tatau lava ona faaleoina 
se faafetai a le itumalo i ia galuega i lau Afioga i le Minisita o Galuega. 

  O le auala i agai i tai i le Malumalusa i Saoluafata sa faalelei ma teuina 
faalelei, aua foi le faaeeina o le tofi toeaina o le faifeau foi po o le faafeagaiga 
a le afioaga o Saoluafata. Malo faafetai. Faapea foi le teuina o le alavai i le 
vai i le afioaga o Eva. O isi atinae uma e pei ona talosagaina lau Afioga, e 
talitonu ua maea ona asiasi i ai lau afioga ma silafia lelei, e pei foi ona 
momoli atu ma faataoto atu i tusi talosaga. Talosaga tusitusia ua faapena ona 
tauaaoina e lau Aafioga, ae o le a faatalitali pea le itumalo i lau pule faasoa i 
atinae e pei ona talosagaina.  
  Lau Afioga i le Fofoga Fetalai, ia agalelei le Atua i lou soifua, i lou seei foi, 
e faafoefoe ma faatonufolau le Fonotaga a le atunuu i lenei aso pe a foi ma 
taeao.  
  Ifo mai lagi manu aua tapuaiga a le atunuu, folau i lagima lenei itupa gafua 
ia agalelei le Atua. Ia faaaogaina pea lo outou soifua aua le feau ma le 
galuega. Faamanuia le Atua i le aufaigaluega a le Malo ae ola le tootoo. 
Manuia le Fono. 
 
  SUI FOFOGA FETALAI:  E momoli atu le faafetai tele i le saunoaga a le 
sui usufono mamalu mo Anoamaa Sisifo. O le saunoaga faatoeaina o le 
Maota, e anoa, o la e faafofoga mai le itumalo. Faafetai malo le tapena, malo 
le manatu i tulaga o lo o taoto ai la tatou Tala i le Tupe i lenei aso. Ia 
faamanuia le Atua i le tapenaga o totoe i le tulaga i le tofi.  
  Ou te tapa le sui usufono mo Faleata Sisifo. 
 
  Tofa LEALAILEPULE RIMONI AIAFI (Faleata Sisifo):  Faafetai i lau 
Afioga i le Fofoga Fetalai mo le avanoa. Ua leva lava ona fia maua se avanoa 
o lenei sui usufono, ae faafetai, ua ou manatu leaga o au o le tapuafanua. O au 
o lo o leoa le tatou malae fono. Lau fetalaiga foi Matautu aua e te teitei-gofie 
lau tofa, leaga a ta o i Salafai o oe o le Muaautasi, ae a potopoto Samoa, o 
Faleata le muaautasi a Samoa. O le taimi lenei e lauga ai Faleata, o le taimi 
ua amata ona goto le la. E oso ae a le la o lauga pea.  
  Samoa ma lau faafofogaaga, ua alu lenei aso ma ananafi o faatulou i ou paia 
ma ou sa. Ma pe ou te tautala i ai pe leai, e le mafai e sa e le avea ma paia 
Samoa e le popo i sau faamatalaga. Ae ou te faatulou i lau faafofogaaga, 
mauga tetele seia oo i mauga iti, tapuaiga a le aufaitatalo, ositaulaga ma 
Samoa atoa. Faatulou foi i le Palemia Afioga i Minisita le paia i sui usufono 
mamalu, sui usufono o Samoa, malo le onosai, faafetai. 
  E lima tausaga o le Paeaiga e lima foi lava au lauga taua. Leaga e faalima 
ona fai le Tala o le Tupe. Pe misi lau fono i se Fonotaga i se tausaga a o le 
Fono i le Paketi o le Tala o le Tupe, e le mafai ona misi. Leaga e fia fai se leo 
e faaleo manaoga o lenei itumalo, faaleo se faafetai se faamalo, avatu se 
fautuaga pe a talafeagai. O le mau a lau lauga i lenei aso lau Afioga. A leai se 
mau e pei ona fai mai le Tusi Paia e leai se tulafono. E le mafai foi ona mau o 
faia se faaiuga tonu, pe a leai ni faamaumauga tusitusia, aloaia.  

  O Samoa ua 56 tausaga talu ona Tutoatasi. O se mau o se mau maumaututu 
o se faamaumauga e le mafai ona toe aveesea. O le uluai atunuu o le Pasefika, 
na sisi lana Fua o le Tagavai o le Saolotoga. O tatou o tausi mea e faaauaua le 
saolotoga na tuu mai e o tatou matua. Ae faafetai ua outou soifua ma o tatou 
ola mai, ua o tatou saoloto, ua pulea e tatou i tatou. E le mafai ona aveesea 
lea mau. Ina ua o tatou tutoatasi, e leai se tatou malae vaalele faavaomalo, 
leai se uafu faavaomalo, o auala pefua, taumafai e leai se eletise leai se vai i 
le tele o vaega o le atunuu. O le tau lea, o le tau lea o le tutoatasi e le taugofie. 
Ae a nei? O le a se matau, o le a sau tagai i le tulaga ua i ai lo tatou atunuu? E 
le tau selu atu e le tau fai atu, aua e faamasino lava e oe le tulaga ua i ai 
Samoa i lenei vaitau. O Samoa e pei foi ona paia e nisi o lauga finagalo o sui 
usufono mamalu, o se atunuu ua mautu ana Faigamalo, lata i le 40 tausaga. E 
tasi lea mau e le mafai ona toe aveesea. Uma nei le fono a Malo o Taupulega 
a le Lalolagi, filifili Samoa usu mai ai lana fono 2022, tasi lena mau. Palota 
ma atunuu tetele, ae a? Filifili Samoa, aisea? Mautu lona Faavae mautu lona 
Faigamalo, political scalability, lea e pei ona tatou fiafia ai nei. E mautu 
Faigamalo e mafua mai e lua vaega e fanau mai ai mea nei. O le political 
scalability, e fanau mai i le mea e tau o le lelei o le vaaiga o tupe, financial 
scalability, o le nonofo filemu po o le nonofo lelei o tagata i aso fai pea, 
social scalability. O vaega ia e lua o lo o sapi ai tatou, e mafai ai pea ona 
agaigai i luma Samoa, i lea aso ma lea aso ma tatou ola fiafia ma saoloto ai.  
  O le isi mau, aumai pea atunuu i fafo. Le mea lea o le Gender Equality, 
faapea ai e pei o tatou o se atunuu e le o mafai ona faia nei vaega ma tatou 
mataitu mea nei. Ae fai mai faamaumauga o lo o i ai, a tatou vaai i aoga, 
toeitiiti sisili uma teine i vasega. A tatou omai i galuega, ua dominate ua 
tumu i tamaitai galuega, so o se pulega Matagaluega ma so o se mea i pisinisi 
o lena. O faamaumauga na e le mafai ona pepelo ai se isi, e moni ma le 
faamaoni. Faatoa uma nei le Fonotaga sa ou alu tatala ua le avanoa le Afioga 
i le Minisita, o le mea lea e tau o le Press Freedom. O le saolotoga o tusitala e 
fai ai la latou galuega i totonu o Samoa. Na faatulaga mai ai Samoa i nisi o 
atunuu o le lalolagi, i le tulaga maualuga. E sili atu le tulaga o Samoa i lo Fiti, 
e sili atu i lo Toga, e sili atu i lo Peretania, Amerika ma le tele o atunuu tetele 
o le lalolagi. O le mau maumaututu, o le a la le tulaga lea e fesiligia ai le 
tulaga o mea nei? O le tatou aitalafu, domestic debt ma le tatou aitalafu i fafo, 
external debt. O lea lava e alu i totonu o mea e talafeagai. A faatusatusa a 
tatou aitalafu ma le tele o atunuu o le Pasefika, o la e maua faamaumauga, ou 
te le tau fai atu le tulaga o lo o i ai Samoa. O le uiga o lau faamatalaga lau 
Afioga i le Fofoga Fetalai ma le faafofogaaga a Samoa. O lea e tau avatu se 
manatu i le tulaga o lo o i ai lo tatou atunuu ma le tulaga o lo o i ai Faigamalo 
ma le tulaga o i ai le taitaiga o le Malo. Aua e oo mai i le aso, e tasi lea mea o 
lea tatou te sapi ai, le umi o le taitaiga o le tatou Malo pe a faatusatusa i le 
tele o atunuu o le lalolagi. E le toe maua lea vaega, lea e tau o le seniority, i 
totonu o le taupulega o totonu o atunuu o le lalolagi. 

  E tasi lea vaega e le tau selu atu, ae o le mautu ma le lelei ma le filemu o 
Samoa, e le o se galuega e fai toatasi e le Palemene o Samoa po o le Palemia 
ma le Malo, e leai. Leaga o le temokarasi a Samoa, o le temokarasi e tolu ona 
vaega. O le galuega e fai faatasi a alii ma faipule, pulega mamalu a alii ma 
faipule e ala i lau aganuu lau tu ma lau agaifanua, ae faamalumalu e le 
ekalesia talitonuga faakerisiano. O le tafatolu lea, lea e malu ai ma mautu ai 
le pulega a Samoa, e avatu ai le faamalo ma le faafetai. O le pulega a alii ma 
faipule, galuega a le au ositaulaga, a o le taumafaiga a le Malo. Aua o le Malo 
o ai? O le Malo o tatou. O le temokarasi lea ua tatou filifilia ma tatou maua ai 
se olaga saoloto ma le filemu. E le o po foi se lilo i le tele o luitau masani, ae 
a faapopoleina mafaufau o nisi i nei tausaga e le lilo, i mea na tutupu mai i 
nisi o afioaga. O lau tala, a le tutupu foi mea faapea, e le faamanatu ia i tatou 
ma tatou iloa ai le tulaga tonu lea e i ai le tulaga o le Malo. Aua a tatou ola 
fifilemu ai pea, e le mafai foi ona tatou iloa le tulaga o lo o i ai. Ae faafetai, 
tupu fofo toe faafoi i le filemu e tatau ona i ai. Malo faafetai i la tatou galuega 
fai faatasi.  
  E fia fai lava sau tala lau Afioga, faamalulu atu, i le....leaga o mea tetele nei 
o lea e tutupu. E moni o lea ua taatia i paga e tusa o le finagalo o le Malo. Ae 
se i fai sau tala i le vaega lea o lafoga a faifeau. Ia leaga o lou sui usufono, na 
fofoa mai lou olaga i totonu o le EFKS. O le tele foi o sui usufono a le 
Palemene na fofoa mai totonu o le EFKS. O le tuualalo i Taitai o le Ekalesia, 
ou te lotu i Alafua, a o lau faifeau o le Taitaifono o le Komiti a le Au 
Toeaiina. Tautua mai e oo mai i le aso. Le tatou ekalesia ma tama, o lena ua 
uma ona faataatia le finagalo o le Malo ma le Tulafono. O ai e malu ai le 
Malo? E malu ia te outou, la outou tapuaiga ma la outou talosaga. Aua o faia 
e tapuaia o faiva ia e manuia. Afai ua tali le Malo ma ua pasia le tulafono, o 
lena ua taatia atu. Leaga a saunoa loa le faifeau toeaina i le mea e fai, fai loa, 
leaga e sili le usitai i lo le taulaga, e le fesiligia. Na o se tuualalo i la tatou 
ekalesia ma tama o le ekalesia, aemaise…a ou vaai i le mafutaga, o le 
Taitaifono o le tama tuai o le Kolisi o Samoa, e ese lou mimita. O le 
Failautusi, o le tama tuai a le Kolisi o Samoa, o le Pule a Malua o le tama tuai 
a le Kolisi o Samoa. Toeitiiti o le autoeaiina atoa, po o le valusefulu pasene, 
ia o lena. O au o le Peresetene a le tatou Sosaiete, ioe, o au o le Taitaifono o 
le tatou aoga, o lea ua to mai e le Malo le matupalapala e faafoe ai e le tatou 
Sosaiete le Kolisi o Samoa. Ia, o le a outou toe omai la o lea ou te nofo atu. 
Alolofa maia, alolofa mai o le mau tauave a lo tatou Kolisi, atamai e tautua 
Samoa. 
  Lau Afioga ia ona ou oo mai ai lea i vaivaiga, ia e le o se vaivaiga tusa ai o 
lou itumalo, aua pei o le auga lea o lauga i aso faapenei. E moni fai mai isi e 
tusi, ia ae le iloa mai e tatou itumalo po o tatou tusi pe a, ae a faafofoga mai o 
tatou lagalaga atu i i, ia ona faapea lea, matua lelei le sui usufono o lo o 
galue. 

  Ia aua e iai le sui usufono o le matou Paeaiga na uma atu nei, e 5 tausaga 
leai se saunoaga e tasi i totonu o le Palemene. O fea o i ai? Alu atu lava ma 
alu atu ai, Ioe leaga e fia faafofoga Samoa, a ua le lauga foi ae taletale.  
  Lau Afioga i le Minisita mo Galuega, o le tatou Fono muamua lava o le Tala 
o le Tupe 2016 na tatou le Fono lava fai loa ma lau tusi, e lua au tusi na fai 
lau Afioga, na momoli atu ai i lau Afioga i le aso lava lea o le Fono na uma ai 
lau lauga,e tau atu ai nai mea laiti. A o le mea sa faamamafa i lau tusi lau 
Afioga, o le pa lea a le nuu o Vaigaga i le mea o lo o iai nei le falesa ma le 
faleaoga. Ua faatiga taliga i lau afioga le lauga pea, a o lea lava ou te 
mulimulitai e tusa ai o le finagalo o le tatou Malo ma a outou Afioga, tusi ma 
o i ai, ua faafa ona ma o atu i lou Ofisa lau Aafioga, na ou alu atu na o au, ou 
alu atu ma aveatu matai o le afioaga ma tatou talanoa, kopi le tusi i le Afioga 
i le Palemia, ou oo mai i le pule o le LTA. Ua e vaai ai o mea uma, e leai se 
mea ou te le i faia. O le a lau vaai i ai lau Afioga? O lea ua uma ona fai e le 
Ekalesia le pa, ua uma ona fai e le i faatalia. Ae o lau tatalo i lau Afioga, o 
lena sa iai le tupe e fai ai le chain link, leaga e sao le Ekalesia. O le a se 
vaavaai i ai a lau Afioga ma le Malo i le matagofie? O mata o ai o le a fai ai 
lenei chain link e le o se pa povi le mea, o le aai le mea o le Ekalesia ma le 
Aoga? Sa tatou faia nei le pa a Lepea leaga e tatau ona fai ua matagofie le pa 
ma compensate, a o lea ua oo mai Vaigaga. Ia lau Afioga ne i te i ua e faapea 
o lea na ou fai atu lava i lau Afioga, ia e sauni ou te lauga i le mea lenei. 
 
  SUI FOFOGA FETALAI:  Malie le sui usufono o lo o saunoa, se i tulai 
mai le Afioga i le Minisita o Galuega Tetele a le Malo. 
 
  Susuga Hon Papaliitele Niko Lee Hang:  Lau Afioga i le Fofoga Fetalai, 
ua taliga fia logo lava i le folasaga a le Afioga i le Minisita Lagolago. O le 
mataupu lea e toe lagalaga mai e le Afioga i le Minisita Lagolago, e sao lelei 
le Afioga i le Minisita, o le taimi sa faatino ai le galuega lea sa i ai ia 
tuutuuga o le galuega, e faapea e chain link le vaega lea e saunoa i ai sa 
faaagaga ai le tupe. Ia ae peitai ane ua le talia e le afioaga le fuafuaga lea ia 
ma sa toe tuu lava iai le avanoa e le LTA i se latou finagalo ae se i faaauau le 
galuega. Ia ae peitai sa teena lava e le afioaga le fuafuaga lea e chain link le 
vaega lea i luma o le faleaoga. Ia o le taimi lena o pule le afioga lea ia Leasi, 
sa ou tuitui foi ia Leasi i le fuafuaga o le galuega, a faapea lava o i ai se 
fuafuaga o se tupe sa faagaga mo lea galuega, ia o le a le mea e le fesoasoani 
ai ina ia faamanaia le pa a le afioaga aemaise o le ekalesia. Ia sa asiasi atu 
lava le Afioga i le Minisita Lagolago, ae ai ona o la e faafofoga mai lona 
afioaga ma lona itumalo nei mea ane ua faapea le itumalo e leai se galuega a 
le Afioga i le sui usufono sa faia i lea tulaga. A o lea ua ou toe talanoa atu i le 
Afioga i le sui usufono mo Faleata Sisifo, e taatia mai lana mataupu o lea foi 
o le a toe amata le isi galuega tele e faatupe e le World Bank agai i le malae 
vaalele. Se i vaai la pei ai ni nai tupe faasao ae a leai foi aua o lea ua saunoa 
mai pe toe $10,000 a le tupe lea e moomia e faauma ai le latou pa. 

  Ia se i talanoa i ai i le LTA pe i ai ni nai tupe o i ai, leaga e sao le Afioga i le 
Minisita Lagolago nei meaane faapea ua ou talapepelo i lana Afioga. E leai o 
le fuafuaga lava a maua le tupe pe a o i ai foi se tupe na fuafuaina mo le pa 
lea, e le taofia lea tulaga lau Afioga. Ae se i toe tagai i ai le LTA ae se i 
faamalieina lou finagalo, ma lou faaaloalo lava. 
 
  Tofa LEALAILEPULE RIMONI AIAFI:  Faafetai. 
 
  SUI FOFOGA FETALAI:  E fesoasoani atu i le sui usufono mamalu o 
saunoa o lena ua tali sao lava le Afioga i le Minisita, o lona uiga e tatau ona 
faasee ese le saunoaga i se isi mataupu. Ia faaauau le saunoaga a lau Afioga i 
le sui usufono mamalu. 
 
  Tofa LEALAILEPULE RIMONI AIAFI:  Lau Afioga, o lea o le a ou see 
ese ae ala ona ou toe lauga ai o lou saunoa mai, a o au o le a see ese o lea ua 
malie lou loto, faafetai. 
 
  SUI FOFOGA FETALAI:  Faafetai. 
 
  Tofa LEALAILEPULE RIMONI AIAFI:  O le auala i Falelauniu lau 
Afioga, ia e le fou foi lea mea lea foi na lauga ai le Afioga i le sui o le 
taulaga. Ia ae manatua foi a e vaai nei i ina, o le tele o tagata la ua nonofo ai 
mai lava i tausaga e tele. Sa i ai feteenaiga i le va o le LTA ma le Samoa 
Land, ae na ave a iai le talosaga i lena taimi alolofa ia tatou Matagaluega a le 
Malo se i tuu lea tulaga ae o ifo e soalaupule auala aua le paia ma le mamalu 
o le atunuu. E tusa a pe le faia atoa ae fai na o le auala lea e oso mai ai taavale 
faamolemole, ia se i alofa ane i ai. O lea ua tatala le auala o Lepea, ia faafetai. 
O le auala lea na tatala nei e pei o se auala foi lea e alu agai i tua i lona fale, 
ia ae le afaina leaga o lou uso, faafetai o le ma e tatau ona fai. Ae o le auala 
lea i Falelauniu e ova ma le afe tagata la e nonofo ai i le taimi lenei. 
 
  SUI FOFOGA FETALAI:  Malie le sui usufono, se i toe tuu atu le avanoa 
i le Afioga i le Minisita o Galuega. 
 
  Susuga Hon Papaliitele Niko Lee Hang:  Ia e faamalulu atu i le Afioga i le 
Minisita Lagolago ona o le faalavelave i lana saunoaga. O lea foi na laga mai 
e lou uso a usufono le ring road lea, ia o le tulaga sa feteenai ai le SLC ma le 
LTA o le mafuaaga lena na poloka ai le taumafai i se tulaga e faalelei auala 
ia. Ae o lou talitonuga, o auala uma ia ua uia e taavale a le mamalu o le 
atunuu e tatau ona declare o public roads, aua o le taimi lea sa vaevae ai 
fanua ia a le SLC sa faatino a e latou auala. E leai la se sao o le LTA sa faia i 
ai, a o lea la ua leaga auala sa tatau pea la ona toe tuu atu i le SLC ae peitai 
ane, o galuega o mea tau auala ia o galuega na e patino lava mo le 
matagaluega o le LTA. 

  Ae taatia mai le lua talosaga o lea o le a gaoioi atu i ai, ae a umi lau lauga 
ma tuai ona pasia le tupe ia ua tuai foi ona faatino lau galuega. Ae a 
faapuupuu mai loa ma pasia ai le Tala o le Tupe, taeao oatu le LTA e tapena 
lou auala, ma le faaaloalo lava. 
 
  SUI FOFOGA FETALAI:  Ia saunoa mai le sui usufono mamalu. 
 
  Tofa LEALAILEPULE RIMONI AIAFI:  Faafetai i lau Afioga. 
 
  Afioga Salausa John Ah Ching (Faleata Sasae):  Lau Afioga i le Fofoga 
Fetalai pe maua se avanoa. 
 
  SUI FOFOGA FETALAI:  Ia se i tuu atu le avanoa i le sui usufono, tulai 
mai. 
 
  Afioga Salausa John Ah Ching:  E leai se manatu e faalavelave i le 
saunoaga a lou uso a sui usufono, pau le mea ua ou tulai atu ai o le mea e fia 
faasao. O le auala lea i Lepea e le o se auala e alu i lou fale, o lou fale e tu i 
talaatu o le auala sima. A o le auala lea e tu i le aai e alu agai i tai i le mea o 
lo o alaala ai le toatele o nisi o le atunuu aemaise ia aiga o lo o alaala i fanua 
tumaoti i le itu i gatai. O le auala la lena lea sa tatala nei ae le o se auala e alu 
i lou fale faamolemole. 
 
  SUI FOFOGA FETALAI:  Faafetai mo le saunoaga, ia lea ua faafofoga 
mai le sui usufono see ese ma saunoaga na. 
 
  Tofa LEALAILEPULE RIMONI AIAFI:  Ia mo tala o le afiafi o lena e 
sao si ou uso, le sui usufono mo Faleata Sasae, ia e toe tulai mai i le tele o au 
galuega lelei na e fai. Faafetai lau Afioga i le Minisita o Galuega, a matau iai 
na o le lua a nai mea ia ou te faiatu ai ia oe e le tele. Ae o lau saunoaga foi lea 
talu ai e faataatia atu, ia ua faataatia, faataoto, ia alofa maia, faatu ia i luga.  
  Ia ona ou oo mai ai lea i lau Afioga i le Tamaitai Minisita mo Tina ma 
Tamaitai, Atinae o Nuu, Afioaga ma Agafesootai, ia malo lava le galue, 
faafetai. Ae o si mataupu lea sa talanoa atu ai i tatou Sui Pulenuu ona ua 
faatupulaia pea, ae na e saunoa mai o lena e fai tou suesuega ina ia iloa lelei 
ma iai ni aiaiga e faataatia lelei ai nei mea. E moni a au, o lea foi o le a ou 
onosai ia ae toe faamanatu atu leaga o le mea lea iai, e i ai nuu mavae ia ua 
tailua, taitolu Pulenuu. O se mea fou lena mea ae o le mea lava sa i ai sa tasi a 
le Pulenuu tasi le sui o le Malo se i vagana ai la nai nuu ia tu taulaga o lea ua 
faatupulaia ona tagata e moomia lava ina ia oo atu i ai le leo o le Malo i a na 
fuafuaga ma mea e fai ia lea ua taatia atu ai le talosaga i lau Afioga. 

  O le tusi lona lua lea na ou tautala iai lau Afioga i le Fofoga o le Fono e lua 
ai tusi i le amataga o le Paeaiga lenei sa ave lea i le Minisita o Aoga, si au uo 
faapelepele ese le fia uo o tagata i lenei tagata. Sa valaau mai ia te au i le Aso 
Tofi na tea nei, Leala ta o i lou faauuga. Ou faiatu oi matua lelei, o le a lou 
faailoga ua maua? O lau certificate. Ou faiatu oi sole, na su’e ta School 
Certificate maua ta certificate, sue ta UE maua ta certificate. A o le a lena 
certificate ua e toe alu e fai? Faapea au e te valaau mai o se isi mea e sili atu. 
Ia ae fai mai o le Certificate of Law, ou fai atu loa lea iai, e mafai la ona e tu i 
lo’u case lea o le a fai. Ae faimai e leai, ou faiatu, aua, aua lava nei e toe 
valaau mai ina mea. Lau afioga o le tatou aoga lea i Vaitele ia manatua foi e 
fua lau afioga i le aofai o tamaiti ma le aofai o le population. Afai nei o lea ua 
vaevae e le afioga i le Minisita o Faiga Palota ia Faleata i Sisifo o le a tolu 
ona sui o i ina e atagia mai ai le toatele tele. E tasi le aoga faaitumalo, ia ae ua 
tolu i le fa ia Primary schools lea e feed iga, ae faafetai i le Malo o la i ai le 
eleele ma tulaga faapena. Ae o le a toe fai se isi tusi ma tuu atu ia e 
fesoasoani mai i le vaega lea o le aoga, faamolemole lava lau Afioga. 
  Ia ona oo mai lea o lau faamatalaga lau Aafioga i le Fofoga Fetalai i le tatou 
Tala o le Tupe, o le Tala o le Tupe ua pasia aua o lea ua uma ona faitau i le 
Lipoti ma ua uma foi ona faalogologo i finagalo faaalia o sui usufono. Ua 
lagolagoina uma e sui usufono ma e faapena foi lou sui usufono, ae i ai lava 
manatu a o Lealailepule ia e tusa ai o le tatou Tala o le Tupe. Ae le i oo i le 
Tala o le Tupe na ou fautua i nai ou uso a Minisita Lagolago, tatou onosai pe 
a faasea mai le la itu ma tau mai tatou pei e leai ni tatou mea o faia, se o mea 
na tatou te totoe ai o tala faafono. Ia lea foi ua tu mai ia si ou uso o le sui 
usufono o Gagaifomauga Nu.3, Afioga Laauli vaeane le suafa fai mai, o le 
sui usufono ua alu tau le vaalele ea po o le a ea, ae fai mai ua fai iai aua tou te 
popole. O tou iloa le tagata la e fai mai ai le sui usufono o Gagaifomauga 
Nu,3? O Lealailepule. Ioe, aua foi na o Lealailepule e mafai ona fai i ai a na 
tala faapea ae ou te le iloa pei ona ou fai atu aua tou te popole aua o lea ua 
saunoa mai le sui usufono, se o tala e fai i tai i fale pia ma fale kalapu. Ae ua 
sefulu ma ona tupu tausaga o ma feoai ma le sui usufono i inei i le Palemene 
ma te le i tafafao lava i se po. O lona uiga la o tala a le sui usufono o Salega 
Sasae ma Faumuina, a o lea e le o i i le vaega lea aua o le vaega lea e tele ina 
matou tafafao i tai. Ia ma nai sui ia e i le pito lea ou te musu e tau atu o latou 
suafa leaga o la e faalogologo mai o latou itumalo. A o Leala ia e tafao a, o 
tala a Leala ia e le popole i ai. O le mea la lea e faiatu ai i lau Afioga i le sui 
usufono o lena ua saunoa atu le Taitai o le tatou vaega, vaai tatou caucus na e 
fai e aumai ai po o ai tonu ma le alu ai fua o le tatou taimi e talanoa ai i na 
mea ae le talanoa i mea aoga. A o le tatou vaalele…. 
 
  SUI FOFOGA FETALAI:  Malie le sui o saunoa, se i tulai mai le sui 
usufono o Gagaifomauga Nu.3. 

  Susuga Hon Laauli Leuatea Polataivao Fossie Schmidt:  E i ai le upu e 
fai e suamalie faaniu aati, tala foi e vaea ae lealea, e faaataata lafoga ae le 
manuia. E le o ni upu tau ulaula ia ou te faiatu ai lau Afioga i le Fofoga 
Fetalai, o le ala foi lea o lou faiatu i totonu o le Maota, leaga o la e faafofoga 
le atunuu. O le ala lea o lau tuualalo, ou te le i taua le igoa o le sui, o le 
avafatafata lena ma le vanonofo, ae afai a la o lea ua e saunoa mai oe, ia o le 
mea lena na ou fai atu ai. O ai e malu ai a tatou tonufai ma le taumafai a le 
Malo? O ai? Ia o le ala lea lau Afioga i le Fofoga Fetalai, le sui usufono o 
Faleata Sisifo, ia o lena e te silafia e le tatau ona tatou toe upu leaga e tatou 
mea ia i nofoaga faitele, e le manuia. O le ala lea o lou tu atu ma avatu le 
tuualalo ma le faamanatu. O ai e toe oia ai mea a le Malo? E le manuia, ae ou 
te le i taua lou suafa. Ona o le a? O le vanonofo lea, o le upu foi i le caucus, e 
te le aia i le mea lena, o le mea lena o le mea tau au leaga e i ai le mea lea ou 
te nofo ma au. Ou te le faiatu ma ou te le tautala atu leaga e tumu i le ava, tele 
foi ou tuatuanoa ma le mea na alai ona ou aluese ma le Nofoa le la. O le mea 
lea malie le sui usufono faasaga sao lau lauga leaga ou te le i taua oe.  
 
  SUI FOFOGA FETALAI:  Ia o lena ua manino le saunoaga a le sui 
usufono mamalu mai Gagaifomauga Nu 3, malie le sui usufono o Faleata ia 
agai sao o lena e le i taua lou suafa ae agai sao i le tatou Tala o le Tupe. 
 
  Tofa LEALAILEPULE RIMONI AIAFI:  Lau Afioga o le tulafono o le 
Tusi Paia, aua e te faamasino atu i faamasinoina oe, ma aua e te tusitusilima 
ma le tulafono a Lealailepule, faafefe le tagata e fefe ia oe, ae aua e te 
faafefea le tagata e le iloa fefe.  
 
  SUI FOFOGA FETALAI:  Malie le sui usufono mai Faleata, se i toe tulai 
mai le sui usono, o le avanoa mulimuli la lea o le a tuuina atu i le sui usufono 
o Gagaifomauga, e le moomia e le Nofoa se lua fefaatauaiga a o tatou alo i le 
tatou Tala o le Tupe i tulaga pei ona tuuaia ai e le isi sui usufono le isi sui 
usufono. O le mea lea taofi mau a tatou Tulafono Tumau, ia tuu atu pea le 
avanoa i le sui usufono o Gagaifomauga Nu.3. 
 
  Susuga Hon Laauli Leuatea Polataivao Fossie Schmidt:  A faafofoga lau 
Afioga i le Fofoga Fetalai ou te le i afea a le suafa o le sui usufono, a e 
faafofoga lelei analeila ou te le i taua le suafa o le sui. A o lea ua tau mai lava 
e ia. O le tulaga i le mea lea o le tau faafefe, leai aua, aua le taua le mea lena 
ae faalogologo a le tagata ia i lana mea na fai. Uso, a ua maua sou lafitaga i 
ina, mitimiti malie, faifai malu ou faiva ma mafaufau lelei. O lea lava e toa 
lava le tai ma taumafai mea ia e fai, o le agaga lena ae faifaimalie ou te le o 
fai atua se mea e te faaletonu ai. 

  SUI FOFOGA FETALAI:  Ou te tautala atu ma le migao a o faafofoga le 
Maota aemaise le tapuaiga a Samoa. O le agaga maualuga lea sa tau taofiofi 
le Nofoa i tulaga e tulai mai, o le mea lea ou te fautuaina sui usufono pei ona 
saunoa i lenei vaega o le tatou Fonotaga, e lelei ona faasee ese a le i oo le 
Nofoa i lona malosiaga e taofi ai ia ma faamuta ai lauga o mea ia. O oulua o 
isi toe ulutaia o le Maota e fia faalologo i ai le atunuu ma le Maota lenei 
aemaise o le tatou Paeaiga, o le mea lea ou te fautuaina sui usufono mamalu e 
lelei ona faamaea le mataupu lea ae see ese i le Tala o le Tupe, e le i taua a se 
Suafa i le taimi ua sola. 
 
  Tofa LEALAILEPULE RIMONI AIAFI:  E faamalulu atu i lau Afioga, o 
le sui usufono o Gagaifomauga Nu.3 ua leva ona ma mafuta, ia ae tuaia o le a 
ou le toe tautala i le vaega lea leaga e ese i ese tua. Ae ui o lea, o Leala po o 
le a lava, se alolofa o e fai, Ioe alolofa o e fai. Ia ae ui i lea faamagalo mai e le 
Atua tatou, e faamalulu atu foi Samoa ma le tatou Fono i se faamatalaga.  
  A o le mea lea e pisa ai le tatou vaalele lea na tatalo ai nisi o sui usufono, sa 
ave lau tuualalo i le Minisita i le aso na fai ai le mataupu lenei. Na ave i ai lou 
manatu e lei nanaina i tua a o le mea la lea o le talanoa i landing fees ia e 
tatalo ai nisi. Manatua foi o le 2016 lea na pasia ai e le malae vaalele le mea e 
tau o le Air Services Incentive Programme (ASIP), e le na o tatou vaalele la 
ae so o se vaalele fou a e lele mai i totonu o Samoa e free. E free i le tausaga 
muamua, e leai se landing fee e totogiina, oo i le tausaga lua 30% e totogi, 
tausaga lona tolu 60% ae faatoa totogi i le tausaga 4. E matua faamama avega 
ma e a tatou o foi e sue records a le malae vaalele ma tagata la e feoai, ia ou 
te le fai atu, ai pe ua faafia ona lele ai Lealailepule i le vaalele. E tatou te 
mananao uma lava ina ia manuia ae ave le tuualalo sao ma le fautuaga i le 
mea e tatau ona fai. 
  O le tatou Tala o le Tupe o lea e faapea mai le faaupuga o le Tala o le Tupe 
faapalagi, o le Right Path ae sau le faasamoa, Filifili Toa. Lau Afioga i le 
Fofoga Fetalai, a o lau a faauigaina ma lau faavasegaina, o le matua eseese 
lava o le faapalagi ma le faasamoa, ia tailo. Ae o lou talitonuga e saolelei le 
faapalagi ae le sao le faasamoa i lou talitonuga, afai e toa le Minisita saga toa 
leaga o sui usufono uma e o mai i le Palemene e Toa. A o le tala o le tupe ia e 
leai se suiga tele o iai aua o lea ua pau, aua o lea ua 13 nei ou tausaga i le 
Palemene sa ou faapea o le a piliona nei i le tausaga lenei le tatou Tala o le 
Tupe. Ia ae le afaina o lea e totoe nai tausaga o le Paeaiga atonu o le a siitia ai 
le tatou tala o le tupe aua o le tupe lea e pau, o le tupe lea e alu i atinae. E lua 
vaega ia e faamamafa mai e le Tala o le Tupe, lea faapea e le siia ni lafoga ia 
faafetai. E alai ona le siia lafoga ona o lea faapea mai o le compliance, po o le 
au le totogi lafoga. Ia ae momoli foi lau faafetai i le Minisita o Tupe Maua, 
aua e moni e lei ausia le tupe maua i le tausaga lenei a o le tausaga lea na tea 
nei ma le tausaga atu i ona tua, atu na sili atu le tupe na ao mai i lo le tupe na 
fuafuaina, sa sili mamao. 

  Ae pei ua tele tele le expectation i le tausaga lenei, atonu pei o le mea lea o 
lea e taumafai ai pea le matagaluega e saili mai ona ua fai si vavamamao. Ae 
ui i lea, talosia ia lava se tupe e toe maua mai. Ae fia fai la lau tala lau afioga 
i le Fofoga Fetalai, i le vaega lea o le compliance, e faamalulu atu a i si ou 
uso le Afioga i le Minisita o Tupe Maua. E le o se mea fou le mea lea na ou 
lauga ai foi i le Palemene i le tele o tausaga, o le vaitaimi lea o le 1990 
faasolo mai ai lea na tele mai ai ma saputu mai reforms i totonu o le Malo ma 
le Public Sector. Sa aumai ai le idea fou foi lea e tau o le Decentralization 
Outsourcing, ave i tua galuega a le Malo i le Private Sector ma vaevae 
Matagaluega tetele e tau faalaiti ina ia faigofie ona lelei le faatinoga o 
galugea ma amata ai loa ona fai. O lea la ua oo mai nei i tausaga ua tea ma 
lenei foi taimi, e le lelei foi. E i ai mea e lelei a o le tele o mea e le lelei, ua 
maua ai foi se lesona fou mo tatou. Ae o le vaega lava lea o tupe maua i lou 
talitonuga lava na o au, e faamalulu atu ai i lau Afioga i le Minisita, ona o i o 
le fatu lea o lea e ao mai ai le tele o tupe a le Malo. A mea e le toe tagai 
laitiiti i ai i le Matagalugea Tiute ma le Matagaluega o tax pe lei tatau ona toe 
vaelua aua o le Border control o se mea tele, It’s an international obligation e 
tele ona tiute tauave, o le malae vaalele, uafu ma mea faapena. Pe le mafai 
ona toe tagai iai lau Afioga i vaega ia ina ia fesoasoani i le compliance lea na 
saunoa i ai le Afioga i le Minisita o Tupe ona e moi o system ae le o 
compatible ma e le o mafai foi ona fesootai tele systems ia e lua. Ae mafai a 
ona fesootai pisinisi laisene ina ia faigofie ona maitau, manatua foi o le mea 
lea sa fai i Papua ae lei umi ni tausaga ae toe vaai atu e le work e le lelei, toe 
vaevae. Ina ia tuufaatasi pea mea ua tatau ona tuufaatasia mo services, a o 
vaega ia o lo o tua iai le tatou Malo, ia na o se fautuaga e taatia atu iina aua o 
lea na ou faalogo e toe fai le ISP po o reforms a le PSC ia pe le toe tagai iai i 
lea vaega. Ae faafetai foi i le faamamafa a le Minisita o Tupe i mea nei o 
reforms a le PSC. 
 
  SUI FOFOGA FETALAI:  Malie le sui usufono, se i tulai mai le Taitai o 
le Maota. 
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, onosai ia se i oo i le tausaga fou ona toe tilotilo lea i ai, o le tele ia o 
fuafuaga faapena lea ua i ai nei. O le isi lea tulaga faigata o le mea a lea o le 
saili o mea ia e aumai nana lea la e i ai masini lea ua faatalanoaina i le taimi 
lenei masalo e le o toe mamao ona maua mai lea, o faaiuga faapena. O masini 
na e le i oo mai i totonu o le ava ae ua faaata uma atu lava mea la e sau i 
totonu a o la e le i ofi mai i totonu. O le mea la lena lea e tupu nei ona e le i 
maua masini na, ia e faigata e tatou mata faapenei ona o atu tama tau autilo i 
totonu. Ae ona o le uiga lava lea o tatou tagata, e ave ifo isi mea faafaulai mai 
i luma ae nana ai isi mea i tua. 

  A o masini vaai la ia, o masini ia sa faaoga o taua, pe 10 maila le mamao ae 
e te nofo atu a ma vaai lea i ai le auvaega foi lea o le au fana popoto, target 
shooters. E na o le pau a lena o le latou mea e fai na o le nonofo lelei ma vaai, 
pe fia maila le mamao e le mafai ona gaoioi, o lena la e faapena mai i ae 
faapena atu i, e na ona gaoioi lava pa ma le fana, alu atu a le pulu alu atu a 
ova tifato ifo lava alu atu a tu tonu a i luga o le vaimata. O le au target 
shooters la na, e seasea misi, e le i maua mai la masini na a o la ua i ai masini 
ia ua uma ona order. Ia e taunuu mai loa mea na, e ofi mai le vaa ua iloa uma 
atu a mea la i totonu o containers. Na o le pau a lena o le mea lea na misi o 
masini ia, ua ou vave tauina atu le mea lena ua leva ona ou fia tu atu analeila i 
mea ia e pisa mai ai, o le a ma le a ma le a, ma le a Se o lea ua uma ona 
fuafua uma mea na, ae tou sauni ane i le tausaga fou aua a aumai nei ia tupe i 
le tausaga fou ia ona tou tilotilo lea iai.  
  Ae o le manaia ia o le lauga lea e tau atu ai le mafuaaga ua pau ai isi a tatou 
tupe, ona o lea ua uma ia isi a tatou atinae tetele. O lea i ai ia le tatou uafu tele 
o le masina nei i le aso 27 e tatala ai, ia o lea la ou te tilotilo atu i tupe sa tuu 
mai i le la tausaga e $80miliona ma ona tupu. O le mea lena o le atinae lea ua 
uma ia ma atinae ia o tatou fesootaiga televavave, ia o lea foi la ua maea foi 
na mea o lea ua faagaioi ia ma o lea la e tele le tatou tupe sa maua i le 
tuufaatasiga o mea nei e lua sa $81miliona, a o lea la ua toe pau ifo i lalo i le 
$20miliona ma ona tupu, se i vaai o le manaia ia o le Tala o le Tupe. Ua alai 
ona alu i lalo tupe ia mai fafo ua le maua ona o lea ua uma ia tatou projects 
tetele ia sa tele ai le tupe e sau ai a o lea foi la ua amata isi. E tai pei o le tatou 
auala sima e lau i luga o le Vaisigano la ua toeitiiti a lilo atu vaa la e tuu mai i 
tai i le tetele o masini la ua fau ai le tatou auala sima. Ia a o lea foi ua tatau 
ona amata ona tatou agai i le auala lea na pisapisa mai ai ia Savaii, ua leva 
ona fuafua le auala lena i le Maliolio. O le mea la lea, se onosai, onosai o lea 
lava e faamatala uma atu lava mea i le Tala o le Tupe a o le faalavelave pei ua 
galo. O lea a e agai i luga le tatou Tala o le Tupe e le o agai i lalo, a o le ma 
lena ua uma atu isi mea lea sa tele mai ai le seleni a o lea o le a amatamata isi 
mea. E le iloa pe oo atu i lea tausaga ua oo i luga i le $2piliona, ia manuia le 
tatou Fono. 
 
  SUI FOFOGA FETALAI:  Ia faafetai saunoa i lau Aafioga i le Taitai o le 
Maota, tulai mai le sui usufono mamalu e faaauau le saunoaga ua toe lua ou 
minute. 
 
  Tofa LEALAILEPULE RIMONI AIAFI:  Ia ua tele foi le fia lauga ae pei 
ua lelava foi ua lava lea. O le tau o le tatou eletise e taua tele lau Afioga i le 
Minisita leaga o le eletise e tuu sao lava lona mamafa i le tau o le soifuaga, e 
fesootai tonu lava le eletise ma le tau o le soifuaga. Se i e tagai ane iai i vaega 
ia po o le a tonu le tulaga ua iai aua o lea ua aumai tatou mea ia o solar lea 
faapea o le a tau tuumamaina ai le tau ia ae pei ua toe oso ai ea i luga, ae se i 
e tagai ane i ai i le vaega lea. 

  O le mea lea e tau mai i le Lipoti a le Komiti o Tupe lea e faamamafa mai ai 
le mea lea i le LTA ma le MWTI i Regulatory role po o le vaaiga o galuega, e 
le o se mea fou aua foi o le LTA e leai foi ni a latou masini e fai ai auala. O le 
latou role foi lea o lea e fai, o lea la e faapea mai pei e feteenai ai ma le 
matafaioi a le MWTI, ae ou te talitonu o le matafaioi lava lea a le LTA, aua e 
le o fai auala le LTA, e o e vaai galuega. Afai la o le a aveese ma i o lona 
uiga ua le iloa la po o le a tonu le galuega a le LTA e fai, e leaga o lea e 
faamamafa mai i le lipoti, a o lou lena talitonuga o le vaega tonu lea e tatau 
ona gafa ma le vaega lea.  
  Lau Afioga i le Fofoga Fetalai, e tele a nai manatu e fia faaalia ae o le mea 
taua ia ua faaleo mea mo lou itumalo ia ma lau fesoasoani lautele foi i le 
tamaoaiga o Samoa ma mea e fesoasoani ai aua le faufauina o le tatou Sa. E 
faamalulu atu foi o le a foi se faamatalaga ua le tau tamalii i se faafofogaaga 
aemaise Samoa o faafogafoga mai aemaise foi le uso vaeane le Afioga i le sui 
usufono o Gagaifomauga Nu.3, ia ua e masani a i tatou upu faatama, 
faamagalo ma faagalo ia mea, o taeao foi le isi aso fou o le tatou Fono, ia 
manuia le tatou Fono faafetai. 
 
  SUI FOFOGA FETALAI:  Faafetai i lau Afioga i le sui usufono mamalu o 
le saunoaga ua masani ai le Maota ma ua masani ai foi le atunuu e faafofoga i 
ai. O le mea lea ia faafetai tele i le usitaia o se faatalauula atu. O lo o maua 
pea le avanoa mo nisi sui usufono e fia saunoa. Ia lea ua tulai mai le toeaina 
matua o le Maota, sui usufono mo Falealupo ia o lou avanoa lenei. 
 
  Afioga Hon AEAU PENIAMINA LEAVAISEETA (Falealupo):  Lau 
Afioga i le Fofoga Fetalai, pou o le Palemene lau Afioga i le Palemia ma lau 
Kapeneta mamalu o sui usufono o le Fono Aoao a le atunuu.  
  I le ava e tatau ai ma le faaaloalo ou te tulaia ai le mamalu lea, o taimi o le 
tatou fonotaga ua tuanai lau Afioga i le Fofoga Fetalai e momoli atu lava le 
agaga faafetai. O le ala ou tulai lea ua faagaeetia le ….le faatofalaiga a lau 
Afioga i le alii Palemia ma le Kapeneta aemaise le tatou Palemene o lo o 
faafofoga tapuai le atunuu i faiva o le Palemene o lo o avea ma taiala, o taitai 
e faamoemoe i ai le atunuu aua le lumanai o Samoa mo a taeao. Ua a nei? E 
lelei le tala. Aisea? Mai le Maota lenei. Lau Afioga i le Palemia o le Taitai 
ma a outou Afioga i Minisita ua filifilia, taiala mo tiute o lo o faatautaia le 
atunuu. Ou te tulai atu lava ma le agaga maualalo ma le faaaloalo e tatau ai, e 
matamata, ma tapuai ma amanaia tulaga uma o le alualu i luma o le atunuu i 
le pulega. Lau Afioga i le Palemia ma lau Kapeneta, i tausaga ua mavae e oo 
mai nei, o le agaga lea o le tulai atu, e uu pea le talitonuga lea, o le 
faatuatuaga, faataatia mai e lau Afioga i le Palemia ma lau Kapeneta, se 
faamalo le galulue. O tatou uma o lo o i totonu o le lio lenei, ae e i ai e o 
faatino i ai le galuega ma le mamafa. Ae i ai foi la le au tapuai, masalo o au le 
isi lea e i ai i totonu o le vaega lea, o le tapuai ma tatalo leleoa, aisea? Leaga e 
puna atu ii le taiala mo le manuia o Samoa o lo o tapuai mai. 

  Lau Afioga i le Palemia ma lau Kapeneta, se ua malo faafetai. Ua o tatou 
toai i lenei vaitau, i lenei lava taimi. O le a se tala? O le a se tala e le gata i 
totonu o le atunuu a o le Pasefika, sustainable form government, e tumau, e 
alualu i luma, e lelei ana pulega. O le mea lea o lo o tiu ai Samoa ma mimita 
ai tatou i atunuu i fafo. Leaga e i ai ana pulega, so o se atunuu lava e atagia i i 
i Faigamalo ana pulega. Lau Afioga i le Palemia ma le Kapeneta ma lena itu 
o le malu, tatou o ifo i lalo, o tatou o ni auauna e le atoatoa ae faafoi le viiga i 
le Atua. A o upu moni lava o la tatou mafutaga ua malie o ua malie malo 
faafetai. E ave le faafetai i le mea e tatau ai. Le tapuaiga a le atunuu, e avea ai 
lou leo e faaleoina le agaga faafetai le agaga fiafia i le taitaina o si o tatou 
Malo. Filoimalo le au fia lapopoa ia o le Pasefika, ae tumua lava le tia a 
Samoa, faafoi la le viiga i le Atua. Lo outou afifio mai ma talaaao mai i lene 
itu, faamalo le galulue, o le agaga faafetai lea o lenei sui usufono. Ua oo ai i 
le lagi le fiafia, oaoa, aisea? Leaga o tatou na tofia tatou te taumafaia le atinae 
lenei. Lau Afioga i le Palemia, ua malie, lau au soatau faafetai viia le Atua i 
mea ua outou faia. O tatou o auauna le aoga, faafoi Lona viiga. Aua e talitonu 
e tumau pea lena i si o tatou atunuu. Lau Afioga i le Fofoga Fetalai, o le 
agaga lea, o le agaga lea sa ou nofo ma au. O le agaga faafetai, le agaga 
fiafia, le agaga atoatoa, le agaga tapuai ma leleoa i o outou faiva e manuia ai 
le tapuaiga a si o tatou atunuu o lo o tapuai mai ia i tatou. Na filifilia tatou te 
faataunuuina lenei galuega, o le agaga faafetai lava lea ia te au, lau Afioga i 
le Palemia le Kapeneta ma si a tatou Palemene nei, se ua malo le galulue. E 
talitonu o lo o nonofo tatalo ma nofo tapuai si o tatou atunuu, i o tatou faiva 
aua se manuia o Samoa mo a taeao. 
  Ou te tulai atu ma le agaga maualalo ma le faaaloalo, e faaalia le agaga 
lagolago, faamaopoopo atu i mea uma lava o lo o faataatia nei le alafua o lo 
tatou Faigamalo e lau Afioga ma le mamalu o le Kapeneta ma lena itu o le 
malu, e matua lagolagoina. O le tatalo lea, ia alofa le Atua toia pea i tatou i 
Lona filemu, ae ia o tatou iloa ona savavali e tusa ma ona ala. O le agaga 
faafetai lea, o le agaga fiafia lea i lenei itumalo. Aua o le mea moni lava lau 
Afioga, o lo o tiu lenei itumalo i le toafimalie, so o se mea lava e manao ai e 
leai se faaletonu i le lagolago. O la e faafofoga mai le itumalo, o le agaga 
faafetai lea, o le agaga fiafia i lau Afioga i le Palemia le Kapeneta ma le 
mamalu o le Palemene. Ae ua ou tulai o le agaga faafetai lea. Tatou ave 
leleoa le tatou faafetai i le Atua aua ua manuia Samoa.  
  Lau Afioga i le Fofoga Fetalai, o se matou soso atu lea, ia manuia i tatou i le 
alofa o le Atua, faafetai. 
 
  SUI FOFOGA FETALAI:  Ua faamalo saunoa i le sui usufono mamalu 
mai Falealupo. Ua ese foi lagona o lenei afiafi i le Fono Aoao Faitulafono. O 
lea ua pau le saunoaga a le toe ulutaia o le Maota, ua logo i tino ua logo i loto 
ua logo i aano.  

  O lea ua faafofoga atu le Palemia ma le Kapeneta, Minisita lagolago 
aemaise o sui usufono uma o le Maota. Le saunoaga e faatomatauina ai, e 
faamalosiau faamanuia tiute ma faiva ua valaauina ai. O le mea lea, matou 
faia ia le leo ma sui o le Maota, ia faamanuia le Atua, faafualoa le soifua aua 
le faafeagai ai i tiute ma faiva ua valaauina ai, i aso o totoe o le ola ma le 
soifua. Faafetai tele le saunoa faatama. E manatu foi o le taunuuga ia o 
saunoaga faalauaitele a sui usufono, sa faatoetoe e lauga ai le toeaina e salani 
ai ma afu ai lauga uma, e pei ona faafofoga ma taaligoligoa ai le Maota. 
  Ou te valaau atu ma le faaaloalo i le Taitai o le Komiti o Tupe, ia o lou 
avanoa lelei lenei. 
 
  Afioga ALIIMALEMANU ALOFA TUUAU: Faafetai mo lou avanoa. 
Faatalofa atu i lau Afioga i le Sui Fofoga Fetalai o le Maota, lau Afioga i le 
Palemia ma le aiga Minisita faapea Minisita Lagolago faapea sui usufono 
mamalu o lenei Palemene. Faapea Faauluuluga ma sui o Matagaluega 
Faalapotopotoga a le Malo, o auaunaga eseese o lo o tautuaina le Palemene 
ua mafai ona tatou faatasi i lenei afiafi, aemaise lava Samoa o faafofoga 
tapuai mai. Ou te tulai atu ma le ava se i fai lava se sao o le Alataua Sisifo, i 
le Tala Faatatau o le Tupe 2018/2019, faapea foi ma le Tala Faaopoopo Lona 
Lua, o le Tala Faatatau Autu o le Tupe 2017/2018. 
  E faatalofa atu foi i si ou itumalo o le Alataua i Sisifo, faamalo folau. E 
manatua pea e le loto le ala ua ala ai ona ou nofoia le Nofoa o le Palemene, 
ina ia momoli mai lou finagalo i le fono usu a Samoa. Lau Afioga i le Fofoga 
Fetalai, i saunoaga a sui mamalu agai i le tala faatatau autu o le tupe, o lo o 
fesiligia ai pe ua faaalia ai foi nisi o mataupu e agai i le Lipoti a le Komiti o 
Tupe maua ma Tupe totogi, ia e tatau ona ou tali atu i ai. 
  O le fesili muamua, pe aisea ua pau ai le fesoasoani a le Malo i le tatou 
Iunivesite i le $1miliona? O tupe maua a le Iunivesite, na matauina le tele o le 
siitia o ana tupe maua o fuafuaina mo le tausaga faaletupe lea 2018/2019. E 
toeitiiti lava $900,000 le siitaga o ana tupe maua faatatauina. O le ala lena ua 
ala ai ona tuuitiitia le fesoasoani a lo tatou Malo e tuuina atu i ai.  
  O se tasi o fesili, aisea ua pau ai tupe faameaalofa mai ia tatou paaga? Ou te 
talitonu o lea faatoa uma lava ona faamalamala e le Afioga i le Palemia, ia o 
le a le toe i ai se tala i lea tulaga.  
  O se isi o fesili, po o le a faatupe mai fea le tupe pau, lea e i le tatou Tala 
Faatatau o le Tupe? Ou te talitonu o le vaega tonu lava lea, lea o lo o i ai le 
matatia lea o lo o taumafai le Matagaluega o Tupe Maua, e ausia ma faatumu 
ai le tulaga lea. O lea e i ai le naunautaiga i le tatou galulue faatasi i tulaga o 
le aoina o a tatou lafoga, faapea foi nisi o fuafuaga i tupe maua ia e faatatau e 
maua i le tausaga lenei. A maua la ni tupe e ova atu, ia ona faaitiitia ai lea o 
tupe e faatatauina lea e faapea o se tupe pau. Ae a leai, e alu ai lava faapena la 
e i ai vaegatupe la e totonu o tala o faamatalaga o tupe a le Malo, e faapaleni 
ai tulaga ia. 

  O le fesili lea na tuuina faaagaga i le falepuipui. O tupe na faatatauina i le 
Tala Aautu o le Tupe lea o le a uma nei, e $3.8miliona le tupe na faatatauina. 
A outou manatua le Tala Faatatau Autu Muamua o le tupe ia Ianuari o le 
tausaga nei, lea sa i ai le isi vaegatupe mo le falepuipui lava, e $5.2miliona. O 
le $5.2miliona lena, e $3.7miliona e mo le phase lava lea mo le falepuipui. O 
le isi $1.5miliona e ese, e mo le administration block, ou te talitonu la e oo i 
ai fuafuaga a le Matagaluega, i le faasalalauina o lena foi tulaga. Ae a matau 
atu i ai, o lena ua $7.5miliona tupe faaagaga ua alu mo le phase 1 lea o le 
tatou falepuipui lea i Tanumalala. O lea sa ou taua i se taimi analeila, o lea ua 
i ai tupe faasao mai ai, e lata i le $7.4miliona na faaaogaina o le phase 1, lea 
la ua i ai tupe faasao lea ua faaaoga mo nisi fuafuaga. Ou te talitonu la, o le 
$3.5miliona lea e toe sau nei i le tala lea, tala faatatau o le tupe 2018/2019, e 
mo le phase 2, masalo ai e i ai se typing error i le saunoaga a le Afioga a le 
Minisita o Tupe, ae faasao mai pea i se taimi mulimuli ane. Ona o lea e 
faapea mai le saunoaga o le $3.9 e faamaea ai le vaega muamua. Ae talitonu 
le Komiti Tupe e leai e $3.5miliona lea e i ai i totonu o le Tala Faatatau Autu 
o le Tupe, e mo le phase 2. 
  O le isi fesili lea na tuu mai e uiga i le lipoti, lea e faapea e leai se master 
plan. O le Lipoti na tusia lava fuafua i saunoaga a molimau na tuuina mai i le 
Komiti Tupe, e sa valaauina ina ia tuuina mai se faamaninoga, o lea la na ou 
taumafai e faamanino atu, ina ua matou malamalama lelei i le faamaninoina 
mai e inisinia, ma nisi sa valaauliaina. O saunoaga la na sa faaoo mai, lea sa 
tusia ai le lipoti. Ae peitai o le taimi o le tatou malologa i le aso lenei, lea sa 
faaoo mai ai e le Matagaluega ia te au le master plan. Atonu ai o se 
fesesetaiga, break down o communications i totonu i i, i le Matagaluega. Sa 
tatau ona leva ona faaoo mai le tulaga lea, a o lea la, o le a tuuina atu le 
master plan lea i le matou Komiti, ia ona toe faasau ai lea o le isi lipoti pe a 
oo ina tuuina mai le Tala Faatatau Faaopoopo (Nu 1) o le Tupe. 
  O le isi fesili i le CSL, payment lea e $1.9miliona lea e faapea e faamasina. 
E talitonu o le sao o le tulaga lena, o le aofaiga lena e totogi i le tausaga atoa, 
e ui e togitogi faalemasina. Ae ua sii sao mai lava le faaupuga o lo o i ai le 
Tala Faatatau Autu o le Tupe. 
  Lau Afioga i le Fofoga Fetalai, e ese le manaia o lenei Tala o le Tupe e tau 
leai ni fesili. 
  A o maua le avanoa, e fia fai pea se sao o lenei itumalo i le Tala Faatatau 
Autu o le Tupe, ma avatu ai ma nai manatu i le vaaiga lautele i le soifuaga 
lenei ua tatou i ai i lenei vaitau. O lea lava sa ou maitau atu saunoaga a le 
Afioga i le Palemia. E leai lava ni mea fou, o mea ua leva, ae tatau pea ona 
matou taulogologo ma toe faamanatu atu. E aoga le taulogologo. Sa saunoa 
mai nisi o Afioga i Minisita ia te au, po o le a le mea ua na o le matou 
faafetai, faafetai, faafetai atu ai i le aso ananafi, ae le se i avatu ni nai lui. Ona 
ou faapea ifo lea, masalo ai ni faipeleega ia sa mafaufau i ai Afioga i 
Minisita. Ia, sagai mai o lea o le a avatu nai luitau ia, e fetaui ma le Tala 
Faatatau Autu o le Tupe. 



202 

 

20 IUNI 2018 
 

Tulafono Tau Faaofi o le Faatatauina o Tupe Faaopoopo (Nu.2) 
2017/2018 ma le Tulafono Tau Faaofi o le Faatatauina o 

Tupe 2018/2019 - faitauga faalua 
 
  Faamalo i lau Afioga i le Minisita o Tupe e tusa ai o lau saunoaga lea ua e 
faataatia manino mai le tulaga o atinae atoa ai ma fuafuaga o lo o i ai mo le 
lumanai. Ae na ona ou otooto atu lava o nai vaega pupuu o lau saunoaga ona 
avatu lea i ai ma nai fautuaga. O lo o faapea mai le Minisita o lo o fuafua e 
ausia le $1.8miliona o le tamaoaiga i le tausaga lenei ona o aafiaga o le 
tapuniga o le Yazaki. Peitai o lo o fuafua e oo atu i le 3.3% le malosi o le 
tamaoaiga i le 2018/2019. E mafua lea ona o le sao o kamupani fou e 
faaaogaina le fale lea sa i ai le Yazaki mo le fausiaina o oloa e toe faatau atu i 
fafo ma maua ai le toe faaopoopoga o avanoa faigaluega faapea galuega tetele 
e i ai alatetele ma alasima. Ma o lo o faapea mai foi, e ono oo atu le tamaoaga 
i le $3.7miliona i le faatupulaia o turisi faapea le sao o taaloga a le Pasefika i 
le tausaga fou ia Iulai. 
  Lau Afioga i le Minisita, o le a avatu pea nai fautuaga i manatu ia ua 
faataatia manino i lau saunoaga. O le a ou amata i le fuafuaga i le malosi o le 
tamaoaiga, e ui ina pei ona taua e leai ni mea fou ae na ona toe faamanatu. E 
maitauina le siitia o le faamoemoe o le tatou tamaoaiga i le maua o avanoa 
faigaluega faapea le faatupulaia o tatou tagata tafafao maimoa mai fafo. A o 
fea ea le atiaeina o tatou faatoaga lea e leai ma se faipule e le i talosagaina 
ona auala galue ina ia oo ai i faatoaga? E le o afea ane lava e faatoaga se 
fuafuaga e i ai sona sao i le faamalosiina o le tatou tamaoaiga? E faapena foi i 
fuafuaga mo le tausaga faaletupe lenei o le a uma, e leai lava se taua o 
faatoaga pe i ai sona sao, a o lea o lauga uma lava a sui usufono i le Tala o le 
Tupe na o auala galue lava lea e faatagisia e sui usufono mo le atinaeina o 
faatoaga. Ia au la, ua le fesootai la le tele o auala galue ia e fia fai aua fua o 
faatoaga lea e alu ai le tele o tupe ma fuafuaga mo le siitia o le tamaoaiga, lea 
e leai sona sao tele pe faamoemoe i ai lenei Tala o le Tupe. 
  Lau Afioga i le Minisita o Tupe e pei lava ona saunoa foi le Afioga i le 
Palemia, o le turisi lea ua faamoemoe tele i ai le faatupulaia o le tamaoaiga, o 
mea lelei uma lava. O mea ua lauiloa ai tatou i aso ua tuanai, sa tatou 
faalagolago i le tau o fua o faatoaga o lo o lauina atu i atunuu i fafo. Peitai ua 
le ave i ai le tatou faamuamua, ona o le tele o luitau sa faafeagai ma le 
aufaifaatoaga. O lea foi e maitau atu i le Faletupe o Atinae, e 64% o ana tupe 
e fesoasoani ai i turisi, ae na o le 11% e fesoasoani i le aufaifaatoaga. Ia o le 
luitau foi lea mo lau Afioga i le Minisita o Faatoaga i lou tulai mai, se i toe 
taumafai mai lava ia siitia pasene o le sao o faatoaga i le tamaoaiga, aemaise 
lava le faaaogaina o le tele o tatou eleele ma se i fesootai lelei ai ma le tele o 
tupe lea o lo o alu i auala galue agai i faatoaga. O le uunaiga o faaaliga o 
faatoaga atoa ai ma le ofoina atu o ni faailoga, e ao ona faamalosia lea. E 
maitau atu e le atoa se 2% o le tala o le tatou tupe faatatau atoa lea e ave i le 
atinaega o faatoaga ma faigafaiva. A o lou manatu, e tatau pea ona ave le 
faataua i le atinae o faatoaga ma faigafaiva. A faaletonu mai le turisi pei ona 
maitauina ai le tapunia o le Sheraton Samoa Aggies Hotel, a o lo o i ai nisi 
vaega e tua i ai le tamaoaiga. Ia, talosia e leai se aafiaga o le tamaoaiga i le 
tapunia foi o lea faletalimalo sa tele lona sao i le tatou tamaoaiga.  

  Lau Afioga i le Minisita o Tupe, faamalo lava. E pei ona sa maua i nisi o sui 
usufono, o lou foi lea fiafiaga ina ua alu ifo i lalo i le 49% o tatou nonogatupe 
le tamaoaiga. Faamalo i filifiliga toa i vaega e tatau ona ave i ai le faamamafa 
ina ia mafai ona tali atu i manaoga o le atunuu. Ua maitauina le faaitiitia pea 
o pasene o tupe e alu i galuega fai, sau lava mai le 23.7%, o lea ua 21.6%, toe 
pau ifo foi lea mai le 21.2%. Ae i le pasene o totogi o tagata faigaluega, na o 
sina siitaga laitiiti lava. Ou te manatu la lau Afioga i le Minisita, a faaitiitia 
tele i lalo vaegatupe ia mo galuega fai, e iu ina na o le totogi o tagata 
faigaluega i isi Matagaluega, ae ua tau leai ni galuega e mafai ona faatino pe 
laiti foi galuega e mafai ona faatino aua foi ua leai ni tupe e faatino ai galuega 
na fuafuaina? O lea na ou taua totogi o tagata faigaluega i le siitia malie o 
tupe faaagaaga mo tagata faigaluega. Ae i le maitau a le Komiti o Tupe, e leai 
lava se Matagaluega e leai ni a latou tupe totoe i tausaga uma lea e faaagaaga 
mo ana tagata faigaluega. Ua silafia uma e le Maota, e pasia loa le Tala o le 
Tupe, loka loa tupe ia e faaagaaga mo totogi o tagata faigaluega seiloga lava 
ua oo i le faaiuga o le tausaga ona toe i ai lea o se isi fetuunaiga pe a faapea e 
talia. Ona i ai lea o se fesili ma se lagona e oo ifo, o lona uiga ea o lea e lava 
e mafai ona faatino a tatou galuega e le aufaigaluega i le fuainumera lea e i ai 
i lenei vaitau? E le o toe manaomia la nisi tagata. Afai la o lea e mafai ona 
sefe mai tupe ia i tausaga uma i totogi o tagata faigaluega, pe le o se faailo 
mai lea ia i tatou ua alagatatau ona fai se siitaga mo le aufaigaluega? O lea na 
saunoa nei le Afioga i le Palemia o lo o feagai nei le Salaries Tribunal ma lea 
fuafuaga, faafetai. A o lau maitau i le fuafuaina o totogi, e masani lava a 
fuafua o le a sii ni totogi ae i ai se tulafono e fai, se e pei e foliga mai o se 
tulafono e paia, e ava tele i ai le Komisi e Pulega Tagata Faigaluega faapea le 
Malo. Ou te manatu o le isi lena mataupu na ona toe famanatu atu lava, e le o 
se mataupu fou. Ae na ona toe lagalaga atu ina ia aofia i au mataupu e fai i ai 
lau filifiliga toa. 
  Lau Afioga i le Minisita mo Fesootaiga ma Faamatalaga Tekonolosi, e ese 
le taua o suiga faatekonolosi e mafai ai ona siitia auaunaga o ofisa a le Malo. 
Ua tele lava le suiga o le soifuaga lea ua i ai i le faaaogaina o masini 
computers. O lea foi la na taumafai le matou Komiti ina ia faaaoga lelei ai ma 
matou masini laptops ia na tufa mai e tusitusi atu ai matou tusigaata lea sa fai 
atu i le Lipoti. O lea foi e maitau i le Tala Faatatau Autu o le Tupe le 
faaumaina o le poloketi lea o le Tui Cable, a o lea foi ua amata ona talanoa 
mai la outou Matagaluega i le Manatua Cable. O le mea lea e tupu, se o la e 
tuai lava le alu a le internet toe ese le taugata. Ou te faatusaina le tatou Tui 
Cable i le mea foi lea o le motor way faatoa uma ona fai lea ua faatali mai 
taavale saosaoa foi nei e fia o i luga o le motor way. A o le faalavelave, e alu 
ai ma tuuga taavale a le au avetaavale saoasaoa foi lea. A o le faalavelave, se 
e pei lava ni palau lea e o ai i luga o le tatou motor way. 

  Se i tagai ane i a tatou service providers po o compatable, po o tutusa ma 
talafeagai a latou systems lea e i ai i le taimi lenei i luga o le motor way, lea 
ua ala ai ona fau atoa ma tatou fuafuaina le Tui Cable i le tulaga na ala ai ona 
fuafua i le tulaga o le siitia o tatou fesootaiga. Ou te manatu, e tatau foi i le 
Minisita e Pulea Tagata Faigaluega ona vaavaai pe assess po ua talafeagai le 
iloa o tatou tagata, le tatou service atoa i le faaaogaina o nei suiga 
faatekonolosi e siitia ai le auaunaga ma build le capacity, aua a le mafai ona 
tatou faaaogaina suiga faatekonolosi e siitia ai le auaunaga, o lona uiga o tupe 
maumau lava lea na faaaluina e le Samoa National Broadband Highway ma 
le Tui Cable. Ua ou taua le aoga o suiga faatekonolosi, ona ou manatua ai lea 
o le initiative a si ou tuagane lea le Afioga i le Minisita o Aoga ma le 
Matagaluega o Aoga lea ua tufa ai tablets i aoga tulagalua i nuu i tua aemaise 
lava o ia matou i Savaii, lea e fai ai le aoga a le Year 1 agai i le Year 8. O le 
manaia ia o polokalame ia ua tuu i totonu o tablet e fesoasoani ai i faiaoga. 
Amuia nei augatupulaga ua feola ae ma maua nei avanoa o suiga 
faatekonolosi. Lau Afioga i le Minisita, se i toe silasila ane lava i le 
faaaogaina o nei suiga fou. O le mea lea ua tupu i tua ma Savaii, aemaise lava 
matou i Savaii, ua tufa atu tablets ona o lea o faiaoga ae tuu tablets i o latou 
fale, ona matamata ai lea o latou aiga ae tuu tamaiti aoga na avatu i ai ia mea 
aoga. O isi nuu, na o le ki lava o le tablet e le faiaoga ona matamata ai lava 
lea i le aso atoa ma tamaiti aoga, a ua leai se fesootaiga, leai se 
communication a le faiaoga ma tamaiti aoga. E manaia le fuafuaga ua i ai, e 
fesoasoani ai i le faiaoga mo ana sauniuniga mo vasega ia, po o taimi foi e le 
aoga ai le faiaoga, ae ou te manatu e tatau ona fai ni itula faatapulaa e 
matamata ai tamaiti ma le faiaoga i tablets. Oi, o fea foi ua i ai le faleaoga o 
le tatou itumalo, maua ma le Afioga ia Aeau? Ou te manatua lava le aso 
ananafi ae fai mai nai au uo Minisita ia ua leva ona i le Palemene, fai mai, 
aua ne i e faafetai pe a fai manaoga o matou itumalo, leaga o matou Minisita, 
e sau loa le faafetai tick off loa, galo atu loa ma oe seiloga e te toe faamanatu 
i le isi tausaga. O le mea la lea, ua leai ai se faafetai e avatua, ae na ona toe 
faamanatu atu o le tatou faleaoga ma Falealupo. 
  Ia ona ou oo mai lea i le Minisita o Falepuipui, ua uma ona taua le tulaga ma 
faamalamalama. O lea na tuu e fai atu lau faafetai i le galuega ae ou faalogo 
atu analeila ua vave ai ona ou toe nofo i lalo ua tau siisii ae lua siufofoga ma 
Olo lea na ala ai ona ou toe vave nofo i lalo. A o le agaga ia o le faafetai i le 
galuega. I le asiasiga a le Komiti ina ua aumai le Tala Faatatau Faaopoopo 
Muamua lea na ala ai ona asia, e oo atu na o le... e le i atoa lelei le fa, e tolu 
fale tetele mo pagota ma le isi fale faatoa fau ia Ianuari. Ae ina ua toe asia i le 
vaiaso na tea nei, sa lagona le fiafia ina ua maea, e fa fale mo pagota 
tamaloloa, tasi le fale mo tagata matutua pagota, mo le silafia uma e le Maota 
aua e seasea tou o i ai i uta. E lua fale mo rehabilitation programmes ma 
faalautele atu i ai le auaunaga pe a siitia le aofai o pagota. E lua fale mo 
tamaitai, lua fale e faatalitali ai i luga latou o lo o talia iuga o latou 
faamasinoga, tasi le fale mo le falemai, tasi ma le fale fogatolu. 

  Na pau lava lena o le adjustment la e na fai. Tusa e 12 fale la ua uma ona 
tuufaatasi lea o le warden, o le registration ma le tour. O le faafetai lena, 
faafetai i le galuega ua maitauina po ua 99% la e ua maea o le phase one o le 
galuega.  
  Ia, lau Afioga i le Minisita mo Tina ma Tamaitai, sa maua e nisi o sui 
usufono le taua o le polokalame lea o le district development plan lea e tatau 
lava ona taulamua ai le faipule. O le mea lea e tupu, ua uma ona fai plans, 
ona taumafai loa lea o nuu i tua e faatino nisi tulaga o le plan e tau leai se 
tupe e alu ai, ona taatia loa lea o le plan, ua le iloa la po o ai e o e sue mai 
tupe ia o le plan lea na develop ua le iloa foi po o fea le mea e ave i ai le 
faamuamua. Mo se faataitaiga, o mea ia o vai o nuu lea e faamalu ai. E i ai le 
manatu e manaia ae i ai se vaega foi lea e tuufaatasia uma ai plans nei a 
itumalo ma identify, vaai po o fea atinae la e tutusa lelei la e ave i ai le 
faamuamua a na itumalo ona fai lea o se proposal se tasi pe a, aua le itumalo 
lea nai lo le matou o uma ma matou plans nei, e vaai mai donors o matou 
tuitui atu  
i le taumafaiga o fuafuaga lelei nei ua fuafuaina. Ae iai le manatu e manaia ae 
iai a se vaega e ave tasi ai tatou proposals nai lo le alu a o le sui usufono ia e 
sue le tupe o lana plan. Ia o lea o le a uma atu. 
  Lau Afioga i le Minisita mo le Soifua Maloloina, e maitau atu o lea iai le 
$5miliona i lau Tala Faatatau Autu Lona Lua o le tupe o le tausaga nei mo le 
okaina o fualaau ma vailaau faafomai.Na fesiligia le auaunaga po o le a le 
mea ua tele ai lea tupe ua toe fuafua e okaina mo fualaau ma vailaau pe a fua 
i isi tausaga. Ae fai mai le tali, leaga o la e tai lua vaiaso ma aumai oka i 
vaalele e ese le taugata, se i toe silasila ane lava lau Afioga i le Minisita, pe le 
tatau ona lelei se procurement planning e faaoga iai le tatou warehouse foi lea 
na tatala i le tausaga atu ea i ona tua. O lea e iloa e tele a ina tai tolu masina 
ma expire ia vai, ae afai o le tulaga lea o lea e tai lua vaiaso ma aumai oka i 
vaalele, ia e atili ai lava ona alu tupe i ia tulaga pe a le lelei ona fuafua. Ia ina 
ne i avea le tuufaatasiga o nei auaunaga ma mea ua lape ai le silasila a le 
aufaigaluega. Ia ona i ai foi lea ma si ou popolega i lou vaai atu i le saunoaga 
a le Minisita o Tupe lea faapea mai pe tolu tausaga lea fuafua e faauma ai lea 
fuafuaga, ia tailo i te i ua sese foi ia le print ina o le tusi lea o le saunoaga. 
  Ia ona ou oo mai lea i manaoga o lou itumalo, talu a ona ou oo mai i le 
Palemene lenei na o le lua lava manaoga o lou itumalo. Ou te matamuli lava e 
fai atu lau shopping list ona o lea e tau faasoasoa tupe a le tatou Malo, ae ou 
te talitonu e faigofie lava pe a na o le tasi pe lua. Lau Afioga i le Minisita o 
Aoga ia e iloa lelei a o le faleaoga lava lena e te le toe vaai mai ai ia au i le 
2021. 
 
  SUI FOFOGA FETALAI:  E fautua atu i le sui usufono ina ia faaiu mai le 
saunoaga, o lena ua maea le lipoti a o lena ua agai i talosaga a le itumalo. 

  Afioga ALIIMALEMANU ALOFA TUUAU:  Ia o lea o le a uma. Lau 
Afioga i le Minisita o Galuega e na ona toe faamanatu atu a o le matou auala 
galue, i le matau a si o matou nuu i le auala lea po o le 25 tausaga talu ai na 
faatopetope a na o le 7 aso na fai. Ia ou te talitonu o le mea foi lena na vave ai 
lava ona le mafai ona toe uia e taavale. A o le aotelega a o se manatu o lenei 
itumalo o le lagolagoina lea o le Tala o le Tupe. Lau Afioga i le Fofoga 
Fetalai ia ua taoto se lafovale o lenei itumalo ona iai lea o le taofi ia o le a fo’i 
le leo o le Alataua i Sisifo o le a se upu ua le taugamalie i le faafofogaaga ia 
tofa malie ma uta malie.  
  Lou itumalo o Alataua i Sisifo ia manuia tele le tatou itumalo. Ia ona faaiu 
atu lea o se faamatalaga ia lagimaina lau Afioga i le Sui Fofoga Fetalai, 
lagimaina foi lau Afioga i le Palemia ma le Kapeneta ia ni tuataafale i sui 
usufono mamalu o le Palemene ia ma le au tapuai ma le au faafofoga ae maua 
pea le ola o le sui usufomno o Alataua Sisifo e fesoasoani ai i taualumaga o le 
tatou Palemene, soifua. 
 
  SUI FOFOGA FETALAI:  E pau mai lava le talo matua e toa lelei ai le 
moa, lauga a Alataua Sisifo faamalo le sauni, malo tapena. O lea ua fia 
faafogafoga lava le Palemene, silasila e leai ma se mea o toe gase na ona 
faamau uma i tulaga o lipoti pei ona tauaaoina e lau Afioga i le Taitaifono o 
le Komiti o Tupe. Ia na ona matou momoli atu o le faamalo ma le faafetai, o 
lea ua tatou i siui o lea ua oo mai i le taimi e lafo ai i le Malo ia se i tali foi 
manaoga o itumalo taitasi e pei ona saunoa iai sui usufono mamalu uma o le 
Palemene.  
  Ou te tapa ma le faaaloalo lau Afioga i le Taitai o le Malo lau Afioga i le 
Palemia mo lau saunoaga. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA Dr. SAILELE 
MALIELEGAOI:  Lau Afioga i le Fofoga Fetalai, ou te tulai atu e momoli 
atu le faamalo i le tatou Palemene ia aemaie foi sui usufono uma. O lea ou te 
vaavaai atu pei a ua soo a le Maota ia outou saunoaga, o le matagofie o a 
tatou Fonotaga faapenei. O le matou faalogologo atu o aumai ia a outou 
saunoaga, o viiga, o faasea, a o le mea tonu lava matou te mananao i ai, e le o 
ni viiga. E matou te mananao lava ia aumai ia outou finagalo e fesoasoani i le 
matou galuega. Aisea? Aua foi o le mea lena na ala ai ona tofia outou i 
Komiti, o outou lea tou te faafeagai ma Matagaluega ma Faauluuluga uma 
lava o Matagaluega. E tou te fesili sao i ai i le faagasologa, o a ni faaletonu e 
tou te matauina aua le poia faleolo. E tou te le faatali foi se i oo mai i le Fono 
lenei ona faatoa aumai lea, o le a se faaletonu tou te silafia, logo le Minisita e 
i ai mea ia e faaletonu.  

  O le a faiatu lau tala, e i ai le tausaga na oo mai ai le kopi o le tusi 
faagaulemalie pei a o le Taitaifono o le Tupe e ave la i le Faauluuluga o le 
Matagaluega i lena vaitaimi, o le Matagaluega o Faatoaga e alu atu i luma o 
le komiti o lo o moomia e le komiti e fia ave iai ni fesili. Ae o i ina la na 
faasea ai le Taitaifono ona ua avatu le tusi a le Faauluuluga lea o le 
Matagaluega ua le avanoa atu, ae lipoti mai, ua ala ona le avanoa ona o lea e 
sau e fai lana ki i le taeao i le isi faleaiga. Ia ona ou aamia lea, o le a le mea 
na e le alu ai i tai ua vaai iai i le lē lelei o lau amio? A valaau mai loa tai i le 
Palemene ona outou o lea i tai leaga e taua le fono la e fai, e iloa ai ia le 
tulaga i le agai i luma ma le solo i tua ia ma tou lipoti mai. E i ai taimi e le 
tauina mai ai foi e Faauluuluga o Matagaluega i Minisita se faaletonu, ae tou 
te maua i tai i a outou suesuega. E ala ona ou iloa mea ia leaga o au na breed 
mai i totonu o le system, o mea ia sa ou faia ou te alu ou saofai i luma. 
  O afiafi o Aso Faraile ou te nofonofo ai i tai ina ua valaau mai ia komiti, ou 
te vaai atu ua fai telefoni ai solo ona ou iloa lea, ua mao le valaau mai ia te au 
a o la e tau suesue atu ia le komiti o la e onana isi i le RSA, o la e onana isi i 
le Mt Vaea. Ia toe oo i le Aso Toonai toe valaau mai ou toe alu, ou alu 
faamalamalama i Toeaiina le faagasologa o le Malo. O le ala lena o le 
faatonuga a le Kapeneta i Faauluuluga o Matagaluega a valaau mai le Komiti, 
ia o e tau uma iai ma tali a latou fesili. O le faamoemoega a aumai latou lipoti 
ona maua ai lea e Minisita mea e le o mafai ona maua i le tulaga tuusao. A o 
lea foi e maua foi e le Minisita ma Matagaluega ia lipoti a le tatou Suetusi e 
le maua ai foi ia nisi faaletonu. A o ou i ai i le fonotaga lata mai nei a TAitai 
o Atunuu o le Taupulega i Lonetona, o le faamatalaga lea sa ou maua mai i le 
tele o Taitai, o faafitauli capacity. O lea e talanoa atu e moomia tupe ae 
talanoa mai foi, a avatu tupe a o le faalavelave, capacity o tagata faigaluega, e 
matua moomia tagata faigaluega e faamaoni, tagata faigaluega e le gaoi, 
tagata faigaluega e tiotio e faatino faatonuga uma e o e fai. 
  O faafitauli na o lea e faafeagai ma atunuu uma lava o lea e tau atiae, ae 
omai loa ia Samoa ua faatusa Samoa i isi atunuu o le Pasefika. O le vaaiga a 
Faalapotopotoga i fafo, e maualuga ese lava Samoa i le faatinoga a i latou o 
le aufaigaluega a le Malo. O lona uiga la, a talanoa loa i le relativity po o le 
faatusatusa o i latou lea i inei ma latou la i Fiti po o Tonga, e leai se Malo e 
lalata mai i le aufaigaluega a Samoa le maualuga. A o le tatou a vaai, e tatou 
toe moomia se isi maualuga e sili ae ona o lea lava e iai a nai faafitauli ia e 
faafeagai, ma tatou masalo e le faatasi pe faalua ona ou tautala i le mea lenei. 
O le auala sima po o le aualalaupapa lea i Maluafou, e 5 lelei tausaga talu ona 
aumai le tupe ae faatoa fau ma uma. Aisea? O le toatele o le faaletonu e tatau 
ona ave e design ma fai design ma fai faasalalauga ia ona faatoa faatino ai 
lea. O le tele o isi mea e taitolu pe taifa tausaga, o le manao o le Kapeneta ia i 
lalo ifo o le tausaga ma faatino loa, lima tausaga. 

  O Savaii le Maliolio ua leva ona omai ia tagata mai fafo e silasila i le mea e 
fau ai le auala ia ma latou savalia ai ma tusi ata lea la e oo mai nei, o lea ua 
logo mai e le o toe umi ona amata lea. Ae masalo ua sili i le lima tausaga talu 
ona fai le iuga a le Malo, e televave tele le iuga a le Kapeneta e fai. A o le 
faafitauli lea e faafeagai ma tatou o processes i le faatinoga o galuega. O lea 
la tou te omai tonu ai lava, a o lea foi ua uma ona fai le faaiuga a le Malo o le 
a sui atoa le tulaga o le faatinoga o galuega, o le aveese o isi tiute o le PSC le 
hire and fire, a o le a agai loa le PSC na o le pau lava le latou mea fai o 
aoaoga ia siitia le tomai o tagata i le faatinoga o galuega. E tusa ua 6 nei 
masina talu ona logo le PSC o le a teuteu le tulafono e sui atoa ai le faavae o 
a latou galuega. O le mea la na tatou sau ai i le tausaga e 1962 lea e alu ai 
lava lea ua uma ona vaai atu e le talafeagai ma le taimi lenei ua tatou i ai. Ua 
tatau la ona sui ma ia focus latou i mea ia o aoaoga i le faatinoga o galuega 
mai lava ia Ianuari e tau ia Tesema. O suiga tetele la na o lea ua taoto, ua uma 
foi ona faatalanoa ma le PSC, ma o lea ua galulue ai i le tulaga lena o le a 
teuteu le faavae ia ma aumai foi i inei i le Maota ma tou silafia ai. 
  Lau Afioga i le Fofoga Fetalai o le tulaga lava ia i felafolafoaiga, aua ne i 
outou faapea o feita le Kapeneta leaga o le faiga lena o sikaili faapolokiki. A 
outou faalogo mai ua i luga le leo, lalo, luga, lalo, luga leaga e faapena lava le 
uiga o le tatou galuega. E i ai le upu masani o galuega faa-Faipule e fai i inei i 
le Palemene e tatou te le i omai e mili faauu a tatou upu. Leai, tatou te le i 
omai e mili faauu ia tatou upu. Na tatou omai ia o’oo’o lava upu i le tuluiga 
leaga o uiga na o Samoa, o lea tatou te talanoa i le faasoa o taumafa. Ia tou te 
manatua a oo i le faasoa o taumafa i totonu o nuu o le taimi pito sili ona 
tapisa lea i totonu o nuu pe a faasoa ia se manufata e matua pisa uma lava ia 
le nuu e mataitu po o sao le faasoaina. Pe le ua tele ia le tama o faatinoina ia 
le faasoa aua o tatou nuu e i ai lava matai faapitoa e gafa ma le galuega lea o 
le faasoa. O le tulaga la lena aua nei poia faleolo, se matua aumai ae se i 
matou faalogologo atu. O lea la, o le a faasolo ia le matou galuega, e faasolo 
mai i o i le tulaga masani ia ona uma foi lea o le tou pese, a o lea o le a pese 
atu matou ae sivasiva mai outou. E i ai le fusuaga e le mafai ona galo ia te au, 
ou te le i auai ai ae na faamatala e Tofilau. Fai mai Tofilau i aso ia o le Tivoli 
e i ai la le tama fusu lea o le paga mamafa a o le paga faaiu foi lea, o le tagata 
mai Apia, ua leva masalo po o le 1950. E fusu la ma le tama mai Saleimoa, ia 
ua tumu aua foi o le suega fusi, ua tumu ae e toatele a la i le au Apia, ia ae 
manatua foi la ia le Tivoli e iai laau faalava iviivi, ua tumu ua feeei i ai tagata 
i le laitiiti o le fale ae toatele tagata. Ia alu loa le fusuaga, ia alualu ai lava a o 
lea e peti uma tagata i le Api. Ia alu alu ava le fusuaga faasolo mai, oo loa i le 
paga mulimuli, ia, tui lava e le Saleimoa le Apia faatu, valaau atu tagata, tu i 
luga, tu i luga, ona tu loa lea i luga, tui, tui loa, na ona tui lava alo le 
Saleimoa apakaki, ia toe alu ifo i lalo. Ia manatua la e faatolu loa, toe tu loa i 
luga, toe valaau atu, tu i luga, tu i luga, taumatau, ia taumatau loa lava e le 
Apia le Saleimoa, na ona mei lava o le Saleimoa tui le Apia ia ua papatoto 
mai gutu palasi loa i lalo, ae toe valaau atu loa tagata tu i luga, tu i luga, tui.  

  Na ona tu ae lava i luga fai mai, ia a tui lava tou te vaai mai ua toto ou gutu? 
O le mea la lena e tupu, e ese lava lau valaau mai fafo, o oe lea e valaau mai, 
ae a e i totonu loa o le maea, ia o le mea la lena e tupu, a e sau foi oe i totonu 
o le maea, na o le pa toto lava, pa toto, pa toto. A o e i fafo la, e ese lou 
atamai. Ioe. O le mea la lena o lea e taumafai i ai, o lea ma te fia faalogo atu 
se i aumai le atamai aua a outou omai nei i i, na o le pa toto pa toto pa toto. O 
lea ua i i a outou fautuaga.  
 
  SUI FOFOGA FETALAI:  Malie le sui usufono o lea ua faaiu mai le 
saunoaga. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA Dr. SAILELE 
MALIELEGAOI:  A o lea la, o le a sagai atu le Kapeneta e aumai foi ia 
faamatalaga a o le taua ia o mataupu ia ua outou aumaia, aemaise lava le itu 
lea tau faatoaga. I le taimi nei, o le tele ia o le talo lea e ave nei i fafo, ma e 
oo ina misa ia le au avetalo i le taimi e faatumu ai a latou containers, a o lea e 
fai uma i luga o tupe a le Matagaluega. E ala ona ou fai atu le mea lea, ona e 
pei e le o agai i ai ia saunoaga i le taua o le atinae o faatoaga. O le matua tele 
lava o le talo lea ua i ai nei, o lea foi ua uma ona fai feutanaiga ma Tutuila, o 
lea foi ua toe tatala le maketi i Tutuila, a o lea foi e alu le vaega lea o le au 
organic farmers, o lea foi e alu latou. A o lea e i ai le seleni, o lea e uunai 
faatoaga a lena foi vaega, ae le o taua ai le uunai o faatoaga a tagata foi nei sa 
le masani i le mea lea o kapisi. Aua foi o Saina lava e... o le a le mea lea ua i 
ai nei? Ua matua tele lava le faatoaga kapisi lea ua i ai nei ona o mea ia e pei 
e tau le agai i ai mafaufauga, a o le matua tele lava o le atinae tau faatoaga lea 
e alu i organic farming, talo atoa ai ma tulaga lea sa ou taua... Ae i luga atu i 
ina, o lea foi e saoasaoa le tulaga tau ia i a latou foi fuafuaga, o lea e 
fesoasoani ai ia i latou mai fafo e faatele ai le ia, e tau ai tatou o exports ia, e 
sau i totonu le tulaga o le tupe lea foreign reserves lea e sasi ai le alii lea. O 
foreign reserves lava latou, e le aumaia i totonu o le Tala o le Tupe, leai o 
mea na e sau sao alu i le Central Bank, lea la ua outou vaai i le faamatalaga o 
lo o aumai, o le oloa lena aupito sili ona tele lea e i ai nei, numera tasi. Ia 
manatua foi e o faatasi lava faatoaga ma ia, o le mea lena e tuufaatasi ai mea 
ia e lua, a o lea foi o lo o galue pea le tatou SROS lea ua i ai ia le vaega lea e 
agai i ai ia le falaoa lea le falaoamata lea o lea foi ua gaosi a tatou fagu uisiki 
mai le talo, o lea ua feoloolo nai a latou oloa ia e mafai ona ave i fafo. A ave i 
fafo, e le afaina i tulafono o mea o faamai e masani ona maua pe a ave i fafo i 
le tulaga mata po o le tulaga muamua. O lona uiga, e fai lava sina tele o 
gaoioiga ia o lo o fai ae pei e le o maua atoatoa mai e outou o lo o i totonu o 
le komiti lea o le a tapena i ai ia le Afioga i le  Minisita mo Faatoaga. 

  A o le tulaga lava ia i le aoaotetele ma le tulaga lea faapea e le i oo lava i le 
piliona, o le mea moni, ua ova mamao ma le piliona ia le aofai o tupe ia e 
faaalu e le Malo tuufaatasi i ai ma ona faalapotopotoga. Na pau lava le mea 
lea e sau i i, na o tupe tatou te faasoaina i inei, a o le anoano o 
faalapotopotoga a le Malo, a tuufaatasi loa ma tupe na e faatino e latou, ua 
ova mamao atu ma le piliona. A o le tatou GDP po o le faitaua ofaiga atoa lea 
o tupe faaopoopo e maua uma lava e Samoa atoa e aofia ai ma le tatou Malo, 
e $2,200,000,00 Afai la e faatino le 3.7% lea, o le 3.7% lena i luga atu o le 
$2,200,000,00 ona agai ai lea e le iloa pe oo atu i ai ua lalata atu i le 
$2,300,000.00 i le $2,400,000.00. O le tupe lea o lea e sau i tausaga uma e 
faagaoioi ai ma taavili ai le tatou atinae.  
  Lau Afioga i le Fofoga Fetalai, o le tulaga lena, a o tulaga masani lava ia i le 
faagaoioiga o le Tala o le Tupe, na pau lava le mea lea e agai i ai o le vaaiga i 
le taimi lenei. Ae manatua foi, o le vaaiga i le taimi lenei i a tatou seleni o le a 
maua ae le mafai ona tatou iloa le faaopoopoga. Aisea? Se o mea nei o mea 
taumate uma, pe oo atu ia Iuni ua toe faaopoopo se isi $3miliona, $4miliona, 
$5miliona. O le mea lena o lea e mafua ai ona fai a tatou Tala Faaopoopo. O 
isi tausaga e fai le Tala Faaopoopo muamua, fai le Tala Faaopoopo lona lua, 
fai le Tala Faaopoopo lona tolu, ona faaopoopo faaopoopo lava lea o mea nei, 
tele. A o le taimi lenei, o le uiga lava lea o le Matagaluega o Tupe ma le 
Minisita o Tupe, fai, aua ne i soona faafefetea, ae tatou amata muamua i i ona 
mataitu lea o uiga ia o le faautautaga tatau. Ae a alu alu alu ae omai la masini 
ia e vaai atu lava i tai o la e ua iloa uma atu lava mea la e i totonu o le 
container, ia e le iloa pe alu ae lava i luga le tupe ona atili ai lea o seleni tatou 
te galulue  ai. Ae pau lava lea o le mea, e tatau foi ona lava le seleni a o tatou 
tagata o lea e tautuaina le Malo aua o le faafitauli lena, e tele lo tatou manao 
ae faamoemoe uma lava mea i le faatinoga. E le faapea e tutusa uma tagata, o 
isi lava e te fiu e tauanau atu ae pau lava o le gaoioiga e pei lava o le mea lea 
e tupu i le lakapi, e te fiu lava e tauanau atu ae te vaai atu e ese a le mea la e 
tamomoe ai. Ia tatou talosia ia i le agai atu i le lumanai, o lea o le a amata ona 
tali matou ona faalautele atu ai lea o le mataupu, ae pei o si au mataupu, e pei 
na ona faaemo foi lele na o tamai mea, a o lea e tuu atu le tele e tali atu ai 
Minisita o le Kapeneta. 
  Ae ou te faamalo tele atu i lenei afiafi ma le anoano o a outou tuualalo o 
uiga lava ia o le Maota, e moni ai upu e faasino ia Faleata, e tetele a pesega ae 
matua i le oooo. A o lenei itula afiafi, e toe momoli atu le faamalo, ia taeao 
aena faaauau le tatou galuega. A o lau fautuaga i a outou Afioga i Minisita, se 
ave na o le mea taua, aua le soona avea ma isi mea e atili popoto ai le la itu. 
Ia, ona vave ai lea o le tatou galuega. Ia manuia le po. 
 
  SUI FOFOGA FETALAI:  Ua faamalo saunoa i lau Afioga i le Palemia, 
ua taliga e fialogo le Maota, e i ai foi le talitonuga o le saunoaga faaiu lea o 
galuega fai a le Fono Aoao Faitulafono i lenei aso. Malo le onosai. 

20 IUNI 2018 
 

Tulafono Tau Faaofi o le Faatatauina o Tupe Faaopoopo (Nu.2) 
2017/2018 ma le Tulafono Tau Faaofi o le Faatatauina o 

Tupe 2018/2019 - faitauga faalua 
 
  Ou te talitonu o lea ua tatou taunuu mai i iu o galuega o lenei aso, o le upu 
moni e le mama i le Nofoa le matau atu i lo outou logosaia o le 
faatonufolauina o tatou felafolafoaiga. Na lia lava le faiva i aga a le tai e pei o 
le fetalaiga i ulugalu o o Salafai, na to ai le faiva o le faatufugaga o lo o upeti 
ai tu ma le aga faaaloalo e mamalu ai Samoa. E faapena le agalelei faasoa o le 
Atua e faavae ai Samoa. E amata mai le taeao ananeila seia oo mai i lenei 
itula afiafi, o lele ua paega lelei le alofa i le Maota, le alofa Silisiliese o le 
Atua e foi ai pea ma tumau atu ia te Ia Lona viiga e oo i le faavavau. Ae 
momoli atu le faamalo ma le faafetai i lau Afioga i le Palemia ma lau 
Kapeneta ae a le galuega soosootau a Afioga i Minisita Lagolago. E faapea 
foi le maualuga i lea itu o le Maota, malo le onosai, malo foi le tauatai, 
faamalo le faatoatoa, malo le onosai i tulaga o le aso. Faafetai mo le tofa 
tatala ma le utaga fetuutuunai ua toafimalie ai ma filemu le faatautaiga o le 
tatou galuega.  
  E momoli atu foi le faafetai i le tapuaiga a Faauluuluga o Mataglauega o lo 
o lavapapale mai pea lea ua outou faafofoga i saunoaga a le Palemia, e tele le 
aoga o lo outou auai, aemaise foi o Faalapotopotoga Tumaoti a le Malo. Malo 
tapuai mai. I le tapuaiga a Samoa ma le nofo i Ekalesia e fia, faamalo tatalo, 
faamalo tapuai mai, ua manuia faiva o le Palemene i lenei aso, ona o la outou 
tapuaiga. E manatu le Nofoa e lelei ona tatou sailiili malosi ua oo i le taimi e 
manava ai a tatou galuega. Ia talo soifua ia i le agalelei o le Atua ia momoli 
atu i ai le soifua ma le ola i le aso a taeao e faaauau ai le tatou galuega ma 
talifuaitau ai a outou Afioga i Minisita e pei ona saunoa le Taitai o le Maota. 
  A o le i tolopoina le tatou galuega i lenei itula afiafi, ou te talosaga atu i le 
sui usufono Aoao Fesoasoani mo Faasaleleaga Nu.3 e te saunia se tatalo e 
faaiu filemu ai le Fono Aoao Faitulafono. Ma le faaaloalo. 
 
 
  Na tolopo Taualumaga a le Fono Aoao i le itula e 7:23 i le afiafi, seia 
aulia le itula e 9:00 i le taeao o le Aso Tofi, 21 Iuni 2018. 
 


